
NINTH MIZORAM LEGISLATIVE ASSEMBLY 
(SIXTH SESSION CUM BUDGET SESSION) 

  

LIST OF BUSINESS FOR THE SECOND SITTING ON WEDNESDAY, 

THE 18TH FEBRUARY, 2026 (Time 10:30 AM to 1:00 PM and 2:00 PM to 
4:00 PM) 

  

OBITUARY 

1. Pu LALDUHOMA, Hon’ble Chief Minister to make obituary references 
on the demise of Pu S.T. Rualyapa, former Minister and Pu K.L. 

Rochama, former Member of Mizoram Legislative Assembly.  

  

QUESTIONS 

2. Questions entered in separate list to be asked and oral answers given.  

  

LAYING OF PAPERS 

3. Pu F. RODINGLIANA, Minister to lay on the Table of the House a copy each 
of the following:  

(i) The Mizoram Electricity Regulatory Commission (Framework for 
Resource Adequacy) Regulations, 2025.  

  

(ii) The 16th Annual Report of the Joint Electricity Regulatory 
Commission for Manipur and Mizoram for the years 2023-2024 

and 2024-2025 (upto 22nd July, 2024)  

(iii) Separate Audit Report of Joint Electricity Regulatory Commission 
for Manipur and Mizoram for the years 2017-2018 to 2022-2023  

  

DISCUSSION ON MOTION OF THANKS 

4.  Discussion on Motion of Thanks on the Address of the 
Governor (to be concluded).    

 

 
 

 
ZOTHANSANGA RALTE 

Commissioner & Secretary 
 



SPEAKER :  Ka rilrua ngaihtuah tam tak ka neih lai chuan, I thlamuannate chuan 

ka nunna hi a tihlim thin. 

          -  [Sam 94:19] 

 

Vawiinah, Member zahawm tak Tuichang bialtu Pu W. Chhuanawma taksa lam harsatna 

avangin tun session-ah hian kan zingah a tel thei dawn loh thu he House ka hriattir e.  

 

OBITUARY REFERENCE: 

Vawiin hian kan ram hruaitu kaltate sunna hun kan hmang ang a, kan sun turte hi Pu S.T. 

Rualyapa, Ex-Minister leh Pu K.L. Rochama, former Member of Mizoram Legislative 

Assembly-te an ni a. An chhungte eng emaw zat in lo kal tih kan hria a, kan uiin kan tawrhpui 

tak zet che u a ni. Kan House Leader zahawm takin sunna hun rawn hmang sela. Pu Lalduhoma 

i lo sawm ang u. 

 

PU LALDUHOMA, CHIEF MINISTER :  Pu Speaker, ka lawm e. A hmasain Pu 

S.T. Rualyapa chanchin han sawi ila.  

 

Pu S.T. Rualyapa, Ex-MLA chu Ni 14.02.2026 (Inrinni) tlai dar 06:10 ah Aizawl Hospital-ah 

kum 91 mi niin a boral a. February 15, 2026-ah an chenna in Khatla, Aizawl-ah vui liam a ni.  

Pu S.T. Rualyapa hi Pu Chhialinga (L) leh Pi Ngultiali (L) te fa 7 zinga a naupang ber niin, 

March Ni 15th 1935-ah Vawmbuk khua, Lawngtlai district-ah a piang a. Kum 1962-ah Pi 

Thansiami nen inneiin fapa 4 an nei a ni. Vawmbuk Primary School-ah zirna bul a tan a. Zirna 

ngaisang mi niin, lehkha pawh a thiam thei hle a, Middle Vernacular a zirlaiin Chhim bial, 

South Mizo District pumpuiah pakhatna a ni nghe nge a ni. Kum 1960-ah Lunglei Govt. High 

School atangin Matric a pass a, kum 1964-ah Pachhunga Memorial College atangin IA 

(Intermediate of Arts) a pass leh bawk. Zirna lam a zawh hnu hian sorkar hna thawk 

chhunzawmin zirtirtu hna bakah LDA (Lower Division Assistant) leh UDC hnate a thawk kawp 

thin bawk a ni. Kohhran leh khawtlang tana mi tangkai tak niin, kum 1970, January Ni 20-ah 

Khatla Kohhran Upa atan thlan tlin a ni.  

 

Pu S.T. Rualyapa hian kum 1975 atang khan politics-ah hming a chher tan a, Congress Party 

zawmin, Unit Block bakah Headquarters lamah chanvo leh nihna pawimawh tak tak - Secretary 

te, General Secretary nihna te a chelh thin a. Kum 1993 Mizoram MLA general election-ah 

Congress party ticket-in Sangau Constituency atanga thlan tlin a ni a, Minister of State hna 

pawimawh tak pek niin, Land Revenue & Settlement Department leh Local Administration 

Department-te a enkawl a ni. He mawhphurhna pawimawh tak a chelh chhung hian ram tan 

theihtawp a chhuah tak meuh a, a bial chhung khaw tin motor luh theihin a siam hman vek a ni.  

 

Ram leh hnam tana a inpekna leh hna a lo thawh tawhte hi Mizoram chuan a ngaihlu in, a 

chhuang tak zet a, a ui tak zet bawk a ni. 

 

Thlamuang takin chawl se, Pu S.T. Rualyapa’n a kalsan tak a chhungte tan Pathian awmpuina 

leh thlamuanna kan dilpui tak zet a ni. 

 

Pu K.L. Rochama chanchin han sawi leh ila.  

Pu K.L. Rochama, Ex-MLA chu February Ni 08, 2026 (Pathianni) zing dar 01:00-ah Ebenezer 

Medical Centre, Chawnpui-ah kum 88 mi niin a boral a, an chenna in Tuikhuahtlang, Aizawl-

ah vui liam a ni.  

 

Pu K.L. Rochama hi Upa Thanchhinga (L) leh Pi Thanchhingi (L)-te fa 5 zinga a tlum ber ni 

turin Ni 11th September, 1937 khan Zotlang, Lunglei-ah a lo piang a. Kum 1975-ah Pi B. 

Zodinpuii nen an innei. Zirna lamah Primary leh Middle English School chu Zotlang leh 



Serkawn-ah a zir a. Kum 1957-ah Govt. Lunglei High School aṭangin Matric a pass a. Kum 

1959-ah Intermediate of Arts a pass a, kum 1963-ah Guwahati University aṭangin BA a pass 

leh a, 1967-ah PU Science Guwahati University aṭanga zo lehin, kum 1970-ah Union Biblical 

Seminary Yavatmal (now Pune) aṭangin BD a zo leh bawk a ni. 

 

Pu K.L. Rochama hi kohhran leh khawtlang rawngbawlna bakah infiamna lamah ṭhahnemngai 

takin a inhmang ṭhin a, chanvo pawimawh tak takte a lo chelh tawh ṭhin a ni. Lunglei Sub-

Headquarters YMA dintu pawimawh tak niin, kum 1974-75 chhungin Founder President nihna 

a chelh nghe nghe a ni. Ram leh hnam tana theihtawp chhuah a duhna chuan politics-ah hruai 

lutin, Mizo Union zawmin kum 1971-1975 chhung khan Mizo Union Divisional Headquarters, 

Lunglei-ah Joint Secretary leh Ṭhalai Director nihna te a chelh a. Mizo Union leh Congress in 

merger hnu ah chanvo pawimawh te chelh chhunzawm Zelin, kum 1972-ah First Legislative 

Assembly of Mizoram, General Election-ah 7th Lunglei Constituency aṭangin Member of 

Mizoram Legislative Assembly atan thlan tlin a ni. Hetih chhung hian Whip and Secretary, 

Congress Legislature Party (1974-77) te, Secretary/General Secretary, Mizoram Pradesh 

Congress Committee (1974-93) leh Member, All India Congress Committee (1975-90) nihna 

te a chelh bawk a ni. 

 

Pu K.L. Rochama hi Mizoram-in a ui tak zet a, ram leh hnam tana a inpekna leh hna a lo 

thawhte a ngaihlu in a chhuang tak zet a ni. FLAM, kan Legislator pension tawhte, chhuak 

tawhte’n pawl an dinah hian hun rei tak chhung a hruaitu leh a bul tumtu pawimawh tak a ni 

bawk a ni. Thlamuang takin chawl se; he hun harsa an paltlang mek lai hian a kalsan tak a 

chhungte tan Pathian thlamuanna leh awmpuina kan dilpui tak zet a ni. Pu Speaker, ka lawm e. 

 

SPEAKER :  A lawmawm e. Kan Opp. Leader in sawi duh a neih chuan, i lo sawm 

ang u.  

 

PU LALCHHANDAMA RALTE, OPP. LEADER :  Pu Speaker, vawiinah kan 

ram hruaitu, kan mi hmasa, sul lo sutu pahnih he House zahawm takin sun a ngai ta hi a 

lungchhiatthlak ka ti a, pawi ka ti takzet a ni. I hova Business Advisory Committee February 

thlatir a kan thut khan Obituary Reference tih kha a hunbi kan dah a, tunge sun tur kan neih 

dawn kan ti a, chumi lai chuan tumah kan hotute hi boral an la awm lo a. Amaherawhchu, 

programme-te kan final tum khan Pu K.L. Rochama chatuan ram min han pan san ta a ni tih 

kan hria a, sun tur kan nei e kan han ti a. Chumi hnu lawkah Pu S.T. Rualyapa a boral ve leh a, 

hun reilote chhungah kan hotu hmasate pahnihin min han kalsan ta hi rilru a kal thui hle mai.  

 

Kan House Leader in a sawi tak ang khan, Pu S.T. Rualyapa, a kum lama upa zawk hi a 

chanchin tawite han sawi hmasak ka duh a.  

 

Chhim tawp lam Vawmbuk atanga rawn sei lian chhuak leh, a bul rawn tanna te pawh 

chhungkaw harsa tak atangin a ni tih te kan hria a. Amaherawhchu, vawiin niah Mizofa piang 

tawh zingah pa-ropui, a nun pawh belhchian dawl, politician hming tha nia a chhuak thei hi 

entawntlak ka ti a, ‘mi-tumruh tak a ni’ tih a chanchin, a vuini ah pawh an sawi kan ngaithla a. 

Kum 1960-ah Lunglei Govt. High School aṭangin matric exam tura a inbuatsaih laiin a mit na 

an zai a. Lehkha a chhiar thiam si lova, exam lo mai turin an ti a. Amaherawhchu, an ṭhenawm 

naupangin an zirlai a chhiar sak a, a ngaithla tawp a, tichuan, a exam ta a ni, tih a ni a. Chutianga 

a sul lo pal tawh te kha vawiinah hian sawichhuah a châkawmin ka hria a.  

 

Chuloh leh ah chuan, IA te a zawh hnuah sorkarhna, kum 1964-ah Lower Divisonal Assistant 

(LDA) a thawk a. Eng emaw harsatna, thil kal sual, account lam enkawltu a nih avângin mawh 

a phur a. Chutah chuan Aizawl District Jail-ah 15th November, 1966-ah a tân a lo ṭul a. Chumi 

hunah pawh chuan Pathian ṭih mi a nih tlat avângin ‘Jail tângte zinga rawngbâwl turin Pathianin 



a lo ruat’ tih kha a lo ni reng mai a.  Jail tângte hnenah zantin mai Pathianthu sawitu; a nun leh 

a thiltih ah, a awmna chin apiangah a bul hnaia mite’n Lal Isua hmel an hmuhna a lo ni a; amah 

an puhna case pawh reilote ah chinfel niin, thiam a chang zui a ni. Chu chu a chanchin hmasa 

lam te ni a.  

 

Chumi piah lamah chuan, chhuanawm em ema ka hriat chu, a awmna vêng, Khatla Vengah 

pawh kohhran upa a an thlan tlin piah lamah, kum 50 zet, Ordained-Upa nihna kum 2020 khan 

a lo dawng a. Tin, Presbytery Moderator-te pawh a ni a, Synod Executive Committee Member, 

Synod thluak bur te zîngah pawh a tel a. A ni ang mi-zaidam, amah hre hnai apiangte’n kohhran 

upa ni tura piang awm hrim hrima an ngaih khawpa a bula awm nuam, Pu S.T. Rualyapa kan 

chân hi a uiawm tak zet a ni.  

 

Pu K.L. Rochama, han lut leh ta ila. Ani pawh Mizopa piang tawh ah Pu Rochama ang, pa-

quality ṭha hi an tam lo awm mang e tih tur a niin ka hria a. Kan House Leader-in a sawi baka 

han sawi tel  ka duh chu: general line-a a graduate piah lamah a BA hnuah PU Science-te a zir 

ṭha leh a. Tin, Pathianthu ah BD te a zo a. Sipai zîngah pastor hna te a thawk a, pro-pastor hna 

BCM Kohhranah te a thawk bawk a. A hnuah bansanin kohhran upa ah te a awm a, 

mawhphurhna pawimawh tak tak Kohhranah pawh a chelh a ni.  

 

Tin, politics field-ah pawh sawi tak ang khan, tawnhriat ngah, mi-thluak ṭha, party hrang hrang 

a awmnaah pawh manifesto ziah leh buatsaih te, hotute thusawi han duan ngai zawng zawngte 

pawh duangtu, mi thluak ṭha a ni a. Chanchinbu mi a ni tel a, national newspaper thlenga article-

te ziak ṭhin, mi-talented em em Pu K.L. Rochama a ni. 

 

FLAM-ah pawh kum 8-9 dâwn President a ni a. National level-ah pawh FLAM member, Ex-

MLA Council, India ram pumah Vice President ni thei; national level-ah pawha thehchhuah 

ngam, mi-ropui a ni.  

 

Vawiinah hian kan sûn pahnihte hi an uiawm ka ti em em a. A bîk taka ka ngaihtuahna lo kalah 

chuan, Mizoram hi chhim te, hmar te, chhak te, thlang ah te kan inṭhen a. Chhim lam aṭanga 

kan arsi lian pahnih, an nunah pawh Pathian ṭihna nei tih lang tlat; mite’n politican-te thudik 

tawklo sawi fo, rintlâk loh anga an ngaiha min han chhuah mêk lai pawhin, heng kan sûn 

pahnite hi chu an awmna vengah, an kohhran ah pawh pûlpui, mite rin ngam, thudik sawi ṭhin, 

miretheite hmangaihtu an tih pahnih kan sûn hi ka ui tak zet a. An kalsan tâk an chhungte, an 

tu leh fate Pathian thlamuanna an chan ka duhsak e.  

 

SPEAKER : A lawmawm e. Vawiina kan ram hruaitute kan sunna hunah hian 

thlamuanna thu sawi duh kan ṭhahnemin ka ring a. A duh zawng zawngin han sawi vek chuan 

kan hunin min daih dâwn si lova. Legislators party aiawh ang zawngin kan inko mai dâwn em 

ni ang? A ṭha mai em?  

 

[House-in tha a ti a.] 

 

Anih chuan, BJP Legislature Party aiawhin kan sâwm ang a, tichuan, Congress Legislature 

Party aiawhin kan sâwm leh bawk ang a. Chumi zawhah chuan special takin ‘vawiina kan 

newcomer’ kan ti mai ang chu, (Legislator a nih hun chhung phei chu a rei ber maithei a. Mahse, 

9th Legislature-ah chuan kan newcomer a ni ve miau a;) Dr. R. Lalthangliana kan sâwm dâwn 

nia.  

 

Tunah BJP legislature party aiawh i lo sâwm ang. 

 

DR. K. BEICHHUA :  Pu Speaker, ka lawm e. Vawiinah hian kan hotu hmasa, Pu S.T. 



Rualyapa leh Pu K.L. Rochama te helai hmuna sun an ngai ta mai hi pawi kan ti a, kan tawrhpui 

tak zet a. An chanchin kan hotute’n an lo sawi tawh a. BJP chuan heng kan hotu hmasa pahnihte 

hi thlamuang takin chawl se, an kalsan an nupui fanaute, an u leh naute leh ṭhenrualte Pathian 

awmpuina chang se tih hi kan ṭawngṭaina a ni. Ka lawm e.  

 

SPEAKER : Congress Legislature Party aiawhin. 

 

PU C. NGUNLIANCHUNGA :  Pu Speaker, thusawina hun min pêk avangin ka 

lawm e.  

 

Pu S.T. Rualyapa, ex-MLA leh Pu K.L. Rochama te chanchin sawi a lo ngai ta hi pawi ka ti a. 

Chutih rual chuan, ‘khawvel chu kan kumhlunna tur a ni lo’ tih a tilang chiangtu a niin ka hria a.  

 

A hmasain Pu S.T. Rualyapa, kum 91 hi keini Lai fa te tân chuan mi hlu tak, mi ropui tak a ni 

a. A ruang chungah pawh tawite thu ka sawi ve nghe nghe a. Vawiiah hian Pu S.T. Rualyapa hi 

ram hruaitu ropui tak, kohhran hruaitu ropui tak, a awmna kohhran, Synod-ah dinhmun 

pawimawh tak lo chelh a, kohhran tan mi ṭangkai tak ani tih a vuinia chanchin te kan 

ngaihthlakin kan hmu a.  

 

Tin, chutih rual chuan keini Lawngtlai District-a awmte tan phei chuan MLA, 1993 aṭanga 

1998, term khat chauh a ni nain, kan ram, kan hnam tan rohlu tak min hnutchhiah saktu a ni a. 

Tunhmain kan hriat angin Mizoram-ah district pathum kan nei a - Aizawl, Lunglei leh Siaha a 

awm a. 1998-ah khan district thar piang turah khan pali kha Cabinet meeting-in a approve a, 

chutah chuan Lawngtlai kan tel ve lo a ni. Theihtawpin Pu S.T. Rualyapa ho hian hma an la a. 

Ani kha Cabinet-a tel a ni a, keini District Council-ah kan awm ve a, a kaihza kan vêng a. A 

hnu ah, a hranpain Lawngtlai kha district-a puan a lo ni leh a, kan lawm hle a. Lawngtlai District 

Headquarters kan neihna sawi apiangin Pu S.T. Rualyapa hming hi a pawimawh ber te zîngah 

a lang zêl dâwn a ni. Tichuan, Lawngtlai District pawhin nasa takin tisa lamah hmasawnna rah 

kan hmuh phah a, kan lawm em em a ni. Pa-ropui tak a ni a.  

 

Tin, Pu S.T. Rualyapa hi a danglamna em em nia ka hriat chu: keini pawh a fate rual kan ni a, 

a matric kumah khan kan piang ve chauh a ni a; chuti chung chuan ṭhenrual kawmin min kawm 

ve ṭhin a. Party khatah te kan awm a, an hnung kan zui a. A nunah khan nun ropui tak, tute mai 

pawh anmahni level-pui thiam, kawm thiam, dawngsawng thiam mihring a nih kha, amah ah 

mihring quality ropui tak a nei tih a lang chiang hlein ka hria a ni. Tin, mi-zaidam, mi-nunnem, 

mite dinhmun hriatthiampuitu a ni. Vawiinah hian kum 91 lai he khawvêlah Pathianin a dah a. 

Vawiina helai memberte pawhin kan entawn atan ka duh chu: ram hruaitu ropui tak a nih rualin, 

kohhran hruaitu ropui tak a nihna hi a zahawmin, a entawntlâk ka ti tak zet a ni.  

 

Tin, Pu K.L. Rochama chanchin an sawi nual tawh a; 1972 atanga 1977, term khat chauh MLA 

a ni. Mahse, chuti chung chuan vawiina kan ngaithlak tak ang khan India ram pumpuia Ex-

MLA te intelkhawmna a Vice-President ni phak a ni te kha a namai lo a ni tih a lang chiangin 

ka hria. Tin, thuziak mi ropui tak a ni a. Tin, kohhran lamah pawh sulhnu tam tak leh hmun 

pawimawh tak luah thin; BCM Kohhran tan phei chuan channa nasa tak a nih ka ring a. Tin, 

infiamna lamah Mizote national level ah hockey ah te tel ve phaka, Zofate national level pawha 

an hmel tilangtu a ni te kha a zahawm ka ti a.  

 

Tin, chu mai piah lamah ropui em ema ka hriat chu, former legislators ho zingah President 

nihna kha term sarih ngawt mai a chelh thei a, khata tang khan mi ropui tak, mi tana mi inpe a 

nih zia a tilang chiang hlein ka hria a. Khatah khan hlawh leh hlawkna a awm lo a, hamthatna 

tur pakhat mah a awm lo; mite tana nun hmanna mai a ni a. Term sarih ngawt a han chelh thei 

te khan mi ropui tak a nih zia a tilang chiang hlein ka hria a ni.  



 

Vawiin ah hian Pu S.T. Rualayapa leh Pu K.L. Rochama ten an kalsan tak an chhungte Pathianin 

awmpuiin thlamuan sela tiin duhsakna kan hlan a ni. Ka lawm e.  

 

SPEAKER :  Tunah chuan, Dampa Bialtu MLA zahawm tak Dr. R. Lalthangliana ilo 

sawm ang.  

 

DR. R. LALTHANGLIANA :  Pu Speaker, a hranpa deuh hleka hun min pek 

avangin ka lawm hle mai.  

 

Vawiin ni ah hian upa Rualyapa kan han sun ta mai hi a uihawm hi ka ti khawp mai a. Helai 

House ah hian term hnihna kan thut, opposition kan nih lai khan helaiah hian minister 

pawimawh tak mai a ni a, LAD a chang a. Thil tam tak sawi tur a awm rualin, hun a kal deuh 

tawh a. Ka rilrua theihnghilh miah loh ka neih fo thin a chu, a fapa nen tukin zingah kan inbia 

a, keimah ah hian a thleng dik khawp mai a. Opposition kan ni a, term hnih ka hmang ho a. Pu 

Ruala nen hian kan inkawmngeih khawp mai a, a accommodative ti mai ang, tu pawh hi amah 

ah hian an leng vek mai hi a ropui ka ti a. Tin, chutih mek lai chuan, opposition te’n thil kan 

han sawi te kha a ngaihsak a ni. Tin, a MLA te min ngaihsak piah lamah, a tu a te pawh a inah 

lut sela, a tih theih chinah hi chuan party thliar miah lova a kal thin kha a ropui ka ti khawp 

mai. Tin, kohhran-upa zia dik tak a pu a, a takin a lan tir a. Chuvang chuan, a nunah thil tam 

tak zir tur keipawhin ka neiin ka hria a, vawiin hian a uihawm ka ti hle mai.      

 

Tin, kum 5 a bial Sangau a enkawl chhung hian, a bial chhungah khatih hunlai kha chuan khua 

neuh neuh tam tak a awm a; inkalpawhna tha lo, khang zawng zawng kha term khat chhung 

khan motor kal theihin a lai tlang vek a ni, tih te kha kan sawi duh a ni. Vawiinni ah hian a 

uihawm ka ti a; kohhran-upa a kum 50 ni thei, kohhran lian taka rawngbawla awm thin kha 

kan han chan ta hi a uihawm ka ti a. A kalsan a chhungte Lalpan thlamuan zel se tih hi kan sawi 

ve duh a ni.  

 

Pu Rochama hi khaw khat kan nih avangin Pu Speaker, ding lo thei lo ka nihna chhan pakhat 

a ni a, ka tan mithar a ni lo a; Lunglei Zotlang khua, khaw khat kan ni a. Tukin zing khan a U, 

Upa K. Lalrokhuma fapa nen kan inbia a, sawi hmaih miah lo tura min duh hi ka sawi duh a. 

Nichina kan ngaihthlak ang khan, Pathianthu zirin BD a ni a, chu mai piah lamah chuan 

kohhran-upa a ni a. Chu mai piah lamah kohhran-upa tam takte leh kohhran hnarkai tute’n kan 

tih theih vak loh, ama fa hrin pawh ni lo, a unaute fa hrin, tu leh fate tan an hming lam ngatin 

nitin a tawngtaisak thin tih hi min rawn sawi sak teh u, an ti a. 

 

Tin, pa titi thiam em em mai a ni a, a bulah hian kan tawng hman mang lo a ni. Tin, mi bik a 

nihna em em chu, saptawng a thiam a, memorandum mi pawimawhte hnena han thehluh tur 

leh khang thil zawng zawngah khan vawi khat a ziah tawh chu midang hian tan ennawn ngai 

miah lo khawp, khatianga saptawng thiam thin kha a ni a.   

 

Tin, Lunglei a kan awm lai, naupanlai deuh hlek a ni a, Dubi mual kan ti a, LDC ground te kan 

ti a; tunah chuan sawlaiah sawn an inkhel thin a, hockey ah hi chuan Lunglei ah hian a aia 

thiam hi an awm lovin ka hria. Chuvang chuan, khatih hun laia inkhel thiam tak mai, 

‘Dialchana’ kan tih kha, Pu K.L. Lalrochama hming sawilo hian ‘Lunglei Diachana’ tia kan 

sawi thin kha a ni tih te kha ka’n sawi chak deuh a ni.  

 

Tin, thusawi thiam a nihna chu kawng dang ni sela, Pathianthu hi a hre em em mai a, Pathianthu 

sawi thiam a ni a. Tin, a that lai hunah camping leh crusade Speaker atan te hian an ruai nasa 

em em mai a, amah kaltlang hian thlarau bo tam takte’n chatuan nunna an chang tawh thin a 

ni, tih kha kan sawi duh a. Chutih mek lai chuan, a pa hi Pu Thanchhinga a ni a, khatih hun lai 



hian Lunglei ah an awm lo a, Christian hmasa berte zinga mi a ni a. Ramhuaite hlauh vanglai 

a ni a, sih te hi an hlau em em mai a. Chutih lai chuanin a pa kha kristian hmasa a nih avang 

khan khang zawng zawnga kha Pu Speaker, hlau lovin; tin, Pu K.L. Rochama mai ni lovin, a 

fate, a tua te pawh hi vawiin ni ah hian mipuitling tak tak, Pathian tih mi chhungkua, kristian 

hmasa an nih avang hian vawiinni ah pawh hian Zoram hmun hrang hrangah an awm a ni tih 

te ka’n sawi duh bawk a ni.  

 

Vawiinni ah hian mi thiam bik, mi tangkai, Mizoram tan pawha mi hlu te pahnih kan han chan 

hi a lungchhiatthlak ka ti a, an uihawm ka ti a. An kalsan chhungte hian Pathian thlamuanna, 

awmpuina, hliahkhuhna duhawm tak chang zel se tih hi kan tawngtaina a ni e.  Ka lawm e.   

 

SPEAKER :  Tunah chuan, Pu S.T. Rualyapa, Ex-Minister leh Pu K.L. Rochama, 

former Member of Legislative Assembly te sun nan ngawi rengin minute khat ilo ding ang u.  

 

[Sunna entirnan Member-te minute khat ngawi rengin an ding a.] 

 

Thu ang u le.  

 

Hei, kum 2026 Budget Session kan tan dawn a ni a, rilru tawngtaina nen tluang taka hun kan 

hman theihna turin hun hmang chho ila kan duh a. Tin, BAC 7th Report kha member te 

dawhkanah khan kan dah a, lo dah hmaih kan awm em aw? Kan hmu hlawm em?  

 

[Memberte’n a copy an dawng vek a.] 

 

SPEAKER : Nimin khan printing mistake leh eng emaw han hmuh hmaih te kha a 

awm avangin kan han chhu tha leh a, kan han dah kha a ni a. Kha kha kan lo hmu theuh tawhin 

ka ring a. Khati khan Business Advisory Committee-in a lo rel tawh ang chu tha kan ti mai em, 

Tha kan ti mai maw? [House-in tha an ti a.] Aw le, a lawmawm e. 

 

QUESTIONS & ANSWERS: 

Zawhna leh Chhanna kan la nghal ang a. Zawhbelhna pathum kan la ang a, kan tih thin ang 

khan. Zawhna neituin zawhbelhna a neih chuan kan la hmasa ang a, a dang pahnih kan lak belh 

bawk dawn a ni. Tin, zawhna subject per san lutuk kha chu pehhel hram hram kan tum dawn 

nia. Tin, Zawhbelhna te kha sei tak ni lo hram sela.  

 

STARRED QUESTION NO. 1  

Subject: Jordan Centre chungchang. 

Zawhna Neitu: Pu Ramthanmawia (East Tuipui) 

Pu K. Laldawngliana (Tuirial). 

 

SPEAKER :  A zawt turin East Tuipui Bialtu, Member zahawm tak Pu 

Ramthanmawia ilo sawm ang. 

 

PU RAMTHANMAWIA :  Pu Speaker, ka lawm e. I sawi tak ang khan mi pahnih 

zawhna lak kawp a nih avang hian helai (b) leh (c) hi tlemin inkalthelh deuh lai a awm a. A 

chhannaah khan Minister zahawm tak pawh khan a hrethiam turah kan beisei a ni. 

Kan zawhna, Minister zahawm tak Pi Rinpuii, Social Welfare, Women & Child Development 

changtuin min chhan a tan -  

a) Sethawn-a ruihhlo ngaite enkawlna hmun Jordan Centre, Synod hnena hlan tur hi eng 

chen nge tihfel a nih tawh?  

b) Engtikah nge hlan fel theih a nih ang?  

c) Jordan Centre, Sethawn hi Mizoram Sorkarin Mizoram Synod kutah engtik atangin nge 



a hlan?  

d) Agreement ziah a ni em?  

e) A nih chuan, agreement copy min pe thei em?  

 

SPEAKER :  Aw le, a lawmawm e. Chhang turin a changtu Minister, Pi Lalrinpuii ilo 

sawm ang. 

 

PI LALRINPUII, MINISTER :  Pu Speaker, ka lawm e. Hei, ka system hi hang 

zel mai a, hard copy atang te hian ka chhan mai a ngai dawn a. East Tuipui bialtu leh Pu 

Ramthanmawia leh Tuirial bialtu Pu K. Laldawngliana te zawhna ka chhanna chu –  

a) Jordan Centre, Sethawn hi Synod hnenah hlan turin sorkar chu a inpeih fel tawh a ni. 

Synod lam kan ngaichang mek a. Tunah hian Law & Judicial-ah kan vet zo tawh a, 

Finance-ah kan vet mek bawk a. Synod lam pawh an inpeih thawkhat tawh viau a, ACC 

hi an nei leh hnai a. Chutah chuan chiang zawkin min rawn hriattir ang a, an budget-ah 

pawh hian crore 2 lai an dah a ni.  

b) Tunah hian Synod kutah kan la hlan lova, Synod lam an inpeih fel hun hunah kan inhlan 

thei dawn a ni.  

c), d) & e) Agreement hi ziak tawh mah ila, Finance-ah vetting tih mek a nih avangin a 

copy hi ka pe thei lo a ni. Ka lawm e. 

 

SPEAKER :  Zawhbelhna zawt turin: - 

1) Pu Ramthanmawia, zawhna Neitu, (East Tuipui) 

2) Pu Lalmuanpuia Punte, (Hrangturzo) 

3) Pu K. Laldawngliana. (Tuirial) 

 

PU RAMTHANMAWIA :  Pu Speaker, ka lawm e. Hei, ruihhlo ngaite chanchin leh 

an harsatna hi sorkar ang pawhin kan hria a, kohhran pawhin kan buaipui em em a. Chhungkaw 

tin hi min nghawng em maw ni tih mai turin ruihhlo hian min bei a. Tuna Jordan Centre, 

Sethawn ami Synod ina hetianga ruihhlo ngaite enkawlna tura lak an duha, a han ruahman hi a 

lawmawm hle mai a, sorkar tan pawh a lawmawm ka ti a. Tluang takin a kal thei turah ngai ila. 

Ka zawhbelhna chu –  

i) Kan sorkar hian Jordan Centre hi Synod kuta hlan a lo nih dawn takah chuan, kan lo 

sawi fo thin ‘UNO hriat tham, Ruihhlo ngaite enkawlna’ tih kha din tum a la ni ta zel 

em? A nih chuan, eng chen nge hma lak a nih tawh? Khawi hmuna din tur nge a nih? 

ii) Mizoramah hian ruihhlo ngaite enkawlna engzat nge awm? Heng centre hrang hrangah 

te hian mi engzat nge awm? Tun sorkar hnuaiah hian chung centre-te chu tanpuina pek 

thin a ni em? A nih chuan, engzat nge pek thin a nih? 

iii) Ruihhlo ngaite enkawlna chungchangah tun sorkarah hian hmalakna thar engnge awm?  

 

Ka zawt tam deuh hlek a, min chhan theih loh pawhin ziakin min pe mai sela, Pu Speaker. 

 

PU LALMUANPUIA PUNTE :  Pu Speaker, ka lawm e. Vawiina ka inthuamna hi 

Lusei leh Mara Diar a ni a, anmahni pawhin an khim peih lova, ka rawn thuam sak a nih hi. Ka 

zawhbelhna chu –  

i) Mizoram sorkarin ruang phurhna kan tum chinah hian ruang engzat phurhna nge a vaiin 

tum sak a nih tawh? Bill tihfel theihloh te a awm em?  

ii) Tar pension inthun belh har em em hi engvanga awm nge ni? Tar pension hi sorkarin 

central-a an dawn bak ZPM sorkarin kan tum belh hi a ni a, tar ho hi an lawm em em a. 

Helaia inthun belh a har em em mai hi, khawiah nge harsatna a awm? Ka lawm e. 

PU K. LALDAWNGLIANA :  Pu Speaker, ka lawm e. Jordan Centre hi session 

apiangin ka din chhuahpui ziah a, sawi pawh ka sawi hnem a, tlawh pawh ka tlawh hnem a, 

hriat pawh ka hre thawkhat viauin ka hria a. Kan Minister zahawm tak Social Welfare, Women 



& Child Development Department min chhan atan ka zawhbelhna chu –  

i) Jordan Centre, Sethawn hi enkawl zui zelna turah Mizoram sorkarin hma la lova Synod 

a pek duhna chhan hi engnge? 

ii) A hlan hnu ah engzat nge sum sen chhunzawm zel tur a nih ang?  

iii) kum 2024-2026 tun sorkar chhung hian eng atan nge a hman tak ber?  

iv) Hnathawktute khuan engnge an tih? Ka lawm e. 

SPEAKER :  A lawmawm e. Zawhna pathum lak kan ti miau si a, kan member te chu 

inzahawm viau na a kan inhriatthiam tlan loh chuan hei, zawhna leh chhanna hi a pawimawh 

khawp mai a. Hun hi a tlem mah mah tih hi sawi a tam ang reng a. Chuvang chuan, kalpui 

thiam deuh hlek pawh hi a ngai thei mai thei a. Ka sawi ang khan, subject pawn lam te kha chu 

pumpelh hram hram kan tum ang a. Kan member zahawm tak takte phar pawh in la awm nual 

mai a, in zahawm khawp mai a. Amaherawhchu, khati khanin ruahmanna kan lo siam tawh si 

a, kan kaltlangpui phawt ang a.  

 

Zawhbelhna pakhatna, kan member zahawm takin a zawh kha a zahawm khawp mai a. Kan 

Minister te hi Zawhbelhna ah hianin data te an lo inringlo palh theih a, ani pawh khan a pawm 

tho a. ‘Tuna a chhan theih loha ziaka min pe a nih pawhin’ tih kha a ni a; Minister ngaihdan ni 

ta sela. 

 

Tin, a pahnihna kha ruihhlo chungchang a ni a. Mahse, ruang phurh leh pension chungchang 

kha a rawn zawt a ni a. Hei hi zawhna dangah pawh awm thei tho a ni a. Kha kha a chhang thei 

rihlo a nih pawhin kan hrethiam turah ngai ila. 

 

Aw le. A thei ang anga chhang turin Social Welfare, Women & Child Development Department 

changtu Minister Pi Lalrinpuii i lo sawm ang. 

 

[Zawhbelhna chhanna] 

 

PI LALRINPUII, MINISTER :  Pu Speaker, ka lawm e.  

 

[Pu Ramthanmawia Zawhbelhna] 

Kan Sorkar hi ruihhlo do kawngah kan tang nasa em em a. Tunah hian Lungleng ramah Pu 

Frederick-a te enkawl turin lian tham deuh tak din tum a ni a. Chu tah chuan after-care skill te 

neia khawvel pumpuiina min hriatpui thei tur a din hi kan la tum zel a ni, tih kha kan sawi 

hmasa duh a. 

 

Tin ruihhlo ngaite Centre kan neih hi 50 leh tih chu a ni a, a a awm zat chiah hi a figure ka lo 

chhinchhiah lova; khata chengte zat nen khan. Pu Papuia kha ziakin kan lo la pe ang a, kan 

department lam ten min lo chinchiah sak sela. Tin, hmalakna thar kan neih hi a tam em em a. 

Hulhhliap Short-Stay te pawh sawi thamin a awm a. Tunah hian 7th batch kan kal zo tawh a, 

chutah chuan kan kal dan tam tak kha han sawi dawn ila hun a heh dawn a, zawhna dang tam tak 

a la awm avangin. Pu Papuia hriat turin felfai taka ziakin department lamin an lo pe dawn nia.  

 

[Pu Lalmuanpuia Punte Zawhbelhna] 

Pakhatna kha, ruang 1888 kan phur tawh a. Chuta sum kan senso zat chu ₹1,97,78,002.00 a ni 

a, tunah hian process mek 74 kan nei a ni. Tin, helai ah ram hruaitu kal khawm kan ni a; kan 

hriat theuh atana ka duh em em chu, January Ni 15, 2026 khan online portal kan hawng a, 

chutah chuan ruang-phurh man kan claim thei tawh a ni. Tin, tar-pension hi eng vanga tlai thin 

leh thun har em em nge a nih tih kha kan zavai a hriatah min han zawt a, a lawm awm hle a. 

Tar pension beneficiary Ministry atang min pek zat hi - old-age 24,524; widow (hmeithai) 2278 

leh disabled 722 a ni. Tin, One Time Payment kan tih thin BPL an mahni chhungkuaa eizawngtu 

ber (bread earner) te an an lo thih palh hlauh chuan vawikhatah ₹20,000/- kan pe thin a. 



Chungte chu mi 197 anni a, a zavaiin mi 27721 anni. In thun belh a harna em em chu, Ministry 

in ceiling min pek avangin mitthi an awm leh chauh hian kan inthun belh thei a, a bak kha a 

dawngtu ngaiin an dawng reng thin a ni. 

 

[Pu K. Laldawngliana Zawhbelhna] 

Jordan Centre, Synod a pek a nih chhan kha chu, kan ram economy dinhmun kan hria a. Tin, 

sorkar anga hma kan laka sorkar hnathawh anga kan thawh chuan tu pawh mai hi (zepthu a 

awm lo) kan lo thatchhe tlang a, tih tak takna - extra effort kan pe peih lo a. Chuvang chuan, 

‘Kohhran ten an enkawl a tha ber ang’ tiin sawmna kan han siam a. Chutah chuan tender te 

pawh EOI te pawh kha kan han float a, mahse a chhangtu kan la hmuh chiah loh avangin, 

Synod kan han dawr ta a, anniin ti hian lawm takin min laksak ta a ni. Tichuan, sum sen 

chhunzawm zat tur hi tuna kan inremna angah chuan kumtin GIA ₹50,00,000/- kan pe ang a. 

Amaherawhchu, khatiang kan agreement a lo ral te kha chuan tihpun leh zel theih turin kan dah 

a. Tin, kum 2024-26 inkar kha chutianga sorkarin rilru a siam avangin hmalak tak tak theih a 

ni lo a. A thawktute chuan a hmun te an lo venghim tha a, an lo tifai a; kan property neihte a la 

duh tu apiang hnenah felfai taka inhlan tur a nih avangin an lo enkawl a ni ber e. Ka lawm e. 

 

SPEAKER :  A lawm awm e. Zawhna pahnihna ah kan kal ang a. Zawhna hi mi 7 te 

zawhna intawm a ni a, pawimawh ngang te pawh a ni mai thei a. Ka sawi duh chu, he mi zingah 

hian a zawttu tur kha kan insawm ang a, Zawhbelhna ah khan heta zawhna neitu tawmtute hian 

zawhbelhna kha kan right ah ngai lo ila, tiang chuan kan insem zai mai dawn a nia.  

 

STARRED QUESTION NO. 2 

Subject: Agriculture & Farmers’ Welfare Department chungchang. 

Zawhna Neitu: Pu Lalchhandama Ralte (Tuivawl) 

 

PU LALCHHANDAMA RALTE, OPP. LEADER :  Pu Speaker, zawhbelhna 

ah ka insum thung mai ang a, zawhna hi keiin kan nei ang a. Chutih rual chuan ka hma ang tho 

khan lakkawp a nih avangin a zawhna hi a chhawng lek lekin a awm a, min lo hriatthiam pawh 

kan duh a. Agriculture & Farmers’ Welfare Department changtu Minister zahaawm tak min 

chhan atan ka zawhna chu:  

a) Nikum 2025 chhunga sawhthing leina cheng vaibelchhe 4-5 chingpen nia Agriculture 

Minister in a sawi kha, hmuh let leh a ni em?  

b) Engtin nge hmu let tura hmalak zel a nih?  

c) A tichingpentute chungah eng tiangin nge action lak a nih?  

d) Sawhthing support price chungchangah Agriculture Minister-in Secondary Collection 

Centre rinhlelh zualte social audit hmanga umzuinaah cheng vaibelchhe 4-5 chingpen 

a awm thu a sawi kha tute nge tichingpentute?  

e) Khawi khua SCC Society te nge annih, sum ti chingpen tute hi? Ka lawm e. 

SPEAKER :  A lawm awm e. Chhang turin, Agriculture & Farmers’ Welfare 

Department changtu Minister Pu PC Vanlalruata i lo sawm ang. 

 

PU PC VANLALRUATA, MINISTER : Pu Speaker, ka lawm e. Hei, zawhna 

pasarih khaikhawm a ni a. System ah hian a chhanna hi ka hmu mai lo a, he ta tang hian ka 

chhang mai ang e.  

a) Nikum 2025 chhung a sawhthing leina cheng vaibelchhe 4-5 chingpen nia sawi kha 

sum release hmaa hum hman a nih avangin hmuh let tur a awm lo. 

 

b) Nikum July, 2025 thla khan thil fello a awm tih hriat a ni tawh a, MAMB chuan 

investigation team dinin vawi 4 lai SCC hrang hrang hrang leh an khaw tuamte tlawh 

chhuakin, an feh chhuak tawh a. Mi thenkhat, pamham zualin an sawhthing tharchhuah 

ni lo, hmun dang daih ami man tlawm zawka lei khawmin, SCC kaltlangin anmahni 



tharchhuah anga hralh an lo tum a, portal-ah pawh an thunlut fel vek tawh tih 

hriatchhuah a ni. Investigation team-in sawhthing, mahni tharchhuah ngei hralhtu nia 

an recommend-te hnenah chauh support price pek a ni. 

 

c) A tichingpentute chunga action lak chungchang kha, Secondary Collection Centre 

thenkhat atangin sawhthing hralhna date dik lo upload vanga sorkar price support pek 

tur pung ta hluai kha a ni a. Hei hi sum release anih hmaa finfiah niin, data diklo pawh 

siamthat a ni a, sum chingpen tur pawh hum hman a ni. Sum chingpen a awm hman loh 

avangin tu chungah mah action lak a ni lo. 

 

d) Sawhthing support price pekna tura Secondary Collection Centre (SCC) thenkhat 

enquiry/social audit hmanga unzuinaah hian mi thenkhat pamham zualin anmahni 

sawhthing tharchhuah nilo, hmundanga mi lei khawmin SCC ah an thar angin an hralh 

tih hriat a ni a, a taka sum tihchingpen a awm hmain enquiry/investigation kalpui nghal 

a ni. Investigation team-in mahni sawhthing thar ngei hralhtute nia an recommend te 

hnenah support price pek zel a ni. He zawhna chhan ni February Ni 17, 2026 thleng 

hian complain lut chinfel loh a la awm avangin, thil sual tih tum nia hriatte hming tarlan 

hi a la rem rih lo a ni. 

 

e) Mi thenkhat, anmahni thar chhuah nilo, hmun dang atanga sawhthing an lakkhawm an 

tharchhuah anga hralh an tumna berte chu hengte hi an ni: - 

i) Farkawn SCC  

ii) Khuangleng SCC  

iii) Cold Storage, New Champhai SCC  

iv) Ramhrangkawn SCC, Champhai te anni. 

 

SPEAKER : .Zawhbelhna zawt turin: -  

1. Pu Ramthanmawia, Zawhna Neitu (Eeast Tuipui) 

2. Pu Lalramliana Papuia; (Lunglei South) 

3. Pu K. Hrahmo; (Palak) 

 

PU RAMTHANMAWIA :  Pu Speaker, ka lawm e. Ka bial khaw hnih kha a hming 

a lo lang a, pawi kati khawp mai a; Bialtu tan pawh a zahthlak ka ti a. Tute nge tichingpentu 

tia ka zawh erawh chuan, kan ruling lampang an lo ni hlauh a. Opposition kan tel lo hi Pathian 

min venna ka ti a ni.  

 

Sawhthing hi kan Sorkarin mipuite hnena a zawrh, ching tur pawha thurawn a pek nasat em 

em a ni a, inthlan lai atang tawhin. Mipuite pawhin an ring a, an awi a. Chuvanga he sorkar 

pawh hi lo piang ta te pawh ti ila, a dik thei awm e. Tichuan, sawhthing chu an han ching a, an 

han thar a. Amaherawhchu, han lei zung zung te, han hralh zung zungte a lo har a nih ka ring 

a. Thil kha duh angin a kal lo a ni tih pawh kan hria.  

 

Ka zawhbelhna chu –  

i) Pu Speaker, hei, ‘Society member ni lo tan a hralh theih loh’ tih kha hun kal tawhah 

khan a kal a ni; chu chu tih awm tho ah ngai ta ila. Tichuan, tun kumtharah hian 

sorkarin a la la thei lova, tihian hralhna pawh an nei lova. Tah chuan, hralhna hriate, 

mimal hralh duh leh lei duhte tan pawh phal loh em ni? Sorkar policy-ah Society a tel 

ve lem lo, price support va beisei lote’n a nih ang ang, a tlawm pawha lo hralh duh 

awm ta se, chu mite chuan an hralh thei lo em ni? A leitu lo awm se, chu mite lei chu 

a phurh chhuah theih loh em ni, Champhai atangin? ‘Gate-ah an man’ tih te a awm a, 

hei hi engnge a awmzia? 

ii) Ka biala khaw thumah sawhthing chingtute Society-ah an inziaklut mai ni lovin, ‘ZPM 



membership fee an pek loh chuan’ tih te, ‘lawmluh nia an din loh chuan kan sorkarin 

an sawhthing a leisak dawn lo’ tih te a awm a ni. Hei, a ziak pawh ka nei a. Hei hi 

sorkarin a hriatpuia tih nge? Pu Speaker, a serious ka ti. Hei hi maw mipui Sorkar chu? 

Sorkar thianghlim, felfai leh langtlang turin kan beisei a; an kuthnathawh rah an 

tharchhuah a ni; a sema sem a ni lo. NLUP te SEDP te chu a sema sem a ni. 

  

PU LALRAMLIANA PAPUIA :  Pu Speaker, ka lawm e. Ka hming hi lam a harsa 

deuh a ni e. Ka Zawhbelhna chu Pu SPEAKER :   

i)  Kumin Februay thla atang khan Sorkarin Sawhthing lei leh tura ruahmanna a siam niin 

ka hria a, kha kha kalpui a ni ta em? Nilo se, engnge a chhan? 

ii) Hmarcha lei hun tur hand-holding hnuaia Sorkarin ruahmanna a siam hi kumthar hnu 

ah hian a niin ka hria a; ka biala hmarcha chingtute nen kan han inkawm kual a, hei hi 

tlai tlat a ni. Kum tawp bar-thla velah hmarcha hi hralh a nih loh chuan a buaithlak an 

ti a. Sorkarin hemi chungchang hi a hriatpuiin, ruahmanna a siam em? tihdanglam 

tumna a awm em? Ka lawm e. 

 

PU K. HRAHMO :  Pu Speaker, ka lawm e. Ka zawhna – “sawhthing leina cheng 

vaibelchhe 4-5 chingpen nia Agriculture Minister-in a sawi kha, hmuh let leh a ni em?” tih 

chhanna kha, “sum la release loh a ni a, chutiang hmuh let tur a awm lo e” tih a ni a. Sum 

release hma in sum a chingpen thei em ni? In tichingpen thin em ni? La release miah si loh 

chingpen angin engtin nge a sawi theih? ‘Sum release hma a ni a, sum chingpen tur a awm lo 

e’ a ti leh bawk si a. Hei hi engnge thudik zawk ni ang?  

 

SPEAKER : A lawmawm e. A theih ang anga chhang turin Agriculture & Farmers’ 

Welfare changtu Minister Pu PC. Vanlalruata i lo sawm ang. 

 

PU PC. VANLALRUATA, MINISTER : Pu Speaker, ka lawm e.  

[Pu Ramthanmawia Zawhbelhna]  

Sawhthing lei hi ZPM policy, sawhthing man man taka kuthnathawktute’n an tel theihna turin 

policy kan lo nei a, chu chu kg-ah ₹50/- kan ti a, support price hmanga pek tur a ni a. Chumi 

tih tur chuan sorkarin hma kan la a, system bill a ngai a. Tunhma sorkarah la awm ngailo thil 

thar a ni a, portal te kan han siam a, tiang chuan SCC te kan han vuah a. A tumkhat nan nikumah 

khan kan han kalpui kha a ni a. A vawikhatna a nih avangin marketing board pawhin ruahmanna 

tam tak a siam kha thil fello lai te pawh a lo awm ve a, kan portal te pawh a lo fel tawk lova.  

Chuvang chuan, sorkar ang pawhin fimkhur takin kan kalpui a ni. 

 

Hetah hian, ‘lei duh an awmin lei phal loh a ni em?’ tih hi, chutiang kan nei lova. 

Amaherawhchu Sorkarin a hunbi a tuk a, kuminah pawh hian February Ni 2 atangin support 

price mode-in kalpui tur a ni a, tunah hian kan kalpui tan mek a ni a. Chuvang chuan, support 

price beisei lote chuan englai pawhin an hralh thei a ni. Amaherawhchu, chutihlai chuan, tunah 

hian Champhai, (nikuma kan buaina tho) Burma sawhthing lakluh avanga tun tum pawh hi 

thleng a ni.  

 

Tute emaw mi rinawmlo deuhte’n Burma sawhthing an lo lei a, tlawm te tein, kha kha SCC a 

thawktu thenkhatte nen inthurualin SCC ah khan anmahni thar angin an lo ti a. Chu chu kan 

hmuh chhuahna chhan pawh hi, Aizawl-a kan office atanga kan han en khan SCC thankhat 

khan an thar let te kha portal-ah an lo upload si a, kha kha chu a dik lo e kan ti a, investigation 

team te kan tir a. Chutiang avang chuan a system-ah kha chuan sum chu a lo chingpen hman a 

ni. (Nichina Pu Hrahmo zawhna kha han chhang nghal deuh ta ila). Helam a system-ah kha 

chuan an lo upload tam lutuk a, sum tam tak support price pek tur a ni a, kha kha DC ah, 

DAMB-ah kan released a, Aizawl atangin, chu kan release chu an lo la pechhuak hman lo hlauh 

a, kan vannei ta a ni. 



 

Tichuan, investigation team pawh a rang thei ang berin kan intir nghal a, thil fel lo tam tak kan 

hmu chhuak a. Tun thleng pawh hian in report-na tur kan siam Damsih-a lo in report kan 

rinhlelhte, an sum kan release duh lo pawhin tun thleng hian min lo charge ngam tawh lo a ni 

tih kha kan hmuhchhuah te a ni a. 

 

Tin, khaw 3 ah ‘membership fee pe lovin a kal theih loh’ tih kha, hei hi chu sorkar ang chuan 

kan hriatpui tawp lo mai a. Kan pu, Pu Duhoma’n a sawi thin a, “ZPM kalphung thar sorkarah 

chuan a phurtu kan en ve dawn lova, a phurah, a hnunga Em kha kan en dawn” a ti a, tun 

thlengin kan la kalpui a ni. 

 

[Zawhna & Chhanna hun a zo a; House thutlukna lak anih hnuin sawi chhunzawm a ni a.] 

 

Tunah hian khatiang kha kan hre lova sorkarah chuan nikumah pawh sawhthing ching tam ber 

ber te chu Congress-pa leh MNF-pa te an ni deuh vek a ni. A chhan chu, an dinhmun a lo tha 

a, sawhthing chi man te a lo to a. Chuvang chuan, dinhmun tha deuh tan lo chuan sawhthing a 

chin tam ve theih vak lova. Kuminah pawh hian chutiang chuan kan kalpui chho mek a ni a; a 

phurtu kan en lem lo a ni, tih kha kan chhanna a ni.  

 

[Pu Lalramliana Papuia Zawhbelhna]  

Tunah hian kum 2026 2nd February atang khan sawhthing pawh SCC level ah lei leh tan a ni a, 

buaipui tan a ni a, kan kalphung hi a dang deuh a. He kan agriculture market-ah hian nakinah 

chuan kan farmer-te hi mandate type-a luhpui kan tum a ni. Chuvang chuan, SCC pawh kan 

tuai thar zel a, training te kan inpe a, anmahniin SCC level-ah khan sawhthing te pawh auction 

ve a tender turin kan inhriattir a. Chutiang chuan tunah hian Khuangleng SCC bik-ah chuan 

NERAMAC leh Opickpure-ten tunah hian sawhthing an buk mek a, an ngamna sorkarin a khua 

distance a zira floor price a siam ₹30 - ₹35/- kan nei a, chumi hmang chuan kha floor price an 

ngamna bak, khami inkar kha support price mode-ah kan luhpui leh mek a ni a. Tunah hian 

hnamdang vai-sumdawngte hian a nihna takah chuan mi nep tumin an tangrual mek a, kan insu 

chho mek a. Chuvang chuan, kan SCC-te pawh naktip maiah hian Aizawl ah kohkhawm kan 

tum a, helaiah hian tan lak tlan kan ngai hle a ni. Sorkar leh kan farmers te, kan SCC society te 

pawh hi tanrual kan ngai chho viau dawn a ni. Chuvang chuan, kan sawhthingte pawh to zawk 

a hralh thei turin sorkarin hma a la chho mek a ni.  

 

Tin, hmarcha hralh hun chungchanga zawhna kha, kan lo tisual deuh hlek a, kan lo meeting 

tawh a. MAMB chuan kumtharah chuan hmarcha hi December atanga support price mode-a 

luhpui kan tum tawh dawn a, kan lo tlai deuh hlek a. Kuminah hian January kan ti a, kan lo 

tisual deuh tih kan inhmu chhuak tawh a. Committee-in kum thar 2026 ah chuan December 

atanga support price a luhpui kan tum a ni.  

 

[Pu K. Hrahmo Zawhbelhna] 

Ka chhang tawh thovin ka hria - ‘Release hma in sum tihchingpen a awm em?’ tih kha. Kan 

system-ah kha chuan a lo awm ve deuh a ni; system thar kan built ka tih kha. Chuvang chuan, 

a tak, a cash ang chuan chingpen loh mahse, hetah kan account kan system-ah khan a buai tak 

nuai avangin a chingpen ang khan kan sawi a, kei pawh khan ka sawi sual deuh hlek a, 

‘chingpen tur’ te pawh lo tih awm zawk a ni a. Kha lai kha kei pawhin ka sawi sual a ni. Ka 

lawm e, Pu Speaker. 

 

SPEAKER :  Aw le, kan House Leader zahawm takin sawi duh a nei a, i lo sawm ang. 

 

PU LALDUHOMA, CHIEF MINISTER :  Pu Speaker, East Tuipui bialtu Member 

zahawm takin a lehkha a sawi ‘ZPM nilo, lawmluh ni ah awm ngeite chauhin sawhthing an 



hralh thei ang’ tih kha, a copy keimah min rawn pe turin ka ngen duh a. A dik a nih chuan, a tul 

angin action kan la ang a, phuahchawp a nih pawhin kan um zui hrim hrim ang. 

 

LAYING OF PAPERS: 

SPEAKER :  Zawhna & Chhanna hun a zo a, business dang - Laying of Papers ah 

kan kal ang a. (Aw le. Kan member khan kan house leader hnenah khan lo pe mai se, 

khawngaihin.)  

 

[Interruption] 

 

(PU RAMTHANMAWIA :  Nangmah kal tlangin ka’n pe duh deuh a, Pu Speaker.)  

 

A ngai lem lo e; a phut lem lo e.  

 

Pu F. Rodingliana, Minister zahawm takin heng te hi House dawhkanah rawn lay se - 

1) The Mizoram Electricity Regulatory Commission (Framework for Resource Adequary) 

Regulations, 2025; 

2) The 16th Annual Report of the Joint Electricity Regulatory Commission for Manipur 

and Mizoram for the years 2023 – 2024 and 2024 – 2025 (upto 22nd July, 2024); 

3) Separate Audit Report of Joint Electricity Regulatory Commission for Manipur and 

Mizoram for the years 2027 – 2018 to 2022 – 2023.  

 

 

[Pu F. Rodingliana, Minister-in a paper-te House dawhkna ah a lay a, Speaker duh angin a 

copy memberte hnenah sem nghal a ni a] 

 

DISCUSSION ON MOTION OF THANKS: 

SPEAKER :  Tunah chuan Governor thusawia Motion of Thanks Member zahawm 

tak Pu Lalramliana Papuia rawn move tak kha kan sawiho dawn a ni.  

 

[House remtihna in member pakhat tan thusawi hun minute 10 leh, warning bell minute 9 ah 

pek a ni dawn a ni.] 

 

SPEAKER :  House Leader leh Opp. Leader te kha chu kan han duhsak deuh thin a, 

Opp. Leader hi a hun kha lo ngai pawimawh hram hram tura ngaih a ni a. Amaherawhchu, han 

pelh hret te pawh kha kan han hrethiam thin kha a ni a. Kan House leader erawh chu time limit 

kha kan ti hran lo a ni.  

 

Tunah chuan Motion move tu Member zawhawm tak Pu Lalramliana Papuia sawi hawng turin 

ilo sawm ang u.  

 

PU LALRAMLIANA PAPUIA :  Pu Speaker, ka lawm e. He House zahawm taka 

kan Governor thusawiah khan kan department hrang hrangte hmalakna leh hmasawn dân a lo 

tarlan zawng zawngte kha, a sorkar fawng vuan tak tak tute pawh hian kan lo ngaihtuah chiang 

lovin, kan lo ngaihtuah kim lo hle mai a tih min ngaihtuah tir a. Kha thusawi ngaihtuah khan 

thil tam takah he sorkarin hma a lak tawhnate, hmachhawp a neih tawhte a rawn sawichhuah 

kha ‘A lo ni tak maw!’ tih tur hi ka hmu nualin ka hria a. Chung avângte pawh chuan ‘lawmthu 

sawina tur hi a tam thar hle mai’ tih min ngaihtuah tir a ni. 

 

A hmasa berah chuan, Assembly rorel kalphung zahawm leh mawi taka kal ṭhin kan chhawm 

nung zel dânte a rawn tarlang kha a lawmawm ka ti a. Sawihona leh thu inchuh neih nihkhua 

pawha mawihnai taka he rorelna in kalpui a nih ṭhin thu te. Tin, khatianga he rorel in a roreltute 



pawhin chhunzawm zel turin min ngenna leh duhsakna ṭawngkam a rawn tarlangte kha 

lawmawm ka ti a, lawmthu sawi phu hlein ka hria a ni. 

 

Kan Governor zahawm tak thusawia lawmthu han sawichhuah chakawm tak tak eng emaw zat 

a thusawiah khan hmuh tur a awm a, minute 4-5 chhung chuan han sawi vek sen pawh a ni 

dâwn lova. Chuvâng chuan, kei chuan a bulpui, a lian zual leh ṭhenkhat lawmthu sawi ṭul nia 

ka hriatte kan rawn sawi lang ang a. Kan Member zahawm tak tak dangte’n an rawn sawi, a 

tènau leh thil dangte chu luhchhuah vek hman lo turah ka inngai deuh a ni. Chung hmasawnna 

leh hma thlir tam tak a tarlan zinga road sector lampangah khan bul han ṭan ta ila. 

 

Hmasawnna tura kan mamawh bul thut zinga mi chu, ‘kawngpui sial hi a ni’ tih kha kan pawm 

ṭheuhin a rinawm a. Kan Governor thusawiah khan he sorkar kalchhung hun reilote ringawtah 

pawh hian kawngthar laih 146 kms chuang a awm thu te kan hmu a. Tin, 362 kms chuang 

black-top, resurfacing a nih thu leh, concrete pavement ringawt pawh 107 kms chuang siam a 

nih thu te a rawn tarlang kha a lawmawm hle in ka hria a. Sorkar hmasa hunlaiah khan sorkar 

hlim chhawn kum hnih a kal chauh tihah hetiang zat kawngpui sial leh hmalakna hi a lo awm 

tawh ṭhin em aw ka hre lova. Chuvâng chuan, tun tumah hian he hmasawnna nasa tak a rawn 

tarlante avâng pawh hian a lawmawm ka tiin, a thusawi kha lawmthu han sawi letna tlak niin 

ka hria a ni. 

 

Tin, kawng dang, power sector lamah pawh hmalakna Governor-in a rawn tarlan zingah khan 

Thenzawl Solar Plant, 10 MW nikum kum tawp lama commission fel a lo nih thu te kan hmu 

a. 24 MW siam thei tur Tuirini Small Hydel Project te pawh tunah hian a lungphum phum fel 

a ni a, hma lak ṭan mai theih tur a nih thu te a rawn tarlang kha a lawmawm hle in ka hria a. 

Heng bakah hian P&E Department hnuaiah hmasawnna ropui tak tak kan neih eng emaw zat a 

rawn tarlan zingah, hun hmasa lamah pawh kan tih theih ngai loh thil lawmawm tak, a hun taka 

kan electric eng chhit man kan pek tak avânga rebate ₹4,28,00,000/- (Vaibelchhe li, nuai 

sawmhnih leh pariat) zet mai kan dâwn thu a sawi langte hi a ropui-lawmawm dangdai hle in 

ka hre bawk a. Hun hmasa lamah electric bill ba pek theih loh avângin leiba eng emaw zat a 

awm tih kha kan hriat reng ṭhin a ni a. Tunah chuan a ngaihna hria sum enkawltu in sum thiam 

takin a enkawl a ni tih a lang a, ‘rebate hmu thei khawpin a hun takah electric bill te kan han 

pe thei ta a ni’ tih a tarlangte khan min tilawm hle a ni. 

 

Tin, health sector lamah hian hmasawnna lawmawm sawi loh theih loh chu, health zinga 

hmalakna pakhat kan Governor speech phek 9-naa a lo tarlan Mizoram Healthcare Society 

hmalakna hi a ni bawk a. Sorkarin cashless, pawisa pek ngai lova inenkawl theihna healthcare 

scheme Mizoram State Health Care Scheme (MSHCS) hmanga a kalpui nikum November Ni 

25 chin report a han tarlan ringawtah pawh khan damlo 49,565 emaw zet kha Mizoram chhung 

ringawtah pawh 48,761 leh Mizoram pawn lamah 804 zet ten an hmang ṭangkaiin an chhawr 

thei a ni tih a rawn tarlante kha ka chiang tharin a lawmawm ka ti thar hle mai a, heng pawh hi 

lawmthu sawi mawlh mawlhna tur niin ka hria a ni. Sawi tur health-ah pawh hian tam tak a 

awm a, amaherawhchu tlema han dap zau deuh ka duh si a kalsan leh ta mai ila. 

 

Agriculture lampangah pawh hian Hand-holding ‘Bana-kaih’ kan tih hnuaiah sorkar kal mekah 

hian he sorkarin a intiam ang ngeia flagship programme hnuaiah kut-hnathawktu chhungkua 

19,927 te tharchhuah sawhthing 33,800 zet mai hralhna tur ruahman puia hma an la te hi a 

lawmawm hle in ka hria. Heng hi Governor address-ah khan a rawn tarlang vek a, sorkar 

hmalakna kan Governor-in a rawn puanchhuah zingah lawmthu sawi mawlh mawlhna tur niin 

ka hria a, ka’n tarlang duh bawk a ni. Zoram mipui leh a bik takin kut-hnathawktute chu an 

lawm veng veng turah ka ngai a. Helai a ram roreltu a hminga thuchhuakte pawhin ha hipa 

lawmthu kan sawi chuan, a taka hlawkna teltu kut-hnathawktute phei chu an va lawm dâwn 

em, kan Governor thusawiah hian. 



 

Heng zawng zawng kan sawi takte bakah hian kan tourism lama hmasawnna nasa lutuk lo lang, 

kum hmasa lam aṭanga tourist footfall aṭanga chhutin 29.50% ngawt mai hmasawnna kan hmu 

te kha a lawmawm a. Tin, Sports lamah ni se, tun hnaia Global Sports Convention, New Delhi-

a neihah Mizoram-in Best Upcoming State in Promoting Sports and Physical Education kan 

dâwn thu te kan han hmu leh zel a. Tin, Education lamah ni se la, hun hmasa lama rei tak 

hluihlawna lo awm tawh, ‘a puitling thei dâwn lo’ kan tih tawh Engineering College, Pukpui-

ah Academic Session thara class kal thei tura sorkarin ruahmanna a kalpui thu Governor-in a 

tarlangte kha a lawmawm ka ti em em a. 

 

Tin, AH & Vety Department lamah te pawh State danga an tih theih ngai loh Doorstep Artificial 

Insemination Service te department-in a kalpui leh zel te hi a ropuiin, a lawmawm a. Governor-

in khang zawng zawng a rawn tarlan avâng khan a thusawi kha keini pawhin lawmthu kan sawi 

letna tur tling niin ka hria a. 

 

Pu Speaker, heng hmasawnna leh hmachhawp, thu lawmawm tak tak kan ngaihthlakte avâng 

hian kan Governor thusawia lawmthu sawina Motion hi lungrual taka Memberte’n min 

remtihpuia, min adopt pui turin kan ngen nghal bawk a ni. Ka lawm e. 

 

SPEAKER :  Pu RM Chakma ilo sawm ang. 

 

PU RASIK MOHAN CHAKMA :  Pu Speaker, ka lawm e. Hei, kan Governor 

zahawm tak thusawia Lawmthu Sawina Motion sawihonaa ka sawi duh hmasak ber chu, 

Governor thusawi hi a tawi khawp mai a, ‘sorkar hian lian tham sawi tur hi a nei vak lo em 

maw ni le; thilte takte pawh an sawi fai tir vek mai a’ tih hi a ni. Pu Speaker, thil lawmawm 

chu a nih tho rualin Office expenditure lehkhapuan leinate pawh hi sawi tel ve law law sela a 

ṭha mai tur a ni a; chu chu Governor thusawi danglamna deuh chu a ni. 

 

Pu Speaker, a hmasa berah chuan, lawmthu sawi tur awma ka ngaihah chuan hengte chu kan 

avoid mai turah ka ring a. “I once again reiterate my government’s commitment towards 

providing efficient responsible…..” a tiha, ‘efficient Government’ tih hi, kum hnih chhung hian 

buaina sawi neuh neuh a tam lutuk; an efficient loh zia hi a lang lutuk a ni. Thil vawikhat sawi 

tawh hnuah sawifiah leh zel a ngai ṭhin hi sorkar enkawlna efficient a nih chuan a dik mai thei 

a. Nitin deuhthaw khan sorkar thiltih kan Minister-te’n an sawifiah ngai a awm ṭhin hi, kha kha 

‘efficient’ tihna a ni em aw, ka ti a ni. MPSC result-te pawh vawikhat puan tawh hnuah tihnawn 

leh a ngai te hi, khangte kha ‘efficiency’ a ni thei em? Efficient an nih lohzia kha a lang a ni. 

 

Tin, Pu Speaker, ‘transparent’ tih lai hi; kan hotute, i ding lama ṭhu te hian an sawisel chuan, a 

sawiseltute kha an haw viau ṭhin em aw, ka ti a. “Tuma min relpui a ngai lo, MLA 27 kan awm 

alawm” a tihte kha, a transparent lohzia kha a lang chiang a. Khangte kha chu Governor sawi 

tir lovin pehhel dân ngaihtuah ve mai awm a ni a; mahni leh mahni an inti mualpho duh hi a 

mak ka ti a ni. 

 

Tin, helai Mizoram Bana Kaih Policy hian a huam zau lo em em a, beneficiary pawh an tlem 

em em a, sang em pawh an tling lova. State pakhat ve meuh flagship programme atan chuan a 

huam zim si a. Chuvângin, ‘flagship programme’ tih chi niin ka hre lo, Bana Kaih Policy kan 

tih hi. Hei, kum hnih chhunga beneficiary hi nuai pawh an tling lova, ‘sang tel’ tih ringawt a ni 

a. Chuvângin, ‘flagship programme’ kan tih avâng hian a ropui deuh turah an ngai em maw ni. 

Sawi ringawt vângin a ropui thei lova, hnathawhnaah khan a ropui ṭhin a ni. A ṭawngkam te 

chuan ropui theih ang berin kan sawi thei, mahse, a taka thawh, action kha a pawimawh zâwk 

a ni, ṭawngkama sawi ringawt ai chuan. Chuvâng chuan, hei hi flagship programme a tlingin 

ka hre lo, State sorkar pakhat vêng vawng tan chuan. Chuvângin, hengah hian lawmthu sawina 



tur a awm pawhin ka hre lo a ni. 

 

Tin, Pu Speaker, “The Mizoram Liquor Prohibition Act 2019” hnua amendment kan siam takah 

khan, case register tih ang rengte kha a tam a. Khangte kha liquor definition kan siam loh vâng 

a ni em aw, khatiang em ema case a tam kha. ‘Beer’ te pawh hi ‘Wine a ni lo’ te kan ti a, 

khatiang avâng emaw ni hetiang em ema a hmang sualtu an tam tak? 

 

Tin, Pu Speaker, Mizoram chhungah tourist an pung hi a lawmawm em em a. Kan Chief 

Minister hmasa Pu Zoramthanga thusawi “Mizoram boruak hi hralh tham a awm a ni” a tih 

kha, chu chu tunah kan hralh mek a ni. Chuvângin, a business ṭawngkam chu kan hmang lo 

ṭhin a, eng emaw zawngin kan sawi kawi a. Tunah hian Mizoram boruak thinghlim hi kan hralh 

mek a ni lawm ni? Hetah hian lawmthu ka sawi a, Pu Zoramthanga thusawi kha min hriattir a, 

a lawmawm ka ti a ni. 

 

Thil dang kha chu ka sawi tawh ang khan, Governor Address-ah chuan a lian tham deuhte hi sawi 

tir ve tur a ni a; a zawng zawng kha an phawrh chhuak em maw ni tih mai tur kha a ni a. 

Chuvângin, lawmna tur a awm rual rual khan, awm lo deuh deuh chu a tam ve a ni, tih kha ka 

sawi duh a ni e. Ka lawm e. 

 

PI BARYL VANNEIHSANGI :  Pu Speaker, ka lawm e. Kan rawngbawlpuite duh 

dân diak diaka kal hi a har khawp mai a. A châng leh address-ah a kim loh thu te, tarlan loh thu 

te an sawi a; kan han tarlan chipchiar deuh leh, a chipchiar thu an sawi leh bawk a. Pu Speaker, 

a chipchiar poh leh sawi tur a tam ni maiin kei ka lo ngai a. Chuvâng chuan, minute 10 chhung 

chauh a ni si a, han ṭan deuh nghal zar zar mai ila. 

 

Kan Governor zahawm tak address-ah khan kan hmu a, hei sorkar kum hnihna kan hmang mek 

a ni a. Hmasawnna te, hmathlir te, hmachhawp te ṭha tak tak kan nei a, a vaiin kan thual seng 

lova. Amaherawhchu, vawiinah hian sawi vek lo mah ila mipuite hi a chhawrtute, a zar zotute, a 

ṭangkai puitute kan nih avângin keimahni ṭheuhah kan chiang tlangin ka hria a. 

 

Pu Speaker, he Ministry hian fak leh chawimawi phutin mipui rawng a bawl lova, a thiam leh a 

theih ang tawk a chhuah a ni mai a. Amaherawhchu, kan chetlate, kan theihtawp chhuahnate hi 

ral aṭanga min thlir a, min chhiar a, min lo zirtute hian an lo hre khawp mai a. Chuvâng chuan, 

he address-ah pawh hian award te, acknowledgement kan dawnte pawh tarlan a ni a. Phek 12-

naah khan ICT Department an lo lang a, ‘DigiLocker Accelerator’ award an dawnte, phek 14-naa 

lo lang Tourism Department-in ‘Emerging Eco and Nature Retreat Award’ an dawnte. Tin, 

nichinah khan a motion puluttu in a sawi tawh a, sports lamah acknowledgement kan dawn, ‘Best 

Upcoming State Promoting Sports & Physical Education’ tihte a ni a. 

 

Tin, hmanni lawkah kan hria a, Pu Speaker, Governor’s address-ah a tel lo nain, Minister ang 

pawhin chawimawina lawmman te pawh an dawng a nih kha. Chutiang chuan, min tehtute hian 

tehfung hrang hrang, buklung hrang hranga min teh chung pawhin heng award pek tlakah min 

ngai hi a lawmawmin, he sorkar hna a tak taka a thawh zia a ti lang chiang hle in ka hria. 

 

Tichuan, Pu Speaker, ṭhalai nihna anga ka lawm em em chu - mihring kum chhiara hun tam zâwk, 

ṭha tam zâwk la neite he sorkarin a ngai pawimawh hi a ni a. Ṭhalaite, ‘Youth Empowerment’ 

kan tihte, Skills Development te bakah sports lamah development tam tak a lo lang a. Tin, kan 

hmu a, chanchintharah te pawh kan ngaithla in, kan hria a; Pu Speaker, kan theih ang tawka kan 

thu kan sawi venah te, kan au venah te pawh a rem rem lo te leh resources nei tam lote pawh 

skills development hmanga ram changtlung zâwk leh changkang zâwk-ah te, developed zâwk-

ah te an inhlan chhoh dân te kan sawiin, an ram hmingte kan lam ve ṭhin a.  

 



Chutiang zul zui deuh chuan skills development ngaihpawimawhna a lo lang chho hian hmalap 

hun eng tak kan nei thei dâwn niin ka hria a, chung chu a phurawm hlein ka hria a ni. I phalna in 

Pu Speaker, Governor’s address phek 14-naah khan ṭawngkam mawi tak mai an ziah, ‘Mizoram’s 

youth industry-ready’ a tih kha vawiinah hian sawi lan leh ka duh a. He industry-ready hian awm 

ila, tin, hemi tur hian hmathlir leh hmachhawp kan neih angte pawh hi kalpui zel sela, a changtu 

Minister leh department te pawhin theihtawp chhuah sela, hlawhtling ngei se, nangmah 

kaltlangin duhsakna ka hlan a ni. 

 

Tin, sports lamah hian, Pu Speaker hei hmalakna kan nei zel a. Sports hi kei ka lo ngaih dânah 

‘infiamna’ kan ti a, a funkim viau chuan ka hria a. Amaherawhchu, infiamna mai ni lovin, 

eizawnna ni se la, chhungkaw chawmna ni se la, mahni leh mahni inchawm thei infiammi nei 

tam ila, ram inchhuanna khawp neiin sports-person tam tak rawn pung zel se ka duh tak meuh 

meuh a. Chuvâng chuan, sports pawh awmze nei zawka hmalak a, infrastructure lam hlamchhiah 

chuang si lova a khel mite, a infiam mite develop lam kalpui zel hi a ṭhain ka hria a. Hetiang 

zawng hian Minister te pawhin hma la zel turin nangmah kaltlangin duhsakna ka hlan a ni. 

Tichuan, Pu Speaker, khawvel a thang zel a, tih dân hrang hrang a rawn chhuak a, tunah chuan 

digitalization lam a lo lang ta a. He khawvel pen ruala kan pen ve theihna hi a lawmawm hle 

in ka hria a. Governor’s Address phek 5-na kan hmuhin ‘Mipui Aw’ portal kan siam a. Hetah 

hian vuivaina nei te, manganna nei te, harsatna nei ten sorkar hotu lu hnenah aw chhuahin 

lehkha te an thawn a. Tichuan, an harsatna te kan sorkar hruaitute’n lo ngaihthlaksak mai ni 

lovin, hma an lo lak sak a, chinfel sak an nih te pawh rawn tarlan a ni a. Hei hian mipui sorkar 

kan nihzia a lantirin, ‘mipuite hi an hlim em; an him em’ tih ngaihventu sorkar kan neihzia a 

lantirin ka hria a ni. Phek 8-naah khan online portal check-post module kan nei a, hei te pawh 

chhiah petu turte, a chawitu turte tan a awlsamna leh hmasawnna a ni. 

 

Tin, phek 10-naah ‘Smart Classroom’ tihte a ni a, hei phei hi chu a ram ang pawha kan ṭhanpui 

tur a ni a, kan nghakhlel tak zet zet a. Tichuan, phek 16-naah ‘e-RAM’ a lo lang a, e-RAM hi 

chu kan hre lar tawh a, sawi nawn lo mai ila. Tin, phek 20-naah khan ‘Digital water governance 

Mz-SWIC’ leh ‘Digital Agriculture Mission’ a rawn lang bawk a. Tin, sawilan loh theih lohah 

chuan, ‘property card’ pawh North-east pumpuiah a sem chhuak hmasa ber state kan ni thei hi 

kan ministry, minister leh officials te an efficient zia a langin ka hria a ni. 

 

Tichuan, Pu Speaker, Bana-Kaih chungchang hi sawi ka duh a. Nichina member zahawm takin 

a rawn sawi hmang khan, a chhawrtu tam lo ang khan an sawi a. Amaherawhchu, hei hi chu a 

mamawhtute’n kan dil tur a ni a; kan dil miau loh chuan a sema sem lam kan kalpui si lova. 

Chuvângin, an bial lamah te an dil thahnem ve lo em ni aw, tih ngaihtuahna a awm a. Keini lamah 

chuan kan inchan lo letling zâwk a ni a. Amaherawhchu, hei hi kan hotute’n ruahmanna leh (hei 

Pathian zarah kum 3 ṭha kan la nei a,) hemi hmang hian kan la intung nungin, a mamawhtute’n 

kan la hmu zel ang tih kan ring a, ‘sorkar flagship program’ tih loh theih loh a ni. 

 

Pu Speaker, ka’n hawi vel hian, tlang ramah cheng mah ila, in (building) a khat thup mai a, kan 

kawngpui te lah lirthei pun avângin kan tawt em em. Chutih karah chuan nitin ei khawp zawng, ei 

chawp dap, ni sensa hnuaia thawk, harsa tak tak tanpui ngai, bana kaih ngaih mai pawh ni lo, kawnga 

dawma kal zirtir ngai leh kaihkuah ngai tam tak kan la awm a ni. Chung chu keini bialah te leh kan 

rawngbawltute bialah hian an la tam hle in ka hria a. Chutiang chuan, keini AC leh daihhlim hnuaia 

kan ṭhut lai hian, chhungkaw chawmtute’n harsa takin, an damlohna pawh inentir thei lo khawpa 

pachhiaa ei zawng mek an ni tih hi kan theihnghilh thiang lova. Chu chu sorkarin hriain kan banah 

min kai hi kan lawm tak zet zet a. A chhawr ṭangkaitu Mizo mipuite hi a tam thei ang ber kan nih 

theihna tur pawhin he flagship program hi ngaihven ila, kan hman ṭangkai theihna tur trade hrang 

hrangte pawh kha ngaihven tam ila. Tichuan, bialtute nen ṭang hovin theihtawp kan chhuah ang a. 

Tin, lei rem an rah ve theihna tur, kan tu leh fate tana thil tam tak kan lo siama, kan lo khawl ve 

theihna tur a ni tih kha kan hriat a ṭha hle in ka hria a ni. 



 

Vawiinah hian Pu Speaker, (mimal ngaih dân deuh a ni a,) vaibelchhe tel kan lak luh te, loan 

kan hmuh te, building ṭha leh changkang, hotel changkang tak tak kan din te hi a ṭha e; 

hmasawnna, development vek a ni. Chutih rual chuan, kan basic needs kan neih loh chuan heng 

hmasawnna te hian kan zavaiin min thleng lo a. Tin, mipuiin kan ṭangkaipui vek lo a ni. 

Chuvâng chuan, kan eizawnna kawngah hian min pui tur sorkar kan nei hi kan lawm a. 

Hnianghnar zâwkin, tun aia thahnem zâwk hian he Bana Kaih flagship program chhawrtu hi 

kan nih ngei pawh ka beisei a. Chutiang tur chuan kan hotute pawh lo inhawng deuh deuh sela 

a ṭhain ka hria a. Mipui mamawh, mipui, mitin thleng phak kan ngaihtuah hi development dik 

tak zâwk niin ka hria a ni. 

 

Aw le, Pu Speaker, he Governor’s Address ṭha tak mai kan hmu a, lawmna tur tam tak hi Motion 

of Thanks pulut tuin a rawn dil ang khan adopt ngei turin ka thlawp e. Ka lawm e. 

PU. K. HRAHMO : Pu Speaker, ka lawm e. Kumina Governor’s Speech hi ka’n 

chhiar ṭhin a, Aesop-a thawnthu-bu chhiar anga chhiar a ngai tlat mai a, hriatthiam pawh a har 

a. Hei, ka hmaah hian nikuma Governor’s Speech (19th Feb., 2025) ami a awm a, a number a 

inpe a. Entîrnan: 1, 2, 3 tiin, 18-ah Agriculture & Farmers’ Welfare a inti a. A kal thla zel a, 19, 

20 a ni leh a. Tichuan, planning programme implementation te pawh 21 tiin, a fel em em mai a 

ni. A chhiar a nuam a, hriatthiam pawh a awl bik a ni. 

 

Amaherawhchu, kumina Governor Speech an ziah hi chu Aesop-a thawnthubu chhiara chhiar a 

ngai a. Agriculture chungchang kan chhiar laiin, chhiar zawm zel tur emaw kan ti a, kan han chhiar 

leh a; Social Welfare-ah emaw kan lut daih a. Hetiang reng renga siam hi chu ṭha ka ti lo. 

 

Tin, hei tunlai hi Governor leh kan sorkar hi an term a ṭhat loh avânga ṭha deuha tihsak an duh 

lo nge; emaw, ‘mipui nawlpui support-na kan nei tawh lo bawk nen, heti hian ti mai mai ang; 

tlan paha tih pawh a pawi lo e’ tih rilru an pu mai ta mai nge, tihte ka rilruah chuan a awm a. 

Tlangval pakhat lunglengin a bialnu hnena lehkhathawn (love letter) rui bawk siin a ziak ve a, 

mahse, a bul lam a awm tawh loh avângin kha nula khan a chhiar dik sak thei lova; chutiang 

deuh chuan hei hi in chhuah tlat mai hi a pawi ka ti lutuk. A chhung thu ni lo, a format hrim 

hrim, a kalhmang hrim hrim hi thawnthu chhiara chhiar a ngai tlat mai hi a pawi lutuk a ni. 

 

Phek 9-naah khan, ‘Mizoram sorkarin Universal Health Care Society hmangin damlo an 

inenkawlna bill a pek sak; ram pawna inenkawl mi 804 leh State chhunga mi 48,761; a total-in 

mi 49,565 kan peksak tawh’ in ti a. Chutah chuan, ‘AB-PMJAY - Golden Card kan tih, mi 

ṭhenkhatin Pu Modi Card an tih kha a tel ve’ in ti a. Chutah chuan, AB-PMJAY Golden Card 

hmanga apply mi 31,726 nen an vaiin 49,565 a nih laiin, PMJAY Golden Card hmanga apply 

mi 31,726 (a let hniha tam) te inenkawlna India sorkarin pawisa min rawn pek sak tihna a ni. 

State sorkarin a pek sak chu mi 17,739 chauh an ni tihna a ni. Hei hi sorkar-hnathawk zawng 

zawng an hlawh aṭangin in cut a, MLA te pawh min cut vek a nih kha. Tichuan, damlo mi 

17,739 kan peksak tihna a ni. A awmzia chu, Mizoram State Health Care Society hi a tam zâwk 

(hmun thuma ṭhena hmun hnih) chu Pu Modi-a Golden Card hmanga sum rawn pek a let hnihin 

a tam tih hi a chiangah ka ngai a ni. In pawisa sen zat hi, hei hi ‘As on November’ tih a ni a, 

79.9 crore in seng a ni. Mahse, PMJAY aṭanga pawisa in zuk dilsak zat kha in sawi leh ngam 

lo a, a mihring chauh kha in sawi si a; a pawisa in dawn zat (in zuk dilsak zat) kha in tilang leh 

ngam si lova; hei hi pawi ka ti a ni. 

 

Tin, phek 17-naah MGNREGS hnuaia Job Card holder chungchang hi, kum 2024-2025-a job 

card holder Mizoram-a awm chu mi 2,18,964 anga register a ni a. Tichuan, nikum tun ang 

hunah khan 90% inhlawhna an pe hman a, 10% chauh hmabak an nei a ni. Mahse, kumin hi 

nikum aiin 4,653-in a tlahniam a, an tlem phah tihna a nih chu. Tichuan, Job Card holder tuna 

kan neih mek chu mi 2,12,434 kan nei a, mahse, vawiinni thlengin 57% chauh working days 



in pe thei hi eng nge a chhan? Hei, thla khat leh a chanve chauh Ni 100 Inhlawhna atan tih hi; 

tunah phei chuan ni 125-ah tihsan a lo ni tawh bawk nen; Ni 100 inhlawhna turah tunah hian 

57% chauh in tihsak rih a, hei hi eng nge a chhan? Kan kalpui dân a dik tawk loh vânga Central 

sorkarin min rawn hrek deuh nge, pawisa min rawn pek tawh kan kalpui theih loh avânga 

57.5% chauh kan kalpui rih tih hi ka zawhna chu a ni. 

 

Tin, thil hriatthiam loh lai ka neih leh chu, ‘In sak tanpuina’ kan tih mai PMAY-G hi kan target 

chu 29,967 a nih laiin, tunah hian 25,303 family-te chu in sak sak a ni a, 4,664 family chu la 

sak tur a ni. Hei nikumah kan Minister zahawm takin a sawi, “17th September, 2024 aṭangin 

PMAY 2.0 hi launch-ed tawh a ni e” a tih kha, tun thleng hian in sak sak theih loh 4,664 a la 

awm bawk si a; hei hi eng nge a chhan? Tun kumthar April hma hian kan sak sak thei ang em? 

Tin, 15th Finance Commission grant hi kum 2025-2026 chu sawi loh, nikum hmasa 2024-2025 

first installment project takngial pawh tunah la zawh loh a ni bawk nen. Kum khat chhung 

zawng khan thawk miah lovin kan awm tihna a ni. 

 

Chuvâng chuan, Governor Speech in tih dân ṭha lo lutuk nen, tin, a chhunga thu awmte fel tawk 

lo nen, heti hian a ni nuai mai si a. Hei hi chu pass chi-ah pawh ka ngai lo. Nichina ka sawi 

tawh ang khan, tlangval lungleng, rui chunga love letter ziak an sawi angin in ziak mai mai a, 

hetiang chu pass tlakah pawh ka ngai lo. Pu Speaker, ka lawm e. 

 

LT. COL. CLEMENT LALHMINGTHANGA :  Pu Speaker, ka lawm e. Kan Larsap 

zahawm tak speech-ah hian chhinchhiah tlak tak tak a awm a. A thusawi ṭan tir, opening-a a rawn sawi 

hmasak, “House zahawm taka member zahawm takte’n nungchang mawi tak mai leh a sanctity kan 

maintain ṭhin zia te, han inhnialna tur leh discussion tur pawh lo awm se, mawihnai takin he sanctity hi 

a kalpui ṭhin” tih chhuang taka a sawi leh, “he State hi engtik ni-ah emaw chuan India rama State ho 

zawng zawngin an la entawn theih tur example - Epitome of the other States a la ni thei dâwn a ni” tih 

beiseina sang tak nena a thusawi a rawn hawng kha a ropuiin, chona thar member-teah a rawn 

hnutchhiah a ni. 

 

Kan sorkarin a lo kalpui ṭhin leh kan hruaitu chak takte’n hma an lo hruaina zara ei leh bar a 

intodelhnate, he ram hmasawnna ruhrel ṭha tak takte an rawn dinchhuak a. Tin, chumi tipuitling tura 

mipuite’n an thiamthil, an themthiamnate hmanga eizawnna puitling leh rahbi rem, mahni kea din 

theihna tura tanpui an nih theihna turin theihtawp chhuahin sorkarin a flagship program - Bana Kaih 

hmanga mi tam tak bana kaih tlakte ban a kai mek a ni. 

 

Tin, nichin khan member ṭhenkhatte khan bana kaih tawh tam zawng lamte an lo chhut a. Amaherawhchu, 

Bana Kaih-ah hian sorkar hian hlawhtlinpui tur tak tak leh ṭangkai taka chhawr theitu turte department leh 

sorkar ṭangkawpin uluk takin an thlang a, a sema sem mai a nih loh zia a lang a. Chuvângin, hei hi 

hlawhtlinpui ngei ngei tur, ramin a ṭangkaipui ngei ngei turin hma a la mek a. Chuvângin, mi tam takte mahni 

thiamthil leh mahni kut kawiha anmahni kea an din theihna tura bultanna nei lo tanpui ngai ngawih 

ngawihte, capital neih loh avânga hmasawn hlei thei lote tana remruatna leh ruahmanna a nih angin he thil 

hi ṭangkai taka hman mek a ni a. Tin, kut-hnathawltute themthiamna mai piah lampangah sports lampangah 

te pawh he Bana Kaih policy hmang hian a lo pui chho mek a ni. 

 

Tin, Bana Kaih policy lian zâwk, pawisa sen tur nei lo leh cho pha lo deuhte anga inngai te tan CM-

Special Package a hranpain a awm leh a. Hengte hian mipui tam zawkte hrut ruala, tute mah hmaih 

lova hmasawnna hi kalpui a tum zia a ti lang a. Mipuite sorkar a nih zia a rawn sawichhuak pawh hi a 

ropui ka ti a ni. 

 

Tin, sorkarin Centrally Sponsored Scheme (CSS) hmangin felfai leh rang zâwka sum inpekchhuah zung 

zung theihna tura hma lain, sum hman lohte a ṭangkai zâwka hman a nih theih nan Ministry of Finance-

in ‘SNA SPARSH’ kan tih mai hman tur a rawn chhawpchhuah te hmangin Mizoram sorkar chuan Ni 



23.1.2026 thlenga sanction a hmuh tawh vaibelchhe 867.34 aṭangin 46.49%, a amount-in vaibelchhe 

403.26 a lo pechhuak tawh bawk a ni. He thu Larsapin a rawn sawichhuak hi a chhuanawm ka ti bawk 

a. 

 

Sorkarah system thar, system ṭha a rawn chhuak zel a. Chuta ṭuan chuan tunah e-Office system hi lo 

awm sa tawh ṭhin pawh ni se, tuna kan sorkar hian a tak ramin a kalpui a. Civil Secretariat 

leh Planning & Programme Implementation Department-ah te a taka hman a lo ni tawhin, 

Directorate leh Subordinate office-ah te pawh he system hi hman duhna, ‘a ṭha’ tiin, 

anmahni ngeiin, ‘kan hmang duh e’ tiin office 26 zetin willingness an rawn thehlut tawh bawk a. Hei 

hian a entir leh pakhat chu, kan sorkar-hnathawkte, officers-te hian system dik, sorkarna ṭha, 

system fel hruaina hnuaiah chuan kalphung dik hi an lo duh hle a, ‘kan sorkar-hnathawkte, kan 

officials-te hian hnathawh dik hi an lo duh a ni’ tih hi a tarlangin ka hria a. Hei hi kan Zoram 

sorkar leh kan mipuite kan chhuan em em mai thil a rawn sawichhuak bawk a, State dangte 

lakah pawh a chhuanawm hle a ni. 

 

Tin, Centralized Public Grievance Redress and Monitoring System (CPGRAMS) kaltlangin 

tun financial year 2025-2026 chhung hian complain thehluh case hi 967 dâwn a ni tawh a. 

Chuta ṭuan chuan case 873 te chu lungawithlak taka solve-sak leh chinfel a lo ni tawh a. Tin, 

chinfel hmabak hi 94 a la awm a. Hengte avâng hian sorkarah system ṭha zâwk hmuh zel turte 

a awm a. Tin, Mipui Aw kaltlangin thu thehluha hi 197 a ni tawh a, chung zingah chuan 161 

chu chinfel a ni tawh bawk a; 36 chinfel hmabak leh chinfel mek a awm bawk a ni. 

 

Tin, kan Larsap chuan Mizoram sorkarin building lam leh kawng siam te, lei dawh te, heng 

PWD hmasawnna chhuanawm tak takte a rawn sawichhuak a. Kum 2025-26 chhung hian PWD 

chuan kawng 146 kms aia thui teh meuh mai formation cutting a ti zo a. Tin, black-topping hi 

126 kms chuang thawk zovin, concrete pavement 107.93 kms a lo thawk zo tawh bawk a ni. 

 

Zofate leh kan ram ṭhenawmte nena inkalpawhna leh inkungkaihna ṭha zâwk kan neihna tur 

‘Unity Bridge’ an tih mai Tuivai Bridge pawh hmanni lawkah dawh zawh a ni tawh a. Nimin 

lawka Airport kawng 28 kms zet mai, bridge pawh mumal lo kan neih chhoh reng mai, bridge 

chhuanawm tak mai ‘Faith Bridge’ tia kan Minister zahawm takin a hming a phuah nghe nghe, 

bridge ṭha tak mai niminah khan hawn a ni bawk a ni. 

 

Tichuan, Circuit Court of the District and Sessions Judge (Additional), Serchhip-ah hian 

September Ni 29, 2025-ah khan din a lo ni a, hei hian Serchhip leh a chhehvelte nunkhua nasa 

takin a tih-awlsam sak dâwn a, Law and Judicial lampang kawngah te leh anmahni chhehvela 

mipuite chhawr tur, hmun leh hmunah Court theihna, Aizawl kal kher ngai lovin ‘Justice at the 

Doorstep’ tih hi an tan a rawn hringchhuak dâwn a ni. Hei hian awlsamna tam tak, hearing nei 

tura zin kual velna leh hun leh ṭha mai piah lamah sum senso tam takin anniah hian a 

phuhruksak dâwn avângin leh, an casete rang zâwka hearing te an tih zung zung theihna tur, 

Aizawl rawn zin kher ngai lova thil hmun leh hmunah anni hian an lo neih theih phah dâwn a 

ni. Tichuan, Lok Adalat System te avâng pawh hian case 3,223 aṭangin case 1,769 chu inrem 

takin, inlungrual taka sawirem leh sawifel a lo ni tawh bawk a ni. 

 

Chuvângin, Pu Speaker, he House zahawm taka kan Governor zahawm tak speech ṭha tak mai 

hi ‘lungrual taka adopt ni se’ tiin ka rawn ngen e. Ka lawm e. 

 

PU H. LALZIRLIANA :  Pu Speaker, thusawina hun remchang min pek avângin 

lawmthu ka sawi a. Kan Governor zahawm takin nimina a thusawi kha vawiinah hian kan han 

sawiho dâwn a ni a. A tira ka lo hlauh ang deuh nge ngein thil a thleng leh deuh a. A hmaa 

Governor kha dawt lianpui mai a tira ṭang khan an han sawi tir a, “kan thlaitharte hi within this 

financial year itself-ah kan lei ang” tih kha a rawn sawi kulh kulh mai a, a tak ram chu a thleng 



ta chuang lem hlei lova; khati khan a liam chho a ni. 

 

Hei, tunah pawh hian a page 1-na aṭang hian kan Governor hi dawt kan sawi tir lehnghal deuh 

emaw ni chu aw ka ti a. “Government’s commitment towards providing efficient, responsible, 

accountable and transparent administration at all levels of governance” a ti a, efficient leh 

responsible, accountable sorkar kan nih loh zia chu a chiang em em a ni. Kum hnih sorkar 

chhung hian sorkar hmasa ina eng emaw an lo tih ṭhat han chhunzawm hlawhtlin a awm chuan, 

ring takin kut kan beng a. Amaherawhchu, eng emaw lo fuh lo deuh leh han hmer kai theih 

deuh tur thilah chuan, ‘sorkar hmasate kha alawm maw le’ tiin kan mawhpuh leh zel lawi si a. 

Chu chu accountable sorkar, responsible sorkar kan ti thei dâwn em ni? He sorkar hi puitling 

tak - accountable leh responsible a nih chuan, eng emaw thil a lo thleng a nih pawhin tumah a 

felfai thak theih loh; thil felte, thil fel lote pawh a lo awm ṭhin ang; khangah khan neitu chan 

chang takin ‘E, kan sorkar hian heng zawng zawng pawh hi tunah chuan kan kut a ni tawh a, 

keimahni mawhphurhna a ni ve tawh e’ tia blame game ringawt khel lo hian vawiinah hian kan 

kal hi a va hun em. Chu chu responsible leh accountable sorkar kan nihna tur chu niin ka hria. 

 

Tin, kan Governor thusawia ka lo beisei em em, rawn lang ta si lo - kan flagship programme, 

thingtlang kut-hnathawkte tana DAH kan han tih lai tak kha tun tum Governor Speech-ah hian 

a lang ta reng reng lo mai a, ‘CM Special Package cheng singnga-ah kan ti hniam a, 

beneficiaries tam zâwk kan pek theihna turin’ tih kha a rawn lang ta chauh mai a. Kan 

sawhthing leina turte, kan aieng, kan hmunphiah leh kan hmarchate leina tur kha he Governor 

Speech-ah hian hmuh tur a awm ta tlat lo mai hi a vanduaithlak ka ti a; kha kha kan flagship 

programme a la ni rengin ka hria. 

 

Nichinah kan Agriculture Minister zahawm takin, “sawhthing pawh kan lei leh ṭan chho mek 

a, kan inbuatsaih chho mek a ni” a tih mek lai hian, hetilaia sum hman tur khatiang lam reng 

reng han sawi lan a awm ta lo leh, hmalakna han hmachhuan tur leh han beisei tur a lang lo hi 

a pawi ka ti hle a ni. 

 

Kan CM Special Package tih ber lah chu 50,000-ah tih hniam a ni a, hei pawh hi kan MLA 

zahawm tak, Lunglei lam kan HPC Vice Chairman Pu Malsawmtluanga’n Lunglei party 

chhung inkhawmnaa a thusawiah phei chuan he CM Special Package hi “ZPM party mi leh sa 

tan lo phei chuan kan pe tawh dâwn lo” a ti hial a ni. “MLA ten kan sawiho” a ti a. Kha, kan 

CM chhanna kha kan lo hre ve leh tawh tho a, hriat phei chu. Amaherawhchu, khangte kha a 

nih tak tak kan hlau; a vanduaithlak. Mipui-sorkar kalphung thara kal tur kan nih mek laiin 

khatiang rumors a awm hrim hrim kha a tak takin kalpui chiah lo mahse, a vanduaithlak kan ti 

a. Khatiang thil kha chu thleng lo se ka duh tak zet zet a ni. 

 

Tin, hetilai hian insawitheihna tur a ni nge, ni ang ni lo tih hriatthiam a har khawp a - ‘Illicit 

drugs and smuggling narcotics worth over ₹1,047 crore man a ni’ tih page 3-ah hian a rawn 

lang a. Kum 2025 chhunga drugs related death data-in a show angin mi 118, mipa 100 leh 

hmeichhia 18 an awm a. Chu chu kum sawmhnih chhunga Mizoram-a drugs related death a la 

san ber tum a ni. Nikum 2024 chhung khan mi 46 an thi a, drugs smuggling lam hi an huangtau 

hle em ni aw tih theih a ni a, kan sorkarah hian an man hnem khawp a; man loh pawh tam tak 

awm turah ka ngai a.  

 

Tin, zingah hian Aizawl khawlaiah han kal ila, Vanapa Hall kawt te, Zodin Square te, flyover 

bridge-ah leh khawiah khawiah emaw laiah te hian hmuh tur hi an tam em em mai a ni; step-a 

lo bu lawp lawp pawl te. Hengte hi a vanduaithlak khawp mai a. Tunhma te pawhin an awm 

tho maithei e; amaherawhchu, hengte hi address ngai tak an ni. Drugs hi a hluar hle a, hetia kan 

kal zel chuan 2026-ah hian hemi figure hi kan double ang tih mai hlauhawm khawp niin ka 

hria. Tin, a hnuaia a rawn sawi zelah chuan mi 652 drugs trafficker man an ni a, ‘chutiang, 



khatiang zah man a ni’ a tihte pawh an awm a ni. 

 

Tichuan, Universal Health Care Scheme lai hi han touch ve lawk ka duh a. AB-PMJAY hi 2018-

ah Central sorkarin a launch a ni a, chumi changchawi chuan State hrang hrangte hian khami 

kaihhnawih leh modified deuh ti tihin, mahni state Universal Health Care Scheme ang te 

pawhin an han changchawi a; keini Mizoram pawhin kan ti a ni. Hetah hian vulnerable 

individual mi 500 million hi AB-PMJAY tih a ni a, chuta mi 500 million chu mirethei - poor 

and vulnerable individual, khang kha cover tura tih a ni a. Chutah chuan 5,00,000 families 

thleng kumkhatah tih tur a ni ta a nih chu. Chu chu kan Universal Healthcare Scheme pawh 

hian a rawn cover ṭha chho viau a. 

 

Suggestion pakhat ka neih duh chu - damlo, hospitalized patient chauh tan lo chuan hman theih 

loh a lo ni a. Heti hian kan huang kan tizau a, sorkar-hnathawkte, pensioner-te thlengin 

collection kan han tih takah hian a chhawrtu pawh tam tak kan awm; a chhawrte pawhin an 

vanneihpui zia an sawi a, kan lawmpui hle a ni. Thil pakhat ka sawi duh chu, kan damlote 

chauh ni lovin; hei thih thut thut a tam em em mai a, kan hre vek a ni, Zoram dung leh vangah. 

Hemi ‘Prevention is better than cure’ an tih PME corporate sector-ah chuan PSU-ah te apply 

vek a ni a, ‘kum chuti zah; kum sawm; chumi leh chumi inkar; kumtin periodical medical 

examination neih tur a ni; chu chu portal-ah upload vek tur a ni’ tihte. Tin, ‘chumi zah inkar 

chu kum 2 danah periodic medical checkup examination neih tur a ni’ tihte a ni ta a. Chuvângin, 

he kan Universal Health Care Scheme hi ṭha zâwk leh mumal zâwka, a nihna tur ang zâwka a 

kal theih nan sorkar-hnathawkah te leh pensioner-ah te kan collect a nih lai hian, hemi periodic 

examination hi take up sela, chu chuan kan sorkar hnathawhte; tin, a hun lova han thi ta thutte 

kan inven theihna a ni awm mang e. Damlo hospitalize chauh tih hi a ṭhat em em laiin, a piahlam 

kha hetah hian a tih theih lawm ni, tih kha suggestion ang deuhin ka sawi tel a ni a. Hei hi 

corporate-ah te practice vek a nih avângin thil ṭha tak a ni lawm ni, te ka ti a ni. 

 

Tin, oil palm te, kan district-ah CM Rubber Mission tihte ṭan a ni a, kan lawm khawp mai a. 

Tin, lawmthu sawina tur dang tam tak a awm bawk a, Governor thusawi-ah hian. Tin, tourism-

ah nasa takin hma kan sawn tihte kan hmuh hmaih hauh lo a, a zawng zawng kha a ṭha lo kan 

ti pawh a ni lova; a sawi tura kan duh sawi kim loh kha ka rawn point out ve-ah min lo ngaihsak 

ta sela. Tin, healthcare scheme pawh kha ngaihtuahna hman theih a nih chuan, khatiang 

zawngte khan rilru nei ta ila. 

 

Pu Speaker, Petition Committee chungchang hi ka sawi chak deuh a awm a, Pu Speaker hun hi 

a rei i ti deuh tawh em? (SPEAKER :  I duh tawk phawt mai teh ang; hun bituk a awm 

si a.) A nih leh le. Khati zawng kha ni rawh se. Ka lawm e. 

 

SPEAKER :  Member zahawm tak Pu Jeje Lalpekhlua i lo sawm ang.  

 

PU JEJE LALPEKHLUA :  Pu Speaker, ka lawm e. Mizoram Legislative 

Assembly vawi 9-na, ṭhutkhawm vawi 6-na leh Budget Session tluang tak chu bul kan han ṭan 

leh thei a. Kan Governor zahawm tak speech-ah khan Mizoram mipuite hamṭhatna tur sorkar 

hmalakna te, hmathlir te, policy leh hmasawnna kawng hrang hranga hmalaknate a rawn tarlang 

a. Kan Chief Minister chhuanawm tak Pu Lalduhoma kaihhruai ZPM sorkarna hnuaiah 

hmasawnna kumtin hmuh tur a awm zel hi a lawmawm hle a ni. 

 

Pu Speaker, a hmasa berah chuan, sorkar flagship program Bana Kaih (Hand-holding) scheme 

chungchang kha Governor speech-ah khan a rawn lang a. He scheme hi Mizoram chhunga kut-

hnathawkte mahni kutkawiha eizawng ṭhinte’n intodelhna tlak, eizawnna nghet an neih theihna 

tur leh hmasawnna rualkhai a awmna tura ruahman a ni a. He scheme hi ruahman a nihna ang 

ngeia tluang taka kalpui mek zel a ni hi a ropui hle a ni. Mahni kutkawih hmanga eizawnna 



tlak mipuiten kan neih theihna tura bultanna mumal neih loh avângin, hma an la thei lo ṭhin a. 

Tunah erawh chuan Hand-holding scheme hnuaiah hian bank kaltlangin bultanna tur loan 

pekchhuah a ni ta a, mi tam takin hma an la chho mek zel a ni. Tin, loan lak mek progress 

partner-te loan lak punna hi thla ruk dana chhut zel a ni a; hei hi tun February Ni 16 khan loan 

pechhuak tu partner bank-te hnenah khan sorkarin an loan lak a punna cheng ₹15,92,138 a 

peksak te hi lawmawm hle in ka hria. 

 

Tin, hei bakah hian kut-hnathawktute zingah sum puk thei dinhmuna ding chiah lo ten eizawnna 

bul an lo ṭan ve theihna tur CM Special Package duan a ni a, mi tam takin a hamṭhatna te, a 

hlawkna te an hmu chho mek zel a ni. Chutiang a nih rual chuan, zau zâwka a kal zel theih nan 

beneficiary tam zâwkin hamṭhatna an hmuh ve theih nan ruahman a awm chho leh zel te pawh 

hi a lawmawmin ka hria. 

 

Pu Speaker, phek 5-naah khan PWD hnathawh chungchang kan hmu leh a. Selna nasa tak karah 

tunhmaa kan hmuh ngai loh kawngpui ṭha tak tak kan hmu chho mek zel a. A changtu Minister 

sawi dân ang deuhin, eirukna tel miah lo, pawisa a nihna tur dik taka hman a nih thu a sawi 

lang ṭhin a, a rahchhuah ṭha tak mipuite’n kawng ṭha kan nei chho zel tur hi a lawmawm hlein 

ka hria a ni. Kawng siam hna hi Aizawl khawpui mai ni lo, district hrang hrang 11-ah hmalak 

chhoh tum mek zel a ni te, district ṭhenkhatah hnathawh ṭan chhoh mek a nih te hi a lawmawm 

hlein ka hria a. ZPM sorkar hnuaiah Mizoram-in kawng ṭha zâwk kan nei thei dâwn a niin ka 

hria a, a lawmawm hle a ni. 

 

Tin, Pu Speaker, phek 7-naah khan district thar thum - Khawzawl, Saitual leh Hnahthial 

District-ah te Transport Office hawn a nih chungchang a rawn thailang a. Pu Speaker, i remtihna 

in, Transport Minister leh department lam te hemi kawngah hian theihtawp an chhuah a, an 

chungah pawh House zahawm tak kaltlang hian lawmthu ka sawi duh a ni. Tun dinhmunah 

hian Hnahthial mipuite, a bikin district mipuite kan lawm tlang a; Hnahthial-ah ngei kan 

lirtheite awlsam zawkin registration kan ti thei a; sum leh pai tam tak senga hmun danga kan 

tih ṭhin kha mahni awmhmunah kan ti ve thei ta hi lawmawm kan ti a ni. Tun dinhmunah hian 

Hnahthial District Transport Office-ah MZ-11 code hmanga lirthei register 113 lai a awm tawh 

a, driving license 77 pekchhuah a ni tawh bawk a. Hnahthial District mipuite’n kan hlut hle tih 

hi he House zahawm takah hian ka’n sawi lang ve a ni. 

 

Pu Speaker, hei hi thil pawimawh tak a ni a; power chungchang a rawn sawilang te kha 

lawmawm hle in ka hria. Power indaihlohna sutkian a nih theih nan theihtawpa hmalak zel a ni 

a, a changtu Minister he kawngah hian a fakawm hle in ka hria. New Development Bank aṭanga 

sum hmuh hmanga EAP hnuaia Tuirini Small Hydel Project (24 MW) kalpui mek a ni te, kumin 

financial year chhunga hnathawh ṭan beisei a nih tur thu te hi lawmawm hle in ka hria a ni. Tin, 

electric bill ba kan sawi ṭhin a, a lawmawm hle a. Hei hi kum 2025-26 chhung December thla 

thlenga cheng vaibelchhe 4.28 rebate kan hmuh te kha a lawmawm hle in ka hria. 

 

Pu Speaker, kan ram buaina leh chhungkua piah lamah ṭhalaite min suat lian ber tu chu ruihhlo 

a ni a. Tun dinhmunah chuan hemi kawngah hian theihtawpa hmalak chhunzawm zel a ni te hi 

a lawmawm hle a ni. Nitinin damdawi leh damdawi tawlhtute man chungchang news-ah te kan 

hmu ṭhin a, a bikin a changtu, House Leader Pu Lalduhoma’n hemi kawngah hian theihtawpin 

hma a la a ni. ZPM-in sorkarna kan chan hlimah pawh khan hemi kawngah hian a hnathawh 

hmasak ber chu ruihhlo ngaite lama kepen kha a ni a. Hemi piah lamah hian Excise changtu 

Minister-in theihtawp a chhuah bawk a, an thawhrimnate a lawmawm hle in ka hria. Pu 

Speaker, ZPM sorkar hnuaiah kuhva rah tawlh, tun dinhmunah chuan (tunhma kan lo hriat ṭhin 

ang khan) news-ah pawh hmuh tur awm zen zen ta lo ringawt pawh hi a thlamuanthlakin ka 

hria a ni. A bikin kan House Member zahawm tak Pu Robert-a bial lam Hachhek bial te phei 

chuan kuhva rah tawlh tihtawp a nih hnuah hian kuhva rah aṭangin ₹50,00,00,350 hlawkna an 



han hmu ringawt pawh hi lawmawm ka ti a. Hemi kawngah te pawh hian kan Chief Minister 

Pu Lalduhoma leh kan Home Minister-te huaisenna rah ka ti lo thei lo a, an chungah pawh 

lawmthu ka sawi nghal duh a ni. 

 

Pu Speaker, ruihhlo avânga buaina ṭhalai tam takte’n nun thar an neih theih nan sorkar 

hmalakna in hulhliap (Short-stay Centre) buatsaih a nih thu kan hmu a, ruihhlo do mai piah 

lamah ruihhlo ngaite ngaihsak taka sorkarin hma a la hi ropui ka ti hle a ni. 

 

Pu Speaker, Health Department hmalakna chungchang hi tarlan ka duh leh a. A changtu 

Minister hian a theihtawp tak meuh a chhuah a ni. Hemi kawngah hian kawng engkimah 

Mizoram-in hmasawnna kan hmu a. Governor Speech-a kan hmuh ang khan, Mizoram State 

Cancer Institute-ah CT Simulator dah a ni te, MUHCS hnuaiah - ICU, Private Cabin, OT, 

General Ward bakah facility tihchangtlun a ni te kha a lawmawm hle a. MUHCS mumal taka 

kalpui a nih hnuah tunhmaah damlote’n harsatna hrang hrang an tawh ṭhin ang kha hmuh tur a 

awm tawh lova, a hmang tawh apiangte’n a ṭhatzia an hria a, damlote’n a ṭangkai zia an sawi a 

ni. Hemi chungchangah hian a changtu Minister bakah keini thleng pawhin phone call te’n 

chibai vawi tam kan dawn phah a ni. Hemi kawngah hian a changtu Minister te, kan Chief 

Minister leh department-a thawktute an fakawm hle in ka hria a, theihtawp an chhuah a ni. A 

rah chu, a bikin keini bial lam hi kut-hnathawk harsa te te awmkhawm kan ni a, hetiang 

kawngah hian kan lawm tlang a, sorkarah hian kan thla a muang em em a ni tih hi vawiinah he 

House kaltlang hian ka sawi leh duh bawk a ni. 

 

Tin, Pu Speaker, phek 15-naah khan a rawn lang leh a. Sports lampang hi ka kalna lam te a ni 

a, ka veina hi a rei ve tawh a. Kei ngei pawhin harsatna ka lo tawk tawh ṭhin. A bik takin a 

changtu Minister, a ngaihna hria, a taka chenchilh tu kan nei hi a vanneihthlakin ka hria a ni. 

Tin, Empowering Mizoram Sports ruahmanna a han siam te hi a lawmawm ka ti a. Thingtlang 

naupang (kei ngei pawh ka ni a) kan han inkhelh chhoh khan zirtirtu neih mumal loh te leh 

thildang harsatna tam tak ka tawk ṭhin a. Khatiang kha sutkian a nih theihna turin theihtawp an 

chhuah a ni. Naupang inkhel tur an awm ringawt te, player kan nei ringawt te hi a tawk lo a, 

chumi hmasawnna kalpui theitu tur chu a zirtirtu tur - coach-te hi an ni a. Anni hian training an 

neih hmasak a ṭul a ni tih kan hotute’n an ngaihtuah a ni. A bikin a changtu Minister hmalakna 

in Ni 1.12.2025 khan Trainer’s Training buatsaih a ni a, hemi ni hian a hawnnaah ka zu telpui 

ve nghe nghe a; foreign aṭangin hetiang lama thiam bik chah luh a ni a. Helai Mizoram-a kan 

coach neih ṭhat ten trainers’ training an han nei te kha a thlamuanthlakin ka hria a ni. Hemi 

kawngah pawh hian sorkar hmalakna hi a fakawmin ka hria a ni. 

 

Tin, naupang lam, grassroot a pawimawh zia hi kei pawhin ka sawi ṭhin a. Sports mai ni lo, 

Education kawng hrang hrangah pawh a ni ang a, naupang lam grassroot a pawimawh zia hria 

in naupang kum 15-18 trainer’s training hnuaiah training an han nei tur ringawt pawh hi a 

thlamuanthlakin ka hria a ni. 

 

Pu Speaker, Sports Minister-in theihtawp a chhuahna zarah kumin January thla khan ‘Best 

Upcoming State Promoting Sports and Physical Education Awards’ kan han la te kha, sorkar 

hmalakna a ṭhatzia leh hmasawnna tam tak a awm a ni tih a ti langin ka hria a. Pu Speaker, kan 

Member zahawm takin Governor Speech - Motion of Thanks a rawn move hi a ṭha ka ti a, ka 

thlawp e. Ka lawm e. 

 

PI PROVA CHAKMA :  Pu Speaker, ka lawm e. Vawiinah kan Governor zahawm 

tak address kan han sawiho mek a. A address hi niminah vawi tam tak ka chhiarchhuak a, a 

ṭhatna lai te, a ṭhatlohna lai te ka lo hmuchhuak a ni. 

 

A ṭhatna tam tak a awm rualin, a ṭhatlohna ka han hmuhchhuah chu phek 2-naa, “This House 



has an outstanding legacy of maintaining the highest standard of Parliamentary decorum, 

debate and discussion. I’m certain that the hon. Members will carry forward this tradition which 

we are all proud of” tih kha a ni a. Khata ka rilrua lang chu, tunlaiah YouTube-ah te, Facebook-

ah te viral nasa em em - Committee on Petition chungchang kha a ni. Kha committee-ah khan 

ka tel ve a, kan member zahawm ṭhenkhatte dik lo taka puhin, bâng tura an lo ti te kha ka rilru 

a na em em a ni. Committee on Petition chungchang hi ka han sawi lawk ang a. He committee-

ah hian... (Speaker  :  Khawngaihin, Governor speech chungchang tur a ni a, 

khami chungchang kha chu i sawi thui lovang.) 

 

Helai Parliamentary Decorum-ah hian a telin ka hria a, khami based khan sawi ka duh a ni. 

(Speaker :  ‘Parliamentary Decorum-ah a tel’ i ti tawh a, a tawk viau e. Khami 

subject kha chu a hranpa thil daih a ni a. Hei chu Governor speech a ni a, vawiina kan discuss 

hi. Khawngaihin khatah khan in-concentrate ang aw.) Aw le. Sawi phal loh a nih chuan kan 

sawi lo ang a.  

 

A dawt lehah he issue-ah tho hian, CM Special Package hi 50,000-ah a lo tlahniam ta a. Ka 

bialah phei chuan (opposition bial kan ni a), ‘hei hi chu beisei suh u’ ka ti hmak ṭhin. Chuvâng 

chuan, kan beisei ngam lo a ni tih kha ka han sawi duh a ni. 

 

He Governor Speech tho, phek 5-naah hian, “Government has made significant achievement 

in building infrastructure of roads, buildings and bridges” a tihah hian achievement tam tak an 

neih rualin, inkalpawhna la thleng lo khaw tam tak ka bialah a la awm a ni. Khangte kha sorkar 

hian min ngaihtuahpui em tih kha ka hre duh a ni. An ngaihtuah lo a nih chuan, min 

ngaihtuahsak se. PWD Works lamah khan a tir aṭang pawhin ka sawi tawh a, kan session ṭan 

tirh aṭang khan. Kan Member zahawm tak Pu Hrahmo sawi ang khan, kan Governor speech hi 

a department-wise in han sawi sela chuan a awlsam tur a ni a, mahse a in-mix vel vek a, ka 

sawithiam ve lo a ni vawiinah hian. 

 

Tichuan, Information & Communication Technology-ah hian ka kal duh a. “Kan sorkarah hian 

kan State hi digitization lamah chak lutuk an kal” tih kha kan hmu a. Amaherawhchu, chak taka 

an kal rualin, khaw ṭhenkhat signal nei lo kan la ngah mai a ni. A bik takin tunah phei chuan 

online-in engkim kalpui tur a ni tawh a. Entirnan: MUHCS-ah pawh Ni 16.2.2026 aṭang hian 

online-a in-register tur a ni a; signal awm lohna laiah engtin nge kan in-register ve ang? 

Khangte kha speech-ah hi chuan ṭha deuhin an rawn ziak a, mahse a takah hi chuan kan hmu 

lo a ni. Hei hi I&CT Department lama kan hotute’n min lo hriatpui sela. 

 

Tichuan, MUHCS kha upgrade a ni a. “Scheme upgraded facilities including ICU, Private Cabin” 

tihte kha a awm nual a. Amaherawhchu, khatah khan cashless-in a awm tur a ni a. Cashless tihah 

hian ka sawi duh chu, damlo reng reng hi hospital an admit dâwn hian admit hmain engkim thisen 

test-te kha an nei vek ṭhin a. Admit hnuah card kha an hmang thei a ni. Amaherawhchu, mi harsa 

te te khan test man pek a ngaih avângin an mangang ṭhin a ni. Ka hnenah pawh tam tak an rawn 

kal a, ka bial kher ni lo midang bialte pawh an rawn kal ṭhin a ni. 

 

Khami piah lamah khan hospital aṭanga an discharge hnuah damdawi mante pawh an pek a ngai 

ṭhin a ni. Chutah tak chuan engtin nge cashless a nih theih tih kha ka rilruah a rawn lang a ni. 

 

I&CT-ah ka lêt leh lawk ang a. “4G saturation project is underway in 53 villages and 

aspirational district” tihah khan keimahni bial chauh ni lovin, Thorang bial te, Dampa bial te 

pawh signal lut lo a tam lutuk. Khangte kha min ngaihtuahpui se. Tunlai digitalized khawvelah 

hian engkim digitalized vek a ni a, classroom pawh ‘smart classroom’ tih vel kha a ni a; 

khangah te khan engtin nge hma kan lak ang? Ration buhfai la tur pawhin kutnem (biometric) 

a ngai ṭhin a, khangte pawh kha digitize vek a ngai a ni. 



 

Tichuan, phek 14-naa “Our heritage, Our treasure” tihah khan Vangchhia, Champhai District-

ah khan project kha an lo nei a, Shillong aṭangin. Khatah khan ka sawi duh chu, Tlabung hi ka 

han sawi leh ang a; Mizoram-a Dak-in hmasa ber leh Inspection Bungalow 1871-a din, Police 

Station 1889-a din, Tlabung Hospital 1872-a din; hengah hian engati nge Tlabung hi kan tel 

loh? Heritage a ni lawm ni? Kan cultural heritage kan promote dâwn chuan Tlabung pawh hi 

tel se tiin rawtna ang deuhin ka rawn ti leh a nih chu. 

 

Village Council hrang hranga RGSA hnuaia scheme-ah hian computer sets-te sem a ni a, 

computer sets 234 an lo pe tawh a. Khangah khan hmun dang an la pek lohna a awm nualin ka 

ring a ni. Ka bial chauh ni lo, khaw hrang hrangah an la pek lohnaah pek tur a la ni em? Hei hi 

Question ni lo mahse, ka rilrua rawn lang kha ka rawn sawichhuak a nih chu. 

 

Tin, phek 19-naah khan “support plantation development 10.90 kms of cement concrete of all-

weather roads” tihah khan link roads te, formation cutting-te kha a lang lo tlatin ka hria. 

Question-ah te pawh kan rawn zawh tawh ṭhin, mahse Tlabung te, Thorang te, Dampa te 

(Dampa kha tlem a lang a) hi Mizoram chhung kan ni ve tih hi ka sawi duh a; West Tuipui 

pawh hi Mizoram chhungah kan awm a ni. Keimahni ang grassroot level-ah hian kan ṭhat loh 

chuan higher level-ah hian kan ṭha thei chuang lo ang. 

 

Entirnan: Anganwadi center chungchangah hmanni khan Nation First Research Policies 

Training-ah Delhi-ah kan MLA zahawm tak Pu Dawngtea nen kan attend ve a, khatah pawh 

khan “economically growth ni tur chuan grassroot level hi tihchangtlun a ngai” tiin training 

min peknaah sawi a ni. A awmzia chu, ‘keimahni pawh hi grassroot level-ah hian min ngai ve 

dâwn nge, dâwn lo’ tih hi ka question ni nghal sela. Amaherawhchu, keini hi Mizoram chhunga 

backward area kan ni chungin sorkar anga hmalakna engmah a la awm lo tih ka sawi duh a ni. 

He speech-ah hian thil pakhat lang erawh chu, Tlabung-a Safe House chiah hi a ni a. Hei pawh 

hi sorkar hmasain hma a la daih tawh a, tun sorkar-ah hian an complete mai a ni. Chu zawng 

chu ka han sawi duh ni sela. Ka lawm e. 

 

SPEAKER :  A lawmawm e. Chhun chawlh hun minute 4 velin a la ri lo a, member-

te engnge kan ngaihdan? Kan chawl phawt ang a, dar 2-ah kan thukhawm leh dawn nge?  

 

[House-in chawlh phawt a remti a.] 

 

Aw le. Chhun chawlh kan nei ang a, dar 2-ah kan thukhawm leh dawn nia. 

 

[Recess] 

 

[2:00 pm] 

 

SPEAKER :  Member zahawm tak Dr Lorrain Lalpekliana Chinzah.  

 

DR. LORRAIN LALPEKLIANA CHINZAH :  Pu Speaker, ka lawm e. Hon. 

Governor-in he House zahawm taka a address kha ngun takin ka lo ngaithla a. A thusawi te kha 

a hming maia sawi ni lovin, kan sorkarin Zoram thar din tura kawng hrang hranga hma a lak 

mekte leh a hmachhawp hrang hrangte a rawn tarlang kha a lawmawm ka ti a ni. 

Kan sorkar hian rintlâk, rinawm leh felfai taka hnathawk chungin kan State hi hmel thar hmuh 

tîr a tum tlat tih hi a ti lang chiang hlein ka hria. Ka lawm hle a ni. 

 

Pu Speaker, kan sorkar hmalakna ropui tak pakhat chu, Mizoram Bana Kaih (Hand-holding 

scheme) hi a ni a. Tunah hian a thawh hnihna (Phase-II) kalpui mêk niin, mi tam takin eizawnna 



ngialnghet an neih phahin, eizawnna ṭha tak a siamsak mek a ni. Tin, CM Special Package 

ceiling pawh 50,000-ah tih hniam niin beneficiary tam zâwk an len theihna tura hmalak a niin 

ka hria a, lawmawm ka ti tak zet a ni. 

 

Kan sorkarin a intiam ang ngeiin, loneitute hnen aṭangin sawhthing 3.38 lakh quintal lai a leisak 

a. Sorkar hmalakna avângin NITI Aayog chuan December 2025 khan Mizoram chu ‘Ginger 

Capital of India’-ah a puang hial a ni. Innovation Challenge kalpui a nih thu te tarlan a ni a, hei 

hi ropui ka tiin state economy chawikang tura hmalakna chhinchhiah tlâk tak niin ka hria. 

Pu Speaker, kan hriat ṭheuh angin, Mizoram hi India rama state ralmuang berte zînga mi a ni 

a. Chu chu a nih zêl theih nân kan sorkar hian ruihhlo do kawngah Larsap thusawi aṭangin hma 

nasa tak kan la a ni tih a hriat a. Ruihhlo vaibelchhe 1,047 hu lai man a ni a; awmze nei zâwka 

dan leh hrai kalpui a nih theihna turin Directorate of Prosecution din a ni te, Foreigners tan 

Biometric Authentication kalpui mek a ni te hi lawmawm ka ti a. Kan ram leh hnam himna tura 

kan sorkar hmalakna hi a ropui hlein ka hria a ni. Tin, ruihhlo tawlh rûk chîng mi 652 lai man 

an ni te, contraband 487 kgs chuang tun financial year kal lai mêka man a ni te hian kan sorkarin 

'Operation Jericho' a taka a kalpui zia a ti lang chiang hle a ni. 

 

Pu Speaker, Larsap zahawm tak thusawi aṭanga thil lawmawm tak chu, financial management 

chungchang hi a niin ka hria a. Kan Chief Minister leh Finance Minister ni bawk kaihhruaina 

hnuaia kan sorkar hmalakna hi a fakawm ka ti tak zet a ni. Kan sum leh pai dinhmun pawh ṭha 

chhoin sorkar-hnathawkte hlawh a hun takah kan pe a. Tin, pension, GP Fund, MR Bill leh bill 

hrang hrangte a hun taka pek a ni deuh zel te hi a lawmawm ka ti hle a ni. 

 

CSS Scheme atan SNA SPARSH system Central sorkarin hmang tura a tih tak avângin chak 

takin hma lak a ni a. Hun reilote chhungin kan State pumpuiah he system kan hmang thei mai 

leh India ram State-te zînga a ti ṭha pawl kan nih thu ngaihthlak a ni hi a ropui ka ti tak zet a 

ni. Pu Speaker, hmasawnna ruhrel din kawngah hma nasa taka hmalak chhoh mek niin, 

kawngpui black-topping, resurfacing leh concrete pavement thui tak siam a ni tawh a. Tin, 

Lengpui Airport chei ṭhat hna pawh thawh zawh ṭep a ni. Tin, Ni 13 September 2025-a Bairabi-

Sairang railway line thar hawn a nih thu tarlan a ni hi chhinchhiah tlâk ka ti a. Heng zawng 

zawngte hian hmasawnna hmel thar, kawng engkimah a rawn thlen dâwn a, a lawmawm hle in 

ka hria a ni. 

 

Kan Health Minister chak tak kaihhruaina hnuaia health sector lama hmalakna hrang hrang kan 

ngaihthlâk tak te kha a chhinchhiah tlâk ka ti a. Heng zîngah hian Mizoram Universal Health Care 

Scheme hnuaia cashless treatment, Mizoram chhung leh pawna hman theiha siam a ni hi Zoram 

mipuite tan lawmna kâwl a lo êng ta niin ka hria. Sum leh pai harsatna avânga enkawlna ṭha dawng 

thei lo tam tak, nunna chân mai tur te tân phei chuan a lawmawm lehzualin ka hria a ni. 

 

Tin, he scheme hlawhtlinna tura kan doctor-te, nurse-te leh health sector-a thawk tu zawng zawngte 

inpêkna hi sawi hmaih hauh lo tur niin ka hria a. An chungah lawmthu ka sawi bawk a ni. 

 

Zirna lamah Mizoram-in hma chak takin a sawn zêl a. Kan state hi India rama ‘first fully literate 

state’-ah puan a ni a. Tin, Mizoram Engineering College, Pukpui pawh 2026-27 aṭanga ṭan tura 

ruahman a ni bawk a. Tin, power tlâkchhamna sukian turin Thenzawl Solar Plant (10 MW) 

hawn a ni a, 24 MW Tuirini Small Hydel Project pawh kumtin 63.93 million units tharchhuak 

tura beisei a ni bawk a ni. 

 

Tin, agriculture sector lamah innghahna tlâk lo neihna kalpui niin, digital farming lama hma 

kan lak ṭhat avângin vaibelchhe 60 kan dawn te leh, Thenzawl-a Mega Egg Production Farm 

din mek a ni te hian kan sorkar hian education, power, agriculture leh allied sector hrang hrang 

lam a ngaihpawimawh zia a ti lang chiang hlein ka hria a ni. 



 

Pu Speaker, India Skills Northeast Regional Competition-ah gold medal pakua lain, overall 

champion kan nih thu kan Larsapin a rawn tarlang a; kan ṭhalaite kawng hrang hrangah an 

chhuanawm hlein ka hria. Tin, Empowering Mizoram Sports hnuaiah naupang kum 8-15 inkar 

training pek ṭan an ni hian hun lo kal zêl turah infiamna lama kan ṭhalaite tân bung thar a kaipui 

ngei ka ring tlat a ni. 

 

Tin, Tourism lamah Mizoram-in hma nasa takin a sawn a. Kum 2025 December thlaa 122.11% 

zetin khualzin an pun thu leh hmarchhaka tourism lama ṭhang chak ber kan nih thu tarlan a ni 

hi a ropuiin, a chhinchhiah tlâk ka ti a. Kan Minister leh department lama thawktute an 

chhuanawm tak zet a ni. 

 

Pu Speaker, Governor zahawm tak address hi lawmna tur hlir niin ka hria a. Zoram mipuite 

suangtuahna a tak rama chanter tura kan sorkarin kawng tinrênga hmalâkna chiang taka a rawn 

tarlang hi a ropuiin, heng zawng zawng kan achieve theihna hi kan Minister-te leh kan 

department hrang hranga thawktute’n theihtawp an chhuah vang a ni tih a chiang hle a. Kan 

Minister-te leh kan department thawktute zawng zawng chungah he House zahawm tak 

kaltlangin lawmthu ka sawi bawk a ni. 

 

Tichuan, he ‘Motion of Thanks on the Governor’s Address’ hi ṭha ka ti a, ka thlawp a. Member 

zahawm tak takte pawh he Motion hi thlawp ngei turin ka sawm a ni. Ka lawm e. 

 

PU ROBERT ROMAWIA ROYTE :  Pu Speaker, ka lawm e. Vawiinah kan Speaker-in 

a ti ri tur nge ka hre lo a; ka bulah tun 9th Assembly bika MLA thar, a MLA tawh dân erawh 

chu vawi tam tak, vawi 7 lai MLA tling tawh vawiinah ka bula ṭhu a ni bawk a, ‘Ka lo welcome 

a ni’ tih kha ka’n sawi ve reng reng teh ang. Ka ding lama ṭhu awm tak a ni a, mahse a duhna 

takah a ṭhu a ni tih kha ka sawi duh bawk a ni. 

 

Tichuan, Governor thusawi kan sorkarin a ziahsak hi Pu Speaker, kawng tinrêngin sorkar hlim 

an phur lai leh, thil tam tak ti theia an inngaih lai nen kha chuan a inang lo ta khawp mai a. A 

flow hrim hrim te, a point-te a inang lo chho nuaih tawh a ni tih kha a hmasa berin ka sawi duh 

a ni. Nizan chu ka ngaihtuah mai mai a; kan Governor zahawm tak hi President’s Rule laia 

Governor te ni ta sela, tuna ZPM sorkarin an ziahchhuah ang hi chu he House zahawm takah 

hian a chhiarchhuak awm lo mang e, tih kha ka rilruah a awm a. Eng pawh nise, kalphung 

pangngaiin a rawn ti a ni ve a, kha laiah khan kan han sawisel deuh a nih pawhin, a mimal 

sawisel lam a ni lo a. Sorkarin beisei an phak lohna laite kan lo sawi a nih pawhin khang kha 

hrethiam ila a ṭha-in ka hria a ni. 

 

Tin, Pu Speaker, he House i kaihhruaina hnuaiah hian nuam ti takin kan awm a, min duhsak 

hlawm a, a bik takin chhiat ni-a i ṭhat zia hi kan hmu a, kan lawm hle a ni. Chutih mek laiin he 

House-ah hian thusawi fimkhur a ngai deuh mai ang em? Assembly Committee-ah te pawh hian 

kan insum deuh a ngai em? Tih ngaihtuah theih khawpin he House zahawm taka kan Speaker 

dawhkanah party pakhat aiawhte an lut rep rep ta mai a. Hengte a nih mek lai hian he House-a 

kan thusawi dân turte pawh hi kan inngaihtuah chian deuh a ṭha em? Dawihzep chi deuh te phei 

chu kan thia suk mai ang em tih pawh hlauhawm khawpin party pakhat hi an che duh tlat mai a 

ni. Hei hi, kan Speaker zahawm tak hian he Speaker seat a vawnhimna kawngah pawh hian 

member zawng zawngte’n kan venpui te pawh a ngai awm mang e. India rama la thleng ngai lo, 

Mizoram-a la thleng ngai lo Speaker dependence leh Speaker sanctity party mal anga mahni party 

lo MLA beih nana Speaker chakna hman tum ang chi te hi a pawi khawpin ka hria a ni. Kei chu 

min ti ve em lo turah ngai ila, dim deuh hlekin sawi te pawh ka’n tum ang e. 

 

Pakhatnaah chuan, sorkar efficiency and responsibility, accountable leh transparent 



administration keng tura sorkarin a dinngheh zia a rawn sawi hi “kan sorkar kal dân nen hian a 

inhmeh lo mang e aw”, tih hi ka rilruah a awm a. He sorkar hi transparency sawi ngam tur a ni 

em? Restricted tenders-ah Mizoram sorkar hnuaiah te, Finance Department hnuaiah te, 

empanelled hnuaiah te contractor tam tak an awm laiin, contractor tlem te chauhin hna awm an 

han hriat theih a, contractor hna thawk ṭhang zâwk leh hna thawk tam zâwkte’n engmah an 

hriat theih lohna sorkar hi ‘transparent administration a ni em’ tih hi ka rilruah lian khawp mai 

a ni. Engatinge maw kan Governor meuh pawh hi dawt kan sawitir kan sawitir mai le? Mahni 

dawt sawi hi duhtawk mai sela, “Engatinge kan hotute hian midang lehzel dawt an sawitir?” 

tih hi ka rilruah a awm a.  

 

He sorkar hi transparent sorkar a ni miah lo. Transparent sorkar ni sela, Lengpui Airport sira 

ram Indian Air Force-in a lak chungchangah public notice te, social impact assessment (SIA) 

te kha midangte hriat hlau takin khati rum rum khan khang a approval te maw, khatianga 

hmalak kha a ni dâwn lo reng reng a ni. A langtlang loh avângin he sorkar administration hi 

Lengpui mipui direct-a a impact turte pawhin engmah chiang kuanga an hriat loh zia kan hmu 

vek a, kan hre vek a ni. Chutiang a nih lai a dawt Governor sawitir a, transparent administration 

nei anga he sorkarin a mipui hriata Governor’s Speech an ziak ngam hi a pawiin ka hria a, a 

ziak lo draft tute pawh hian hrehawm an ti ngawtin ka ring a; ‘Pathian hnenah ngaihdam te an 

dil ang em aw, he speech ziaktute hian’ ka ti a ni. Chutiang chu kan sorkar kaldân a ni. 

 

Tin, ‘responsible administration’ tih a ni leh a, phek khatnaah hian; hei pawh hi zir tham tak a 

ni. Kan hriat angin Pu Speaker, kan Chief Minister zahawm tak leh kan Minister zahawm tak 

takte pawh mipui hriata, Oath of Secrecy laa thutiam nei an ni a. Chutiang a nih lai chuan, ‘kan 

hunlaia mi a ni lo; hei chu kan tih a ni lo,’ han tih ang chite, responsibility la ngam lo Minister-

te kan awm a nih chuan, kan sorkar hian kan Governor hi ‘responsible government’ kan tihtir 

hi a dik lovin ka hria a ni. Hmingṭhatna tur a awmin kan parh hurh a, eng emaw a awmin 

‘Sorkar hmasate tih a lawm maw le,’ kan ti leh mai mai. Hetiang hi responsible government-

ah thleng tur a ni lo. 

 

Tin, hei, ‘Accountable’ tih hi a rawn hmang leh a; ‘Accountability’ te phei chu sorkar ṭawngah 

chuan ṭawng mawi tak, ṭawng zahawm tak a ni. Mahse, kan thil tiha kan accountable mek lai 

hian, tu tute emaw kan kawk a, kan puh a, sorkar phat aṭanga hmalama thil ṭha tih tum lovin 

hnunglam hawiin he sorkar hi a kal a ni. Hnunglam an hawinaah pawh hnunglama mite thil tih 

ṭha lam en lovin, a china an chin pawr theih tur zawng ni awm takin ṭan a la in ka hria a ni. (Ka 

hmuh dân ka sawi hi a pawi lo ang chu maw). Chuvâng chuan, he phek khatnaa word pathum 

lek ‘Responsible, Accountable leh Transparent Administration’ tihah hian he sorkar hi a fail 

vek a. Chuti chung chuan he ṭawngkam hi a rawn hmang a ni. 

 

Tin, kan Governor Speech hmasa lamte nen he Speech hi a danglam deuhna chu, corruption do 

leh corruption do tura sorkarin commitment a neih dân lampang hi ziah a awm ta lo khawp 

mai; ‘do chi lovah an ngai ta mai em ni, kan hotute hian’, tih te ka rilruah a awm a. A taka an 

nunpui dân en hian, ‘chutiang ziak ngam tur kan ni tawh lo e; mi hian min hai si lova’ an ti ta 

mai nge, ka hre lova. Chungte chu kan sawilang duh bawk a ni. 

 

Tin, hei ‘hand-holding’ tih leh ‘flagship programme’ tih lai kha an sawi a, ‘flagship’ hi chu la 

ti lo deuh ila; heti veu veua hnathawh ‘flagship’ han tih rup hi kan ṭhenawm State-te pawhin 

eng emawah te an ngai ang a. An la ṭan lo emaw kan tih laiin, ‘Phase-II’ te chu an la ti ta deuh 

deuh lehnghal a! ‘Flagship programme Phase-I hi engtikah nge an tih aw’ hi kan ti a. Mahse, 

Phase-II an ti daih tawh mai a ni. Chuvâng chuan, sorkar ve reng ruang a ni a Pu Speaker, kan 

hotute’n an enkawl hi; sorkar ve reng ruangin ‘flagship programme’ an tih hi chu heti hne hne 

tur chu a ni lo deuh te pawhin ka hria a ni. Chutah kha, ka hmaa member zahawm tak Lawngtlai 

East bialtu member zahawm tak khan, CM Special Package Lunglei North bialtu zahawm takin 



‘ZPM chauhin MLA-te rorel angin an dawng tawh dâwn,’ a tih ngei mai kha, cheng nuaikhat 

aṭanga cheng singnga a tih tlakhniamte kha chhuanawm zawng khan a rawn sawi lek lek a; 

Mizo mipuite hi min van ti duhdah em, tih kha kan sawi duh a ni. Chuvâng chuan, ‘ZPM MLA-

ten ro kan rel a, sawipui leh buaipui ve kher pawh kan ngai lo, ZPM mi leh sa lo chuan CM 

Special Package an dawng dâwn lo,’ tih te kha kalphung thar a han ni chho ta zel a. Heng velah 

hian he Speech nen hian khalai pawh kha a inkalh viau a ni tih kha ka’n sawi duh bawk a ni. 

 

Tin, hei State University chungchangte pawh kha he House-ah hian Aizawl-a awm turin kan 

han pass a; Lungleia awm turin tlan pah deuh hlekin puan te a han ni leh a. He Governor 

Speech-ah hian ‘chiangkuang zâwkin a rawn lang ang a’, kan ti a, Lunglei mipui pawhin an lo 

nghak thupin kan hria a; a reh leh daih bawk si a ni. Tin, hei project eng emaw zat hawn a ni a, 

tun kum kal lai mek ah pawh hian; chungte chu Governor chuan sawilan ṭhin a ni a. Mahse, 

chungte chu sawilan a lawi kha a awm lo a, ‘Kan sawilan chuan sorkar hmasa thil tih puanzarna 

a ni leh dâwn si a; sawilang lo mai ang,’ an ti deuh nge ni, tih kha rilruah a rawn awm thei a ni. 

 

Tin, department-a officer-te’n min hrilh chu, “Sorkar ve leha project zawh sa kan hawn zung 

zung chuan MNF thil tih a tichiang dâwn lutuk a; kum te han vei sela kan hawng dâwn nia, an 

ti e”, an ti a. Khangte kha tak tak nge ni chu ka hre lo a, chung avânga hengah hian ziaklang 

duh ta chiah lo nge an nih, tih kha ka rilruah hian a awm a. Khangte kha kan sawi duh a ni. 

 

A tawpna atan chuan, kan petition committee rorel chungchanga party-in ‘take up’ a intih chiam 

mai hi a fuh lo hle in ka hria a. Helai rorelna hmuna member kan ni a, privilege nei kan ni; 

mahse, party-mite’n privilege an nei ve lo. Political party pawhin assembly venhimna privilege 

an nei ve lo a; privilege nei member (a hming chu ka sawi lo ang a) heti tak maia party pakhatina 

kan han diriama, kan han hual chepa, kan han nawr vel hi tih loh tawp tur niin ka hria a ni. 

 

Pu Speaker, i phalnain (kan ti teh ang,) helaia Petitions Committee rorelah hian ramhuai a tamin 

ka hria a. Dik tak chuan ZPM leh ZPM ten hna an inchuh vânga hengte hi thil awm a ni ang 

em? Minister zahawm tak hi ka rawn chhanna lam pawh a ni chiah lo. An duh zawngte, an 

hmuh dâwn chiah loh avânga kan MLA zahawm tak takte pawh hian cancel-a tihṭhat duh te hi 

an lo ni mai lo maw? Chutiangah chuan kan ṭhianpa MNF ..  

 

[Interruption] 

 

(Pu Lalmuanpuia Punte :  Pu Speaker, khatiang an sorkar laia thil thleng ang kha 

chu a awm lo ang; thusawi hun kha a tawp tawh a, ṭhu ve mai sela.)  

 

Kan member zahawm tak Pu Rohmingliana, tlawmngai takin committee thuchhuak ang thlap, 

committee resolution leh report submit tu hi a scape-goat-ah hian an hmang mai mai a ni lo 

maw? (Sapṭawng te pawh ka’n hmang ang a) a tuartua hman te kan tum a ni em? Chuvâng 

chuan, House hi political party-te intihlalna hmun tur, an invilikna hmun tur a ni lo hrim hrim 

a. “Kan Speaker zahawm tak pawhin tun hnuah chuan lo entertain dân chin tawk thiam te pawh 

a ṭha ang em?” tih kha ka thutawpna ni rawh se. Ka lawm e. 

 

PU V. MALSAWMTLUANGA :  Pu Speaker, ka lawm e. A hmasain he House 

zahawm tak member-te aiawhin ṭhutna nuam deuh mai, thar sar mai kan nei a; nang leh i 

thawhpuite chungah lawmthu kan sawi hmasa a ni. (SPEAKER :  In sawi har ka ti 

reng a; ṭhutna thar, dawhkan thar kan nei a. A lawmawm e. Keini pawh kan lawm e.) 

 

Kan Governor zahawm tak General (Dr) Vijay Kumar Singh-a speech aṭanga thil tam tak kan 

hmuh hi kei pawhin uluk takin ka lo thlir a. Phek 26 a ni a. He sorkarin a hmalak tawhnate, a 

hmachhawpte details takin ziak dâwn se phek za-engzat nge ni ang aw, ka ti a. A sawi funkim 



thiam riauin ka hria, phek sawmhnih lekah hian. Governor chungah pawh lawmthu ka han sawi 

a ni. Tin, a bik takin House zahawmna vawnhim chungchang te, he Mizoram Assembly House-

a ro kan rel dân hrang hrangte zahawm a tih zia te, kan kalpui dân ṭha a tihna te. Tin, “State 

dangte leh ram dangte pawhin zir tham a la ni ang,” a tih te pawh hi a hlu hlein ka hria. Pu 

Speaker, a bik takin session hi kan la nei dâwn chauh si a, i veilama ṭhute pawh hian keu kan 

lovin uluk takin lo chhiar zel se tiin ka han chah duh ve hrim hrim a ni. 

 

Aw le. Kan hriat angin, sorkar chak leh ṭha, mipui sorkar siam tur chuan thil pawimawh tak 

pakhat a awm a. Chu chu mipui aiawhin vawiinniah pawh helaiah kan ṭhu a ni a, ‘Dan siamtute 

hi mipui aiawha helai hmuna ṭhu kan ni’ tih lai hi a ni. Hemi kawnga Governor Speech uluk 

taka ka lo thlira ka ngaihpawimawh tak pakhat chu - sorkar a inthlak a, sorkar ukil-te (ruling 

party ti mai teh ang) an duh zawng an thlak ṭhin kha a ni. Amaherawhchu, hengte avâng hian 

heng ukil fel tak tak, dan hremite hian an thiamna leh an finnate hi an duh angin an hman tawk 

loh phah ṭhin a; chu chu an appoint-tute hmel eng an zah lo thei lova. Chungte hre reng chunga 

he ramah hian ro a rel theihna tura Directorate of Prosecution din tura ruahmanna siam mek a 

ni te hi a lawmawm hlein ka hria. Ni 23 December 2025 khan notification-te pawh chhuah a lo 

ni tawh hial a ni. Hei hian Governor Speech hi Pu Speaker, bul ka han ṭan dâwn a ni. 

 

A dawt lehah chuan, dan kenkawh lam tho hi a ni. A bik takin kan Home Minister leh a department-

te bakah Excise Minister leh a department-te he House zahawm tak kaltlang hian ka chhuang hle 

a, he Governor Speech kaltlang hian lawmthu ka sawi tel bawk a ni. Dan lova bungrua rawn lutte, 

chu chauh ni lo ruihhlo lo lutte, a vaiin ₹10,00,00,047 chuang man an ni te hi a hlu hlein ka hria. 

Tin, chu chuan rahchhuah ṭha tak mai a nei a. Pu Speaker, kan hriat ang khan Hachhek bialah 

ringawt pawh heng huaisen taka hmalakna avâng hian kut-hnathawktute, a bik takin kuhva-ah 

ringawt pawh ₹50,00,00,350 chuang tun tumah khan an lei a ni; a va ropui em! 

 

Chu chauh a ni lo, Pu Speaker, he Governor Speech-a ka sawi loh theih loh chu, CM Special 

Package hi a ni. He CM Special Package hian chhungkaw tam tak eizawnna a siamsak a, 

bultanna neilote, chutiang zelin. Tin, kan flagship programme - Bana Kaih kaltlanga hmalakna 

hi a hlu hlein ka hria. Pu Speaker, ka sawi lo thei lo a; ka bialah ngei pawh chhungkaw 130 

chuangin eizawnna bultanna an neih phah a ni. A bik takin kan House Leader leh kan Chief 

Minister ni bawk Pu Lalduhoma chungah lawmthu ka sawi a. Aniin ngaihna hre takin, huap 

zau zâwk turin mi tam zawkte lei rem an lo rah theihna turin ₹50,000-ah an han ti thla te pawh 

hi rem a hre hlein ka hria a ni. 

 

Tin, he House-ah ngei pawh hian ka lo sawi tawh a; nutling/patling an rum a, an ṭap a. Kan 

mihringpuite tho si, kan Mizopuite an dinhmun a chhiat avângin a hun lovah an boral ti ila kan 

sawi sual lo ang. Damdawi ṭha an ei ve thei lo a, hospital ṭha-ah te an kal ve thei lo a ni. Chu 

chu he sorkar chuan hria-in Minister chak tak kaihhruaina hnuaiah MUHCS kan kalpui a ni. 

He Governor speech-a kan han hmuh chhungah ringawt pawh mi 48,761 chuang, State pawnah 

pawh mi 804 chuangin he hamṭhatna hi an dawng a ni. Pu Speaker, a va ropui em! ₹2,500 lek 

khan keini chhungkua, keini thingtlangpa/thingtlangnu khan ₹5,00,000 kan nei a nih chu; a va 

ropui em! He scheme hi a ṭha an ti hle a nih ka ring; a changtu Minister ngei pawh 'Womens’ 

Icon' lawmman hial a dawng a ni. Heng avâng hian Governor Speech hi a hlu lehzualin ka hria. 

 

Tin, zirna lam pawimawh zia kan hria a, chumi kawngah chuan ka member-puite’n an lo sawi 

tawh a. Sawlaiah a bik takin ka bialchhung a nihna angin ka han sawi ve leh duh a ni. Kan hriat 

angin February 2019 khan Prime Minister-in Engineering College a lo hawng tawh a. 

Amaherawhchu, a hlamzuih ṭep a ni ringawt a, kan va tlawh ṭhin a keini ngei pawhin. Chutiang 

chuan savabu-te kha kan va hmuh kha a ni. Sorkar kal tawhte’n theihtawp chu an chhuah teh 

meuh mai. Amaherawhchu, he sorkar hian zirna a ngaipawimawh hle a, hemi atan ringawt hian 

post additional nen 80 chuang a siam a ni. Tin, financial year 2026-27-ah hian he Engineering 



College, student 300 chuang awm theihna hi run turin hma a la mek a ni. 

 

Chu chauh ni lovin, kan approach road-te a mumal lo a, tui connection-te, electrification-te a 

ngai a ni. Heng atan ringawt pawh hian ₹25,41,00,000 chuang a dah a, tunah hian hmalak mek 

a ni a, a hlu hlein ka hria. Hei hi chhim tan mai ni lo, Zoram tana ro tling a ni. 

 

Tin, Pu Speaker, kan Chief Minister zahawm tak Pu Lalduhoma’n tunhma aṭang tawhin a lo 

tlangaupui ṭhin D-A-H tih hi. ‘A theih loh, a sawi mai mai a ni,’ ti pawl te pawh kan awm ṭhin kha. 

Vawiinniah chuan kum hnih kan han sorkar a, a taka hmuh tur a han awm hi a va hlu em! Vawiinnia 

helai hmuna ṭhu pha ve lo te an ai kan awh mi tam tak an lawm a, an ṭap a ni. Sawhthing ringawt 

pawh 3,38,000 qtls. a ni. A va hlu em! Loneitu (farmers) 19,927-te’n D-A-H chu an chhawr a, ka 

bialah ringawt pawh ₹11.11 crore chuang sawhthing ringawtah pawh an la lut a, sawma pakhat 

ringawt pawh nuai za chuang a nih chu, Pu Speaker. A lo theih teh meuh a nih hi! 

 

A dawt lehah ka sawi duh chu, Pu Speaker, CM Innovation Challenge hi a ni. Pathian 

khawngaihna zarah horticulture department-in pakhatna an han la a, Governor speech-ah pawh 

kan hmuh kha. Ka bialah ngei, (he House zahawm tak kaltlang hian Pu Speaker ka sawi lo thei 

lo a) kum 2018 khan mipui aiawh ni turin kei pawh ka lo in-candidate ve tawh a, a vanduai-ah 

chuan ka ṭang a ni. Khami tum khan, “Mausen khua hian potential in nei a ni; engtik ni emaw-

ah chuan Pathian leh mipui zarah lo MLA ve ila, industry hmun emaw, eng emaw takah siam chu 

ka la tum ang,” tihte ka lo tlangaupui ve a ni. He project kaltlang hian kan Chief Minister-in 

theihtawp a chhuah a, department-in an chhuah bawk a, tunah Mizoram hmasa ber tur leh awm 

chhun tur changel leh balhla hmanga fiber siamchhuahna tur kalpui mek a nih a rawn tarlan te; 

chu mai ni lo, he project-ah hian High Power Committee ang pawhin sumte pawh kan han thawh 

dâwn a, kan thawh mek bawk a ni tihte kha kan han sawilang duh ve hrim hrim a ni. 

 

A dawt lehah ka sawi duh chu, mipuiin kan mangan nikhua te leh kawng engkima kan zawh 

ṭhin chu, a bik takin PWD Minister leh kan House Leader-te, kan Adviser to CM-te leh Lunglei 

West bialtu Pu T. Lalhlimpuia-te an fakawmin an chhuanawm hle-in ka hria a ni. Tun financial 

year kal mekah ringawt pawh km 146.79 kawng laih a ni tawh te, km 362 chuang kawng 

upgrade black-topping a ni tawh te; sawi dâwn chuan Pu Speaker, tam hle mai. Chutianga 

hmalakna chak tak he sorkarin a kalpui hi mipui sorkar dik tak leh hmasawnna tluanthling 

kawng inhawnna a ni tih te, Pu Speaker, ka sawi duh a ni. 

 

Pu Speaker, Tourism lamah kan hriat angin sorkar hmasa te ngaihtuahin tun kan sorkarah hian 

Minister-te leh department-te’n theihtawp an han chhuah a, khualzin (tourist) 139.5%-in a pung 

a ni tunah hian. Chu chuan nasa takin he State Social Economic lampangte pawh hi a nghawng 

hle dâwn tih a chiang a ni. Tunah hian vaibelchhe 349.91-in Tourism Department-ah hmalak 

chhoh mek a ni. Pu Speaker, lawmthu a tirah khan sawitu ka ni bawk a; helai ṭhutna 

chungchangah tawite a tawp lama ka han sawi duh chu, ṭhalai ka nihna angin sports lampang 

hi ka sawi lo thei lo a ni. Keini te pawh sports lama kan lo tuina avângtea Pathian khawngaihna 

changa tun dinhmunte pawh hi kan thleng ti ila, mipui kaltlangin ka sawi sual tamin ka ring lo 

a ni. 'Best Upcoming State Promoting Sports & Physical Education' man kan han dawngte hi a 

lawmawm hle-in ka hria. Tin, power hi a sawi loh theih loh. 10 MW solar power plant 

Thenzawl-ah hawn a ni a. Tin, NERLDC chuan power bill pe ṭha State-te power trading neih a 

phalsak a. Tun financial year kal mekah pawh power trading aṭang ringawt hian vaibelchhe 92 

chuang he sorkar hian a hmu tawh a ni. Hengte a va hlu em! 

 

Tin, tui chungchanga hmalakna tur hrang hrang hmachhawp hmanni lawkah pawh kan Chief 

Minister zahawm takin January Ni 19, 2026 khan Tuirini Small Hydel Project (24 MW) 

lungphum a phum a nih kha; chutiang zelin Tlawng Lui (120 MW), Tuivai (132 MW) .. 

(SPEAKER :  A zo thei dâwn tawh em? Minute hnihin a pel ta tlat mai.) Chutiang 



chuan tunah hian hmachhawp a awm chho mek a ni. Chumi piah lamah chuan Pu Speaker, 

small hydel project 15 chuang enkawl mumal loh, renovation mumal taka tih ni lo a awm a; 

chungte pawh chu thuam ṭhat mekin hmalak a ni. 

 

Aw le. Engpawh nise, sawi tur a tam a Pu Speaker. Hun min pek belh a ka lawm a. Pu 

Lalramliana Papuia, kan House Member zahawm takin kan Governor zahawm tak speech-a 

‘Motion of Thanks’ a rawn put luh chu he House zahawm takah hian lawm takin ka thlawp a, 

ka pawmpui a ni. 

PU H. GINZALALA :  Pu Speaker, ka lawm e. Hei, ka bula ṭhu hian lawmthu min sawi 

khalh tlat mai a; furniture ṭha tak leh ṭhutna nuam takte min chhawp chhuah sak a ni.  

(Speaker: Kan lawm tlang tih a hriat e, kan hmel ah.) 

Ka sawi tur kha min sawi khalh a ni. Pu Speaker, i veilama mite hian kan Governor Speech hi an 

rawn sawi tliar tliar a, thil ṭha tak, transformation ropui tak tak inphum ru hi an hmu fiah thei lo 

niin ka hria a, pawi ka ti khawp mai. Chung lai vel bawr point hnih-thum chu sawi kan tum dâwn 

a ni. Hei, an thlarau lam mit thlengin a ngaihtuahawm mang e aw, ka ti a. Hetiang thil lang chiang 

lutuk kan han hmu thei lo lai ringawtte pawh hi a veiawm khawp maiin ka hria a ni. 

Vawiinniah hian Pu Speaker, kan Hon. Governor thusawi ropui tak mai — sorkar hmalakna thil 

langsar pawimawh tak tak hmuh hmaihtheih loh chi tam tak a awm niin ka hria. Chungte chu: 

Agriculture sector-a kan hlawhtlinna a rawn sawi kai kha ropui ka ti khawp mai. Kan 

Agriculture Minister hi a fakawm ka ti a, a hmalakna hi a ropui em em mai a ni. Tun hma 

ngaihtuah chuan tuna kan agriculture sector-a thil inthlak thleng awm hi a ropui em em a, hei 

hi he sorkar hlawhtlinna chu a ni ta a ni. 

‘Agriculture Department hian eng nge a tih ṭhin’ kan tih chuan, department lian tak ni si, eng 

nge ni, (ṭawng mawi lo ni lo sela) hlawhtlinna em em han sawi tur awm lem lo a lo ni ṭhin a. 

‘Rice’ kan tih ang chi, rice cultivation hi an lo buaipui em em mai a, WRC kan tih ang te. 

Amaherawhchu, tunah chuan he ‘paradigm shift’ kan tih ang tak tak a thleng a ni. Paradigm 

shift hi eng nge kan tih chuan, ‘existing practice’ emaw, ‘subsistence farming’ te pawh lo ni ta 

se, khata ṭanga sustainable farming emaw, a nih loh pawhin market oriented zawnga kan kalna 

lai tak hi kan paradigm shift chu a ni ta a ni. 

Hei, ka hma thusawitu khan a rawn sawi viau tawh nangin, kan sawi duh chu, kan agriculture 

sector hi a pawimawh ber, no. 1 sector a ni a. A chhan chu, population 60-70% te engagement 

nihna a nih avângin. Vawiinniah hian he agriculture sector ringawtah kan hlawhtlinna pawh hi 

a ropui em em mai a ni. Pakhatnaah chuan - sawhthing hi a lo ni ta a ni. Sawhthing hi kan 

commercialize chho dâwn ta a. Hei, a hlimchhawn em mai a, kan la thiam tawk lo te pawh a ni 

ang. Tam takah chuan, ka sawi fo tawh ang khan a tirah chuan tu tan pawh zei tak tak hi a har 

khawp a, kha kan sawi ṭhin - Aigupta aṭanga Israel fate an pem chhuah hlim pawh khan an zei 

lo khawp mai a; an chhangchhe khawp mai a, kal pah ten zun leh ek an cheh phei phung phung 

a ni. Tin, ‘an kal pah te khan an beram-pate kha an si phei nawk nawk e’ te an ti a ni. Chutiang 

chuan, kan la chhangchhe deuh a, (ti mai teh ang) zir tur tam tak kan la nei a ni mai a. 

Amaherawhchu, a hlawhtlinna, kan transformation lai kan hmuh hmaih hi a thiang lo ka ti a ni. 

Kawng dik hi kan zawh mek a ni, tunah hian. Sawhthing kan tih fuh chuan khawvel map-ah 

kan chuang reng tawh dâwn a ni. 

Thil pawimawh em em mai chu, tunah hian Look East Policy te an ti a, Act East Policy te an 

han ti chho leh zel a. Kan hotute’n an report dânah chuan, Sittwe leh Paletwa lawng chawlhna 



te an tifel tep tawh a ni. 

[Deputy Speaker-in Chair a la a.] 

Aw le. Pu Deputy Speaker, khatianga thil a han hlawhtlin chhoh theih chuan Mizoram hi kan 

vannei dâwn khawp mai a. Mizoram hian tunah hian tih tur, homework lian lutuk kan nei a ni. 

Chu chu eng nge kan tih chuan, hei kan chhehvelah hian he project-in a ken tel ‘Most Civilized 

Nation’ (ka’n ti mai teh ang), hetah South East Asia Nation a awm bawk a; helamah Indian 

Mainland, India ram ropui tak mai civilization pawh kum 2000 chuang lo nei tawh te a ni a, 

industrialized nation pahnihin min karcheh dâwn a ni. Chuvângin, a karah kan awm dâwn a ni 

a. Helai-ah hian, ‘tun aṭanga kan inbuatsaih loh chuan, he development hian min thlawhkhum 

ngei ngei dâwn a ni’ tih hi he House-ah hian kan hriatsa mah nise, kan sawi duh a ni. 

Chuvângin, eng nge kan inbuatsaihna tur chu ni ang kan tih chuan, ‘paradigm shift’ kan han tih 

hi a pawimawh lai chu a ni. Chuvângin, a bik takin agriculture sector-ah hian transformation 

hi tun aṭangin a thlen a ngai reng a ni. Chutiang tur chuan eng emaw berah, (thil tam puiah kan 

ti thei lo a nih pawhin) sawhthingah emaw, saptheiah a ni emaw, eng emaw berah hian khawvel 

hriat kan nih chhoh vat a ngai khawp mai. Chutiang kalkawng chu tunah hian kan zawh chhoh 

mek hi a ropui ka ti a, hei hian kawng dik min zawhtir mek a ni. 

Tin, Pu Dy. Speaker, he sector pakhatina kan ram society min thlak danglam theih dânte hi sawi 

a chakawm khawp mai. Hei hian socio-economic reform a kengtel ang a, rural to urban 

migration thlengin a titlem dâwn a ni. Tin, kan rinna leh kan sakhuana thlengin nasa takin hma 

kan sawn dâwn a ni. Kan member zahawm tak khan a rawn sawi tawh tho a, ‘Pathian ram 

thlengin a pun phah dâwn a ni’ tih hi ka sawi duh a ni. 

Tin, Agriculture Minister rawn sawi bawk kha ka sawi nawn leh ang a; Tung chungchang pawh 

kan tichho zel dâwn niin a hriat a. A hmaa leilet bawr vela bung mai mai ṭhin kha, tunah chuan 

market oriented-a kan han kal chhoh theih takah chuan bung thar kan kai tak meuh meuh a ni 

tih a lang chiang hlein ka hria a ni. 

Pu Dy. Speaker, ‘Law & Order lamah hian hma kan sawn hle a ni’ tih kha kan Hon. Governor 

khan a sawi a. Hei hi a dik khawp mai a, a hrechiangtu ka ni. Ka bialah khian (Champhai lam 

bialtu ka ni a) a hriat khawp mai a, Law & Order lamah pawh hian hma kan sawn a ni. 

Security lamah te theihtawp an han chhuah a, kan Hon. Home Minister pawh hi fakawm ka ti 

a. International border-ah te coordination ṭha lutuk kan han nei chho te a ropui ka ti a ni. Hei, 

a bik taka ka sawilan duh chu, Home Department leh Assam Rifles-te nen leh, hetah 

Bangladesh lamah chuan BSF-te pawh a ni ang chu, coordination ṭha lutuk kan nei mek a ni, 

tunah hian. Chuvângin, kuhva black market-a lo lut te pawh a tlem rawih rawih mai a ni. Chu 

mai a ni lo — silai te, explosive leh pawisa lem thlengin; tin, zu te leh thil dang dang drugs 

chihrang hrangte tunah hian a tlem phah a ni. 

Kan Hon. Home Minister hmalaknain ‘Operation Jeriko’ kan ti a, chutah chuan NGO hrang 

hrangte nen Police Department-in hma an han la a, keimah ngei pawhin ka phak ang tawkin ka 

lo pui ve a, torch-light thlengin ka lo pe ve a ni. Chu chu a nih avângin, helaia international 

border issue lian lutuk awm ṭhin hi tunah hian tihreh a lo ni chho mek ta a, chu chu police 

perspective lam aṭanga ka sawi theih a ni. 

Tin, infrastructure perspective lam aṭang pawhin, tunah hian Assam Rifles-te patrolling-na tur 

kawng ropui tak kan sial mek a. Pakhatnaah chuan, Tualcheng – Pamchung Road kan sial mek 

a ni. Tin, Zokhawthar – Old Hruaikawn Road te, Farkawn – Indo-Myanmar Road te, Thekte – 



Indo-Myanmar Road te sial mek a ni a. Hei hian international border issue tam tak hi a titlem 

dâwn a ni. 

A dawt lehah chuan, PWD lam sawikai zuai ka duh a. Helaiah hian thil thar lo awm leh ta chu, 

climate resilient scheme hi kan kalpui a ni, tunah hian. A hmaa kan kawng sial nen hian a inang 

tawh lo em em mai a. Bituminous Concrete te, PCC pavement an tih lai te, tam tak kan sial 

tawh a ni. 

A dawt lehah chuan, Tourism lam hi ka sawi duh viau mai a; a zar zotu ka ni bawk a. Tourism 

lamah hian nasa takin hma kan sawn a ni. Tunah hian kan bial angah hian SASCI aṭang te leh 

Swadesh Darshan aṭang te pawhin hma kan la mek a ni. Pakhatnaah chuan, Champhai biala 

Swadesh Darshan aṭanga hma kan lakna hi a ropui ka ti khawp mai a, hengte pawh hi sawilan 

ka duh a ni. Keilungliah Dil-ah te pawh hian lawng lian te pawh siam kan tum a ni. Pu Dy. 

Speaker, i veilama ṭhute pawh hi kan siam zawh hunah chuan rawn chuang se ka duh a, 

honeymoon hman theihna tur a ni. Hei, Tourism Minister dynamic deuh kan nei a, ani 

leadership hnuaiah hian theihtawp kan chhuah a; kan zawh meuh chuan Aizawl-a tourist tam 

tak hi khilamah khian kan divert dâwn a ni. 

He House-ah ngei pawh hian ka sawi tawh a; tourism lama kan potential ṭhat zia kan thusawina 

hmasa lamah te ka sawi tawh a ni. Tunah hian Silsuri kawng kan sial tlang chuan, hemi trade 

lam mai ni lovin tourism lamah chuan Bangladesh-te pawh hi kan potential tur a ni tih lai kha 

ka sawi tawh kha a ni a, a ropui khawp mai. 

Tin, hei, LESDE hi ka sawikai duh zâwk a. LESDE lamin skill development lama hma an lakna 

te kha kan Governor-in a sawi kan hria a. Tin, ‘heti hi a nih si chuan’ tiin rawtna angreng deuh 

te pawh ka sawi duh a. Chu chu ‘super convergence hi a ngai’ ka ti a ni. Chutah chuan LESDE 

te, Tourism te, Environment, Forest & Climate Change te leh Commerce & Industries te nen 

hian tunah hian kan inbuatsaih a ngai khawp mai. Kan potential hi tourism leh agro-base 

industry a nih zia te kan Governor Speech-ah hian kan hria a ni. Hetianga kan inbuatsaih chuan, 

Look-East policy lo awm hian min thlawhkhum dâwn lova, kan ṭhalaite kan lo empower ang 

a, chutah chuan hmasawnna ropui tak mai he Look-East policy-in a ken tel tur hi kan lo chhawr 

thei dâwn a ni. 

Aw le. A tawpna atan Pu Dy. Speaker, ka sawi duh chu administrative reforms kan sawi ṭhin lai 

kha a ni a. Study group-te an han din a, chu chuan ADC-te a han zirchian lai te kha ‘sawi loh 

theih loh a ni’ tih kha ka han sawi tel duh a ni e. 

Pu Dy. Speaker, he Motion of Thanks lo lut hi he House hian pawm ila tiin ka thlawp thu ka 

rawn sawi bawk a ni. Ka lawm e. 

PU B. LALCHHANZOVA, MINISTER :  Pu Dy. Speaker, ka lawm e. House 

zahawm takah kan Governor address sawihonaah thil tam tak kan sawi tawh a. Nimina he 

Governor Speech kan lo hmuh khan a phurawmin, kan ram tan thil pawimawh tak tak a inphum 

tih chu kan hretlang vek a ni. Department pakhat ringawt chanchin pawh hi sawi dâwn sela 

phek 20-30 leng tur a ni a. Amaherawhchu, a hlawm kim deuh turin a rawn lawr deuh ni maiin 

ka ngai a ni. 

A phek hmasa berah kan Governor zahawm takin ‘efficient, responsible, accountable, 

transparent and administration at all levels of government servants’ tih a rawn hman thu leh, 

‘My Government's objective remains to be economically self-sufficient and self-reliant’ tih hi 

a pawimawh hlein ka hria. Kan Governor zahawm takin hetianga ṭawngkam a rawn hmang hi 

a lawmawm a, hetiang hman a duhna thinlung pawh hi ropui hlein ka hria a ni. 



A hmasa berah hei hi ka luhchilh ang a, a chhung thu hi chu a tam em avângin ka luhchilh thuk 

hman lo ang. ‘Efficient’ tih a rawn hman chhan hi, kan Chief Minister leadership hi a 

hmuhfiahpui hle-in ka hria a. Hetiang khawpa Chief Minister thawkrim, chhun-zan zawma 

hnathawk hi a efficient zia a hria niin a lang. Tin, kan Chief Minister leadership hnuaia a 

thawhpui ministry zawng zawngte thawhrimna hi a tarlan tum niin ka hre bawk a ni. 

Tin, Pu Dy. Speaker, SASCI hnuaiah Central-in cheng chuti zat chu kan rawn pe dâwn che u 

tih anga min pek a ni tawh lo tlangpui a, performance-based leh performance-linked incentive 

a ni tawh a. SASCI kan dawn chhoh dânte pawh hi ‘in thawk ṭha em a, in thawhrim lawmmanah 

hei hi kan rawn pe ang che u’ an ti chho ta mawlh mawlh mai a ni. Chu chuan efficient 

government leh efficient governance a lo piang ta mek tih kan hmu a ni. 

Tin, Pu Dy. Speaker, hun kal tawh zawng zawnga mipuite’n retailer aṭanga buhfai an lakah 

pawh buk dik aupui ngai lo kha, Pu Lalduhoma kaihhruai sorkarah chuan buhfai buk dik aupui 

a lo ni ta a. Sorkar kalphung hi a chak ta em em mai a, a efficient ta em em mai a ni. E-Filing 

kan ti a; Mizoram pawna kan kalchhuah emaw, zan rei a ni emaw, tun hnai kan Chief Minister 

social media interview kan lo hmu a, “zing dar 1 velah file ka clear,” a ti a ni. A va han ropui 

em! Khatiang efficient government kha kan hmu ta a ni. 

Tin, tunah hian India ram pumpuia Mizoram chhunga chengte mai ni lo, ram pawna chengte 

pawhin nuam an tih em em chu — better performing State nationally in efficient fund flow a 

ni. Sum hman ṭangkai chungchangah kan che ṭha chho em em mai a, he Governor speech phek 

9-naah a rawn inziak a: Single Nodal Account achieving an excellent success rate, interest 

amount ₹13.32 lakhs, khami sum kan Direct Benefit Transfer (DBT) vel kan hman ṭhat avâng 

khan State Treasury-ah kan chhung tih te kha kan hmu a ni. Tin, Pu Dy. Speaker, 2024-2025 

leh 2025-2026-a buhfai bo thlau kan ven ṭhat em avângin tunah hian buhfai quintal 82,000 Pu 

Lalduhoma kaihhruai sorkar hian a safe mek a. Chu chu a pawisain crore 48 vel a ni. 

Tin, ‘responsible’ (mawhphurhna la ngam) tih hi a rawn hmang bawk a. March Ni 15, 2025-a 

Union Home Minister-in Assam Rifles ram Mizoram sorkar nena inhlanna a neih khan, he 

sorkar hian ‘kan mawhphurhna a ni’ tiin kan Chief Minister-in theihtawp chhuahin leh sorkar 

hmasa te pawhin hma an lo lak tawhnate kha umzuiin Assam Rifles chu Mizoram sorkar ta a 

lo ni ta a, hei hian mawhphurhna la ngam sorkar a ni tih a tichiang hle a ni. 

Tin, kan lo intiam tawh angin thlaithar leite pawh kan sawi a, kan aupui a, chu chu tunah hian 

kan umchhuak chho mek a ni. Kan intiamna kan kalsan ve lo; kawtkaia sawhthing ₹10-a lak 

tum sorkarte khan an lak loh avângin khang lai hun khan responsible government an ni lo te 

pawh a lo ni mai thei a, keini chuan kan intiamna angin kan ti a ni. Kan ti zel dâwn. 

Tin, ‘accountable’ kan tih hi a Mizo ṭawnga kan lehlin chuan ‘rintlak’ emaw ‘rin ngam’ tihna a 

ni. Tuirini Small Hydel Project (24 MW), State sorkar ta liau liau kan hawn nia sorkar officer-

te thusawi ropui tak chu, “He Tuirini Small Hydel Project hma taka hawn theih a nih chhan chu 

he sorkar hian compensation-ah buaina siam tur tumah team a din ve loh vâng a ni,” an ti a ni. 

A va han ropui em! Hengte hian rintlak sorkar a nih zia lantirtu a ni. 

Tin, Pu Dy. Speaker, rintlak sorkar kan nih zia lantirtu chiang em em chu ‘aikal’ lak kan titawp 

hi a ni. Mi pakhat chuan, “Ka ram kha in sorkar tirh khan surveyor pakhatin a teh a. A hnuah 

kan umzui leh a, ‘Engatinge, ka ram i teh ngei si a?’ ka ti a, ‘mi aikal ka ni a’ a lo ti,” a ti a ni. 

A va pawi em! Khang hun lai khan rintlak sorkar a lo piang lo a ni. Tin, sorkar a inthlak apiangin 

retailer-te chu hlau hlawpin an tlan-chhia a, an inthlak sung sung ṭhin. Pu Dy. Speaker, he sorkar 

hian dan lo angin leh ‘ZPM a sorkar hi’ tiin tu retailer mah a maiparthlawn tir lo. 



Tin, India ram corruption survey - ‘Local Circles’ tih te, media hrang hrang report an lakah 

2025-a India rama thawm ropui tak chu, State zawng zawng zingah Mizoram leh Kerala hi 

‘corruption tlem berna State’ tia puan kan ni ta a ni. Rintlak sorkar a ni, hei hi. Zoram pawna 

Mizo fate’n nuam an ti hle a ni. 

Tin, tourism hmalaknaah pawh hian rintlak sorkar kan nih zia han lantir kan duh a. Tourism 

promote-naah contract hna duh vânga building sak ringawt kha chu a lo bo ta a ni. Hengte hi 

chhinchhiah tlak ka ti. 

Tin, Pu Dy. Speaker, ‘transparent administration’ tih hi ka han sawi leh duh a. Advertisement 

thlapa hna kan lak tak avâng hian vawiinniah hian ṭhalaite chuan an thiamna an ti hriam a, 

coaching agency-te pawh an lo pung ta thur thur a ni. ‘Hna-ah min la ve rawh’ an tih pawhin, 

‘chutiang ngawt chu a theih tawh loh, in thiam hle a ngai’ tih hi kan chhan dân a lo ni ta. Zoram 

ṭhalaite u, thlamuang hle rawh u. Sorkar hnathawk an phur ta em em te hi a va ropui em! Sorkar 

hmasa hun lai chhoah khan Minister-te’n kawngpui laih dânte an hre zâwk a, building sak dânte 

an hre zâwk a; vawiinniah chuan PWD Engineer-te’n an thiamnate an hmang chhuak thei ta a ni. 

Tin, mipuite’n sum lakluhna kan hmang ṭangkai a. Sorkar pawhin a sum lakluh a hmang ṭangkai 

a ni. Tin, Pu Dy. Speaker, sorkar hnathawkte’n thla tirah hlawh an han la ta ringawt mai te hi a 

ropui ka ti a. ‘Economically self-sufficient and self-reliant’ tih ṭawngkam a rawn hmang te hi 

ropui ka ti a, a thlawna sem tawk tarh sorkar kha kan hmu ta lo a ni. Sum thianghlim lo lakluh 

duhnate a lo tlem a, smuggling-te nawr tawm a lo ni ta a. ZPM sorkarin hmun nuai 120-a an 

zawrh, vawiinniah chuan nuai 60-70-ah te a lo tlahniam ta a, kan sum hlutnate hi a lo pung ta 

a ni. Heng hian kan ram hi ram nuamah a siam a. Buhfai leh buhhum kan han lei ta te hian 

mahni intodelhna kawng min hawi tir a ni. 

Aw le, he House zahawm takah hian kan Governor address hi lawm takin ka pawm a ni tih ka 

rawn sawi e. Ka lawm e. 

DEPUTY SPEAKER :  Aw le, tunge sawi dâwn? (Pu Lalmuanpuia Punte: Pu 

Dy. Speaker, i dinglama mite pathumin a zawnin kan sawi tawh a. Lehlam aṭanga sawi duh an 

awm lo a nih chuan, Opp. Leader kha sawm tawh mai rawh). Aw le. Pu Rohmingliana, Thorang 

bialtu i lo sawm ang. 

PU R. ROHMINGLIANA :  Pu Speaker, ka lawm e. Pu Speaker, ka hma-a mite sawi 

ang khan kan ṭhutnate a dup nuam ta viau mai a, a lawmawm hle mai. A hma ai chuan ṭhut 

pawh a nuam ta hle a ni. Pu Dy. Speaker, hei balloting hi kan ti ṭhin a, question kan in-entawn 

ṭhin a. I dinglama mite kha an hrat deuh em aw te ka ti a; question in-entawn a awm ṭhin a ni. 

Exam-ah te chuan answer an in-entawn ṭhin a, question in-entawn hi a tam deuh a nih ka ring 

a, ballot tih velah hian a buaithlak duh angreng lutuk a.  

 

[Interruption] 

(Pu Lalmuanpuia Punte :  Pu Dy. Speaker, chawhma lamah pawh khan anni lam 

kha an ni lawm ni, ni 6-a ei lang thup zâwk kha?) 

Aw le. Pu Speaker, nimin lama kan Governor zahawm tak thusawi vawiina sawi thei tura kan 

awm hi ka lawm hle mai a. Kan Governor zahawm tak thusawi kha a ropui hlein ka hria a ni. 

Eng emaw chen chu hei, a ṭawngkam hmasaah ‘August House’ tia he House zahawmna a rawn 

sawichhuak lai te leh, India rama sipai lal ber leh Union Minister te pawh lo ni tawh thusawi 



atan chuan a mawi ka ti hle a ni. Helaia kan ram hotupa ber thusawi hian kan House zahawmna 

a rawn vawngnung ṭha hle-in ka hria. Chuti rual chuan Mizoram mipuite chibaibukna 

(greetings) an rawn pe te kha a lawmawm hle. 

Tin, a thusawi dangah chuan Mizoram ralmuang taka a hmuhna a rawn tarlang leh, Mizoram 

ralmuanna a rawn sawichhuak te pawh hi a lawmawm hle a ni. Amaherawhchu, he kan sorkar 

inrelbawlnaa langtlang-rorelna tiam chungchangte a rawn sawilanah thutiam chauh ni lo, ‘a 

tak’ hi he kan sorkar hian a thlen hi a pawimawh hle-in ka hria. Tun dinhmunah hian ‘langtlang 

sorkar’ tih hi a awm tam lo hle-in ka hria a ni. 

Entirna pakhat lek ka sawi duh chu: Tun tum Lengpui ram hralh chungchangah pawh mipui 

inhnialna a van tam em; ‘a langtlang lo deuh em ni?’ tih lai hi rilruah a lo lang a ni. Tin, sorkar 

flagship programme ‘Bana Kaih’ chungchang a rawn tarlang a. Mipui sum leh paia an intodelh 

chungchangte hi a thu chuan a ṭha viau mai. Amaherawhchu a takah kan hmu a ni. Mipuite sum 

leh paiah kan intodelh loh zia, tun sorkar kum hnih chhunga kan intodelh loh zia hi a lang 

chiang viau-in ka hria. Ka hriatchian tak, ka bial Thorang bial chhungah ngei pawh sawtilaiah 

sawn agriculture potential ṭha tak tak kan nei a, kan agriculture leh horticulture product angte 

pawh tun dinhmunah chuan hralhna a va han vang ta em! Kan Zoramah pawisa a vang a ni. 

Sum a vang lutuk a, hralhna mumal nei lo an tam hle mai. Chuvâng chuan ‘sum leh paia 

intodelh; Bana Kaih’ han tih ang te pawh helamah chuan a lo ṭha viau a ni thei e; bial tam tak 

vawngtu MLA zahawm tak takte’n ṭha leh ropui taka an sawi hi engatinge ka bial chhungah 

chuan a thlen ve loh? Thlei bik kan nei ta em ni? Hei hian ka ngaihtuahna a tithui hle mai. 

Pu Dy. Speaker, sum leh pai keini biala a van zia sawilan nan thil pakhat lek ka’n sawi teh ang. 

Ka bial chhunga khaw pakhat Pu Tlungasih khua-ah chuan an chhungte thi lungphunna nei lo 

chhungkua eng emaw zahin lungphun an duh ve a, thla thar maiah khian a huhoa lungphun an 

tum a ni. Chhungkaw 54-in sum tlem te te thawh khawmin, ‘kan chhungte ko khawm ila, lung 

i phun ang’ te an ti a ni. Chuvâng chuan tun sorkar flagship programme hian Zoram a huap 

lovin ka hria a, a pawi ka ti hle a ni. Tin, pawisa a vang em em mai te hi he flagship programme 

a hlawhchhamna niin ka hre bawk. 

Tin, Pu Speaker, CM Special Package grant chungchang kan Governor zahawm tak khan a 

rawn sawi a. He grant hi a rawn sawinaah ₹50,000-ah tihhniam a nih thu a rawn tarlang a. 

‘ZPM party chauhin an hmu dâwn’ tih thawmte kan lo hria a. Kan bial chhungah pawh ZPM-

te an awm ve tho, chungte tal chu rawn pe uar ve teh se. Chutichuan kan bial chhungte pawhin 

hma kan lo sawn phah ve hlek te pawh kan duh ve a ni. 

Tin, Pu Speaker, kum 2025-2026 chhunga ruihhlo man zat a pawisa ‘vaibelchhe 10.47’ tih a 

rawn tarlang a, hei hian min tina hle mai. Tun sorkar lo pian hma khan an inzawrhnaah ruihtheih 

thil tirem nghal tura insawi te a awm a. Amaherawhchu kum hnih zet a liam tawh hnuah pawh 

an la man reng bawk si a, engtin nge tihrem an tum te pawh hriat a chakawm ṭhin a ni. Hetiang 

zat an la man chuan an tihrem tum dân hi a dik lo a ni ang a tih te rilruah a awm leh ṭhin. 

Tin, Pu Speaker, Bairabi-Sairang rail kawng India Prime Minister-in September Ni 13, 2025-a 

a rawn hawn chungchang hi a chhuanawm takzet a ni. Tin, CT Simulator, Mizoram State 

Cancer Institute-a bun chungchanga lawmthu a rawn sawina hi a lawmawm ka ti takzet a. Hei 

hi ka hriat sual loh chuan sorkar hmasa hmalakna kal zel kha niin ka hria a ni. Tin, hemi rual 

hian ‘Lungleiah MRI khawl bun a ni’ tihte rawn sawi tel thei tawh nghe nghe se ka tih tehreng 

nen, Chhim bialin kan mamawh si a. Pu Speaker, nakum lama Governor Speech-ah chuan 

‘Chhim bial zawng zawngin kan mamawh em em MRI khawl bun a ni’ tih lawmthu sawinate 

rawn tel thei se ka van duh em. 



Tin, Pu Speaker, cheng vaibelchhe 73.37 SASCI aṭanga Higher & Technical Education 

Department-in institution-te develop-na tur a hmuh thu te a rawn tarlang a, lawmawm ka ti a 

ni. Helaiah hian Pu Speaker, he sorkara budget session hmasa berah SASCI pawimawh zia kan 

hria a, Supplementary Question sei tak Speaker phalna-in ka rawn zawt a nih kha. Tun tum 

Governor speech-ah pawh SASCI chungchang hi a lang nual mai a, a pawimawh takzet a ni. 

Tin, computer set VC 234-ah an lo sem tawh te pawh hi kan bial angah te hian rawn ti ve teh 

se, kan va mamawh em! MLA fund aṭangin min dil reng mai a, Printer-te tel thei nghe nghe 

sela. Sikul naupang exam dâwnin zirtirtu ten question a ziaihin an ziak a, print-te an duh ve a 

ni. An va han khawngaihthlak tehlul em. Hengte hi min hriatsak se a ṭha-in ka hria. 

Tin, tun tum session Governor Speech-ah Pu Dy. Speaker, Vety Department chungchang a rawn 

thailang ve ta hi lawmawm ka ti hle a. Tun tumah “Thenzawl-ah nikhat ah artui 70,000 thar 

theihna tur ruahman mek a ni” tih te hi ka lawm a. Thenzawl chauh ni lovah te pawh heng hi 

hma rawn la zel sela a ṭha-in ka hria. 

Tin, tun tum kan Governor Speech-ah hian Information & Public Relations (I&PR) chungchang 

ka hmu lo a. Republic Day-ah khan journalist hmel an vang em em a, a tukah chanchinbu-ah 

te kan va hmu tlem ve. Journalist-te hi tun sorkar hian kan hmusit deuh a ni lo maw? Journalist-

te’n thil an tih reng reng pawh tisual ang deuha a chana kan chan te hi a awm lo maw? Chuvâng 

chuan journalist-te pawimawhna tun sorkar hian hria-in, Governor Speech-ah te pawh han awm 

sela a ṭha hlein ka hria a ni. Khawvel changkang apiangah journalist-te hi an ngaipawimawh 

em em a; amaherawhchu tunlai social media-ah thu dik leh dik lo pawh hriat loh, editor puitling 

pawh ni lovin duh duhina an han ziak vak vak hi kan ngaisang ta zâwk em ni le? Hei hi tun 

Governor Speech-ah journalist-te chungchang ka hmuh loh laiah khan ka’n sawi belh a ni e. 

Pu Dy. Speaker, ka lawm e. 

PU VL ZAITHANZAMA :  Pu Dy. Speaker, ka lawm e. Kan Governor zahawm tak 

thusawi-ah lawmthu sawi theia ka han awm ve hi ka lawm hle mai. I veilama mite kha chuan 

a thusawi loh kha an tuipui zâwk deuh niin ka hria a; kei erawh chuan a thusawi lai kha theih 

ang anga han luhchilh ka tum dâwn a ni. 

A hmasa berin, ka rilrua lian tak pakhat chu kawngpui ṭha kan nei dâwn a, tunah pawh kan nei 

ṭan mek a ni. A chhawrtu mipui an lawm a. Aizawlah hian kum 59 ka lo awm ve tawh a, hetiang 

kawng ṭha hi ka la hmu ngai lo; hmuhnawm ka ti takzet a, ka sawi lo thei lo a ni. Pu Dy. 

Speaker, sawi tur tam tak a awm a, ka han chuklawr ang e. 

Tuirini Small Hydel Project (24 MW) zet mai Ni 19 January, 2026 khan foundation stone an 

phun a, tun financial year-a thawh ṭan theih tura hmalak a han ni hi a lawmawm ka ti a ni. 

Power-ah Mizoram kan intodelh lo hle mai a, power supply kan neih ṭhat loh vânga buaina tam 

tak kan tawh ṭhin hi hei hian a sukiang ngei dâwn niin ka hria. Mizoram tan ‘small’ a ni lo a, 

hetianga lian hi kan la nei ngai lo a, kan hmalam a eng hle a ni. 

Tunah hian ka rilrua awm reng chu Thenzawla ar nuai khat neih theihna farm ṭha tak mai din a 

ni hi a changtu Minister ka lawmpui takzet a. A thawhrimna rah te pawh a ni ang a, artui sing 

sarih lai mai nikhata an han tharchhuak thei te hi a ropui hlein ka hria. Hetiang Mizoramah 

hmalakna lian hi ar chungchangah a vawi khatna niin ka hria a, hei hian thangtharte tan artuia 

kan intodelhna tura mel-lung pawimawh tak a phun ngei ka ring a ni. 

Thil pakhat, RCS Mizoram portal hman theih a lo ni ta hi kan la sawi vak lo niin ka hria. 

Cooperation sector-te tan hna awlsam zawkin an thawh theih phah dâwn a ni. Cooperative 

Society-ten a hmuna office dawr kher ngai lova digital-a RCS Office leh district hrang hrang 

Cooperative office-te nena an indawr tawn theihna tur ruahmanna ṭha tak awm ta hi a 



lawmawm ka ti a. Digital service lamah India rama hmahruaitu nih kan duh ang taka India 

rama he project thawk ṭha berte zinga mi kan ni te hi hmasawnna ropui tak a ni. 

Sawi loh theih loh, Mizoram Universal Healthcare Scheme (MUHCS) hi ka han ti ri ve hrim 

hrim ang e. 

[Hon. Speaker-in Chair a la a.] 

He Health Care Scheme hi a ṭhat zia a hmang ṭangkai tam takte hian sawi tur an ngah hle a ni. 

Damlo leh a chhungte tan awlsam tea pawisa neih remchân loh pawha an inenkawl theihna hi a hlu 

em em a ni. Thui tak sawi ngai lovin, ‘damlo leh an chhungte an lawm’ ti ila a tawk mai awm e. 

Tichuan, SMS-PARS hi centrally sponsored scheme-ah pawisa kal vel a awlsam zâwk nân a 

SMS-PARS hman tura a duan thar a ni a. Sumdawng dik takin sum a dâwn a, a hmanna tur dik 

taka a hman hian project tam tak hi a kal tluangin ramin hma a sawn ṭhin a ni. Pawisa sanction 

zawng zawng aṭangin 46.49% hi Mizoram-in a release tawh a, hei hian Mizoram Finance leh 

department hrang hrangte thawhho ṭhat zia a tilang chiang hlein ka hria. 

Anthurium ram pawna train hmanga thawnchhuah: Mizoram Sairangah rail station kan neih 

thar avângin nasa takin khualzin an pungin an rawn luh belh zel a. Hetih rual hian Mizoram-a 

kan thar ngei Anthurium chu a hmasa ber ni turin Sairang Railway Station aṭangin Delhi-ah 

Rajdhani-in thawnchhuah a lo ni ta a ni. Hei bakah hian Mizo thar thei leh thlai te, pangpar te 

pawh kan thawnchhuak thei zel dâwn niin a lang. Hei hi a bultanna chauh a la ni a, nakinah 

chuan sawhthingte pawh transportation hautak lo zawkin kan la thawnchhuak zel turah ngai 

ila, a lawmawm hlein ka hria a ni. 

Tichuan, Bana Kaih scheme hnuaiah hian mi tam takin kan ram humhalhna leh hmasawnna 

kawngah ṭangkai thei tura ruahmanna an lo neihte an tihlawhtling chho mek zel a, hei hian rah 

duhawm tak a thlen ngei ka ring tlat a ni. 

A tawp berah chuan thil pakhat han sawi ngei ngei ka duh ka nei a, Pu Speaker. Zokhua, 

Falkawna Living Museum saw ropui ka ti khawp mai. India rama a hmasa ber, State dang 

zawng zawngte pawh ti ve tura hmalak tir mek an ni a. Art & Culture Department chuan Mizo 

pipute khawsak dân leh nunphung pholanna Live Museum chu Falkawnah a buatsaih a, hei hi 

zinmite tan a ṭangkai a, tourist-te a hip hle a ni. 

He thil hi a ropui ve riauna chu kan hnam ziarang hnam dangte hnena hriattirna ṭha tak a ni a. 

Tin, kan Mizo nula-tlangval, kan hnam ziarang leh culture hre tawh lote tan inzirna ropui tak a 

ni bawk. Pu Speaker, Governor thusawi hi ṭha ka ti a, hetiang Governor-in thu a sawi theih 

nâna kan ram Zoramin hma a sawn zel hi ṭha ka tiin ka theih ang angin ka sawi ri ve a ni. Ka 

lawm e. 

PU RAMTHANMAWIA :  Pu Speaker, ka lawm e. Hei i ding lama mite hian min 

sawi khalh a. Kan dawhkan leh ṭhutthlengte a thar tih kha kan hrereng a, tukinah pawh khan 

kan sawi lang lo a; a sap-rawng zaih mai a, a lawmawm hlein ka hria. Speaker leh a naute 

chungah lawmthu kan sawi a ni. 

Le, kan Governor nimin lama a speech kha, heti zozai ziakah chuan a ṭhalai chu awm tur a 

lawm ka ti a, sawichhiat vek pawh ka tum chuang lo. Amaherawhchu, duhthusam loh lai leh 

eng emaw kha Pu Speaker, han sawi zawr zawr kha ka duh a. Ka sawi loh kha chu a ṭha ka ti 

pawh a ni maithei a, ka duhthusam loh laite ka han sawi ve dâwn a ni. 



A hmasa berah chuan phek 3-naah Assam Rifles leh BSF te ṭangkawpin ruihhlo vaibelchhe 10.47 

man thu te a rawn tarlang a. Hei hi a ropui viau a a lan laiin, lehlamah chuan a lungchhiatthlak 

zawng te pawhin a ngaihtuah theih a ni. Heng zozai lo lutah hian kan man loh engzat nge tlang 

ang, khawiah nge thamral ang tih kha ngaihtuahnaah a awm a. Kan sorkar Home Minister-in 

theihtawp a chhuah a, hei zat hi kan man a, a lawmawm a ni. Amaherawhchu kan man loh lam 

khan kan fate leh kan tute eng angin nge a tihchhiat dâwn tih min ngaihtuah tir a, chu chuan rilru 

a ti hah khawp mai. Hei hi ṭan lak a va ngai em! Pu Speaker, sorkar hlim kha chuan kan Home 

Minister pawh a ṭhatho lai kha a ni bawk a, ‘tihrem ka tum ang, thla khat chhungin’ a ti zâwk em 

ni kha? Pu Speaker, US President Trump-a pawh khan, ‘darkar 24 chhungin Russia leh Ukraine 

indona ka titawp ang’ a ti ve tho mai a, kan Home Minister pawh a dem awm chuang lo e. Thil 

hi a tak a lo thlen hian a lo harsa a ni tih hi kan pawmpui em em a ni. 

Pu Speaker, Bana Kaih (Hand-holding) scheme hi sorkar flagship program a ni tih kan hria a. 

Thil dang tam tak chipchiar taka tarlan a nih laiin, sorkar flagship program ber hian hmun a 

chang tlem em aw ka ti a ni. Chipchiar deuhva han tarlanah a itawm mang e ka lo ti a. 

Loan diltute tan sorkar hi guarantor-ah a ṭang ta em? Inthlan hma kha chuan ‘sorkar guarantor-

ah a ṭang ang a, loan an la ang’ tih kha a niin ka hria. Ka bial khaw pakhata an ZPM hruaitu 

pakhat chuan he Hand-holding scheme hi a dil ve a, an pe a. Amaherawhchu a tawpa a buai 

takna chhan chu guarantor tur a hmu zo ngang lo a ni. Sorkar hnathawk an ngai si a, chutah 

pawh chuan a ngheta thawk, govt. servant kha a ngai tlat a ni. Khatiang a nih chuan kan sorkar 

lo inzawrhna, mipui bana kan kaihchhuah tum dân kha kan tlanchhiatsan leh ta deuh em ni? 

‘Sorkar hi guarantor-ah kan ṭang ang’ tih kha a ni a kan lo hriat dânin. Mahse ka biala khaw 

pakhata mi loan lak tur ₹2,00,000 chauh pawhin guarantor a neih loh avângin loan kha a la thei 

lo a ni. Guarantor neih te chu thingtlang lam tan chuan tihngaihna awm lo. Hei hi sorkar hian 

a ngaihtuah ṭha thei lo em ni? 

Tin, ‘CM Special Package cheng nuai khat a diltute hnenah kan pe ang’ tih kha a lawmawm 

khawp mai a. Amaherawhchu mi engzatin nge dawng kan hre lo. Chu chu ₹1,00,000 kha bul 

han ṭan nân chuan a tam lem lo a, a tam lo tih tawh nak alaiin cheng ₹50,000-ah an han tithla 

leh ta tlat lai hi a pawi ka ti a ni. CM Special Package sum lo beiseitute rilru pawh a ti 'down' 

ka ring a ni. 

MNF khan SEDP-ah khan ‘cheng nuai thum kan sem ang’ kan tih kha kan sem a ni. Vawkvulh 

thlangtute kha pilot project angin ₹3,00,000 kan pe a. Amaherawhchu kan hun lai khan hripui 

leng avângin sum leh paiah harsatna kan tawk a, zep rual a ni lo. Chuvâng chuan ₹3,00,000 

kha kan pe thei lo a, ₹50,000 te leh ₹25,000 te kan pe a ni. Tuna CM Special Package hian min 

rawn entawn nge ni, cheng singnga-ah in rawn tithla ve ringawt mai a; hei hi chu in tlakpui 

maithei a ni. ₹50,000 sem hi tlakna a ni a, ka duhsak vak lo che u. 

Tichuan Pu Speaker, tukinah khan ka sawi nual tawh a. Sawhthing chungchangah hian kan 

House Leader hian thil engkim a hria. Kha, khaw pakhata an group society hruaitu pakhatin a 

post kha an rawn print a, min rawn thawn a, kan House Leader kha ka pe a ni. Kha kha dawt a 

ni lo a, thudik a ni. Kan bial leh hmun dangah te pawh a ni maithei a, a khaw boruak pawh a 

tichhe em em mai a ni. Induhsak leh inlainat a, kan mihringpuite itsik avânga khatianga kan 

rilru a kal ta hi a Mizo ang pawhin rilru a dik lovin ka hria a, pawi ka ti a ni. Sorkarin a buaipui 

tawh a, mipui sorkar a nih ang ngeia mipui huap zova he an flagship programme zinga 

sawhthing lei leh hralh chungchangah hian Zoram mipuite an mahni tharchhuah, an hahpui em 

em kha an hralh ve theihna tur kawng min satsak turin ka rawn ngen a ni. 

Tichuan Governor thusawi hi a ṭha lai pawh tam tak a awm a; amaherawhchu a fuh lo lai awmte 

kha ka han sawi ve a ni e. Ka lawm e. 



PU LALMUANPUIA PUNTE :  Pu Speaker, ka lawm e. Nimina kan Larsap 

thusawi hi a ropuiin a chhuanawm takzet a. Khatiang sawichhuak thei, sawichhuah tur awma 

sorkar kan han kal hi a lawmawm takzet a ni. Tun sorkar hi kan Leader, Chief Minister Pu 

Lalduhoma kaihhruaina hnuaiah hmasawnna tam tak kan nei tawh a, chungte chu tam tak a 

rawn sawichhuak tawh a ni. 

A hmasa bera ka sawi duh chu, ‘responsible, accountable, transparent’ tih kha i veilama mite 

khan Pu Speaker, an rawn sawi deuh fak a. ‘Responsible kan ni’ kan tih ngam zia chu, 

Agriculture Minister pawhin nikum Session-ah a department hnuaia thil dik tawk lo a awm thu 

kha huai takin a sawi mai a ni. Khangte khan 'responsible' zia a hriat a. Kan 'accountable' zia 

te pawh hi hei, tunah hian hmalakna tam tak zingah hian sorkar hun kal tawha la awm ngai lo 

‘Department Review’ an tih te hi a ṭha em em a, hei hi sorkar hmasaah a la awm ngai lo a ni. 

District Level Officer-te pawhin khangah khan an duh zawngte an rawn sawi theih phah a, an 

kham lo a ni. Chuvâng chuan helaiah hian kan sorkar hruaitu, kan Chief Minister zahawm tak 

Pu Lalduhoma hova an thil tih hi a lawmawm takzet a. Minister tam tak leh amah CM ngei 

pawhin ‘Department Review’ hi vawi duai lo an ti tawh a, department-in hma an sawn phah a, 

an kham lo em em a ni. 

'Transparency' chungchangah phei chuan hna advertisement pe lova lak a awm ta lo reng reng 

a. Eng department-ah pawh advertisement pek vekin hna lak a ni tawh a, a fair em em a ni. 

Police lak hnuhnun berte phei kha chu police officer-te pawhin ‘a aia fair a awm lo’ an ti a ni. 

Chuvâng chuan a thiam thiam an han luh hian ZPM party hruaitu fate kher lo pawh an lo lut ve 

a, party dang hruaitu fate pawh a 'fit' chuan an lut a ni. ‘ZPM sorkar kalphung thar chu a va fair 

ve’ ti ta lovin, ‘ZPM kher a ngai hleinem; hei kan tling alawm’ an han tih velte hi chu sorkar 

fakna tur ngawih ngawih a ni. 

Tin, Project Monitoring Committee kan han siamte hi kan party chauh ni lo, NGO zawng zawng 

leh opposition party-te pawh telin project tam tak an monitor a, a hmunah an en tawh a ni. 

Sorkar hmasa aṭanga nengnel deuh taka an lo tih tawh ka bial North Vanlaiphai-a tui pump 

pawh kan mangang em em a. Hmanni-ah Project Monitoring Committee-in an han en a, 

hmasawnna tam tak an han hmu a, March thla chhunga 'trial run' thei turte pawhin thu an 

hnutchhiah niin ka hria. Hengte hi kalphung thar, sorkar ZPM-in kan tihchhuah a ni. Hengte hi 

a ṭha em em a ni. 

Tin, 2018 leh sorkar hmasa kal liam ta kum nga chhung (2018–2023) inkarah khan Assembly 

Question chhan loh 180 vel a awm a. Tuna Assembly vawi 9-na kal mek kan term-ah hian 

Assembly Question chhan loh hi 3 chiah a la awm a ni. A 'transparent' hleih viau a ni. Nichina 

an rawn sawi – ‘question in-entawn deuh’ tihte kha, chawhma lam Question chhuakah khan a 

chiang viau mai. 

Tin, 'Bana Kaih' (Hand-holding) hi kan sorkar flagship program a ni a, ṭha takin kan kalpui a, 

tunah hian hmalak chhoh mek a ni. CM Special Package chungchang phei hi chu election hmaa 

campaign lai pawha kan zawrh loh, kan sorkar hnua kan rawn tihchhuah a ni. Hengte hi a ṭha 

em em a. ‘Cheng nuai khat’ kan han tih khan inthliarna awm lovin kan kal a, kan bialah te ngei 

pawh party dang an lo lang a. Kan party miten an tih ngawih ngawih pawhin kan sem a ni. 

Law & Order lamah hian pui tak a ni kan Home Minister hmalakna hi. Kuhva smuggling tun 

hmaa ‘a fleet’ ti ila, truck-ho kha a fleet ang hian an inzui dul dul a, langsar takin; khang kha 

tunah chuan a tawp ta a ni. Hachhek bial lama kuhva chingtute pawhin an hralh ṭawk ṭawk 

phah a ni. 

Tin, kan Home Minister hmalakna ṭha tak leh pakhat chu check gate-a police-ten pawisa an lak 



mai mai loh hi a ni. Nikumah khan 'surprise visit' ka zu nei a, Pu TBC-a’n a nei bawk a. Khu 

lam pang check gate-ho khu tunah chuan an lo sawi ber chu gate-a duty-te pawhin dawrah an 

ba ve tawh an ti a ni. Chuvâng chuan kalphung thar sorkar tharah hi chuan khatiang indil mai 

mai kha a lo tawp ta viau a ni. 

Chuvâng chuan ṭhenkhatin law and order hi ‘a va lungchhiatthlak em’ an han ti a; khatiang kha 

han man lo ila a lungchhiatthlak zâwk dâwn lo em ni, Pu Speaker? Khatiang kan man avâng 

khan saw, Vanapa Hall leh a hnuai lam petrol pump inkalpawhna step-a thle ngawih ngawih 

leh inchiu ngawng ngawngte pawh tunah chuan an rem duak tawh a ni. Chuvâng chuan 

khatiang zat an man a ‘lungchhiatthlak’ han tih tlat mai chu! Khang kha man lo ila helai-ah min 

rawn luhchilh dâwn a ni. Law & Order lama kan tihtat zia thlir hian kan Home Minister hi fak 

loh theih a ni lo. Tun hma zawngin check gate leh pawisa a 'connect' avângin Vairengte OC 

khu Kolasib District SP-in vawi khat mah posting order a la dah ngai lo; tun hma chuan PHQ 

lal ber aṭanga Vairengte OC posting hi siam a ni ṭhin a. Tuna kan Home Minister a rawn 'strict' 

tak hnuah erawh chuan Vairengte OC pawh Kolasib SP aṭanga posting order siam a lo ni ta a, 

a fel ta viau a ni. 

Tin, LAD VC fund chungchang hi sorkar hmasaah khan 15th Finance Commission pawisa hi 

2021-22-ah khan vawi khat account-ah an thun hman chauh a ni. Kan han sorkar a, tunah chuan 

kan clear nghal vek a ni. Chutiang khawp chuan kan sorkara LAD Minister-te leh kan Chief 

Minister-te pawh an che ṭha a, a lawmawm takzet a ni. 

Power bill-te a hmain mipuiin khawn reng siin a pekna tur lama an lo pek loh avânga interest 

an chawi ṭawk ṭawk ṭhin kha, a hun takah kan han pe a, rebate vaibelchhe 4.28 te kan han hmu 

tawh a ni. MUHCS chungchangah pawh kan Health Minister hi a fakawm khawp mai. Tunah 

chuan private hospital lian BN Hospital pawhin a rawn zawm hmasa ber ta a ni. 

Mithi ruang pawh sorkarin a dah zar zar a. Hemi chungchangah hian Pu Speaker, i veilama 

mite hi keini ai mahin an lawmin ka hria. Pu Speaker, ṭhenkhatin ‘pawisa a vang’ an tih hi chu 

a pawisa fai (cash) a nih vâng a ni a. Cashless-a thil a kal tawh avângin pawisa fai hi a vang 

khawp mai. Mahse an account-a pawisa lut chu a tlem chuang reng reng lo. Chuvâng chuan 

‘pawisa a vang’ tihte hi chu a sawi dâna zir a ni ve bawk a ni. Tichuan Pu Speaker, kan Larsap 

thusawi hi ṭha ka ti a, i thlawp ṭheuh ang u tih kha ka rawn sawi a ni. Ka lawm e. 

PU LALRINSANGA RALTE :  Pu Speaker, vawiinah Governor thusawi kan han 

chei ho dâwn a ni a. Member ka hmaa dingte rawn sawi ang khan thil ṭha tak tak, sorkar hmasain 

a lo buaipui tawh a chhunzawm chhoh zel ṭha tak tak inziak pawh a awm teuh a ni. India rama 

'literate' ber State-a puan kan ni te kha a lawmawm hle. Tin, 10 MW Thenzawl Solar Plant 

sorkar hmasaa kan siam, a pawisa engkim chhuak leh hnathawh ṭan tawh tun sorkara hawn a 

ni te a rawn inziak lang a, a lawmawm hle a ni. Helai Governor thusawia 'development' rawn 

lang leh thiltih kal lai han en hian sorkar hmasaa bul lo ṭan leh a hnathawh lo kal chho, vawiina 

lo hlawhtling ta te hi a lawmawm ka ti takzet a ni. 

Tin, nimin lama kan Chief Minister-in a hawn lei (bridge) te pawh sorkar hmasa bul ṭana siam 

chhoh kha a niin ka hria a, niminah hawn theih a ni ta te kha a ropui takzet a ni. 

Hei Governor thusawi phek hmasa berah hian ‘efficient, responsible, accountable and 

transparent administration at the level of governance’ tih hi kan hmu a. Pu Speaker, ‘he sorkar 

hi rintlak sorkar kan ni tak meuh em’ tih hi vawiinah hian kan inenlet a tulin ka hria a ni. He 

sorkar a lo pian dâwna kan inzawrhnaah chuan “research-based-in kan kal dâwn; Minister-ten 

road map nei sa-in an department an enkawl ang” tia sawi ṭhin kha a ni a. Kan han sorkar ta 

cheng a, ZPM sorkar-in min han kalpui dân hi a phuahchawpin a phuailui hle-in ka hria a ni. 



Tin, sorkar hmasa loan lak kan sawisel a, mipui dah kham angin kan tlangau a. Amaherawhchu 

kan han sorkar ve chiah a, loan lak theih zawng zawng lak tumin kan buaipui leh si a. Hei hi 

sorkar rintlak kan ni em tih hi Zoram mipuian min hria-in ka ring a ni. Tin, ‘restricted tender 

kan ti ve lo ang’ tituten sorkar kal tawh zawng zawng aia uarin vawiin ni-ah hian restricted 

tender an rawn kalpui ta a; hei hi sorkar rintlak leh langtlang a ni em tih hi he sorkar hian inenlet 

a tul a ni. 

Tin, thil ṭha lo leh fel lo deuh a awm hlekin ‘sorkar hmasa hun lai’ kan ti a, sorkar hmasa kan 

deusawh a. Thil ropui ve deuh eng emaw hmasawnna thar a awmin ‘kan tih’ kan ti zo leh vek 

a. Hengah te hian mawhphurhna la ngam sorkar kan ni reng em? Sorkar hian kan sawi anga 

kan awm theihna turin ṭan kan lak a tul hle a ni. 

Governor hian mau (bamboo) chungchang a rawn sawi a, a lawmawm hle. Mau hi sorkar hmasa 

pawh khan kan buaipui nasa khawp a. Kan Chief Minister zahawm takin mau hriak sawrna 

khawl din tura MoU sign tep a nih thu ‘kar leh maiah kan sign dâwn’ tia a lo tlangaupui tawh 

kha a ni a. Vawiin ni-ah hian mau hriak sawrna khawl kha din a ni ta em? MoU chu sign a ni 

ta em tihte hi hriat a chakawm hle a ni. 

Tin, ZPM kan sorkar hnuah 'SDRP' kan ti a, Mizoram Development Bank din kan tum thu te 

pawh sawi a ni a. Vawiina kan Governor thusawi-ah hian Mizoram Development Bank din a 

nih tur thu rawn lang tura ka lo beisei laiin a rawn lang ta lo hi pawi ka ti takzet a ni. 

Tin, Pu Speaker, ‘ZPM sorkar hian a thlawnin sum kan sem ve lo’ kan ti fo a. Amaherawhchu 

‘CM Special Package’ tih hming vuahin a thlawnin sum kan sem niin ka hria. ‘A thlawnin 

cheng nuai khat sem kan tum’ ti chung si hian sum leh pai a harsat avângin cheng singnga-ah 

a ti tlahniam a. Hei hi Pu Speaker, khawngaihtakin nakinah kan House Leader pawh hian a 

rawn dinchhuah hunah min hrilhfiah theih chuan ka lawm ngawt ang. 

Hemi chungchangah hian Lunglei North bialtu MLA zahawm takin ‘ZPM-te chauhin an dawng 

tawh ang’ a tih hi, ZPM chauh chuan em ni dawng dâwn tih hriatchian a tul a ni. Kan MLA 

zahawm takin a sawi anga ZPM chauhin an dawng dâwn a nih chuan he sorkar hi ‘mipui sorkar’ 

inti ngam tawh lo turah ka ngai a ni. 

Governor thusawi-ah hian duhthawhna avânga ‘tel ve se’ tih sawi tel duh ka nei a. Nakum lama 

Governor-in thu a sawi hunah chuan Pu Speaker, Vantawng Falls ropeway siam a nih tawh thu 

te rawn sawi tel ve tawh ngei se a ṭha-in ka ring. Tin, Darzo khua tuikhuah 2,400 MW pechhuak 

thei bultanna te, Vapar khuaa Rihdil aia lian tuikhuah siamna bultanna te Governor hian a rawn 

sawi tel ngei tawh turah ka ngai a ni. 

Pu Speaker, Committee on Petition chungchang kha tawite han sawi ve hrim hrim ka duh a. He 

thil report thehluh dân chungchangah hian social media-ah leh House member-te inchirhthehna 

nasa tak a awm ta a. Kan House Leader hian mawhphurhna la thei se, he thil avânga lo tuartu 

zirtirtu transfer-te pawh hi laklet leh ni se, he boruak hi reh tawh se a ṭha-in ka hria a ni. Pu 

Speaker, hun ṭha tak min pek avângin ka lawm e. 

PU T. LALHLIMPUIA :  Pu Speaker, ka lawm e. Nimina kan Larsap zahawm 

takin a thusawi kha duh tak leh duhthawh takin ama ka ngei aṭanga chhuak a ni a. Member-ten 

kan ṭawng luihtir emaw, kan tihtir emaw a ni lem lo a, a theih lem loh a ni. A thusawinaah khan 

lawm tur tam tak a awm a ni. 

 

Pu Speaker, Thorang bial hi kan bial ṭhenawm a nih avâng hian group-ah min add ve hlawm a. 

An bialah hian ZPM-in hnuhma kan la neih loh vâng a ni ang e, ‘sum a vang’ an tih kha ka 



rilruah a awm deuh hlek a. Congress leh MNF-ten heti chen an enkawl tawh kha chuan lo awm 

ve tawh turah kan ngai a ni. Amaherawhchu tun dinhmunah hian kan sorkarah kawng mumal 

tak kan siam chho ṭan dâwn ta a, an bial hian hmabak a la ngah khawp mai. A bialtu MLA-in i 

dinglama mite pui tura a rawn au pawh kha a tihawm tak a ni. 

 

Keini mimawl leh 'experience' neilo ta chu House aṭanga kan hriatte hi ti hian ngaihtuahna kan 

lo seng ve ṭhin a. COVID-19 laia sum awm dân kha a hun laia Assembly Member-te hriat dân 

a inang lo hle mai. Kan member ṭhenkhatin SEDP kha COVID vânga sem theih loh ang khan 

an sawi a; nimahsela a hun lai khan ṭhenkhatin ‘sum a tam’ an ti a, an in-audit lawi bawk a ni. 

Vawiinah hian khalai kha an rawn sawi takah chuan ka han tarlang ve hrim hrim a ni. 

 

Kan Governor zahawm tak ṭawngkam ka beng fah em em chu para 4-naa ‘parliamentary debate 

and discussion’ tih dân phung sang tak a sawi hi a ni. Assembly-a kan nungchang, kan chezia 

leh kan ṭawngkam hi kan Governor hian a rawn hmu fiah hle-in ka hria. Pu Speaker, i dinglama 

mite hi chu kan pu, Pu Lalduhoma hian hemi chungchang hi member-teah 'legacy' a awm theih 

nân he House-ah hian min fah fo a. Hon’ble Governor-in mawi taka a sawi hi a pawimawh hle 

a ni. He nihphung hi chhunzawm zel ila, nakina member lo la awm turte tan pawh chhawm nun 

tlak a ni dâwn a ni. Nimahsela lehlamah chuan a lungchhiatthlak ka ti deuh a, vawiin ringawta 

member ṭhenkhat ṭawng dânah te khan kan hlawhchhamna tur ni-in ka hria a ni. 

 

Tin, Assembly hian Rules a nei a, Dan a awm a, zawm mai hi a mawiin a fel a ni. Chutianga kan 

tih loh avânga buaina ṭhenkhat, tun tuma Petition Committee chungchangah te pawh hian a awm-

in ka hria. Tin, chawhma lama Petition Committee-in ro kan rel niawm tak kha Hachhek bialtu 

member ka aṭanga a rawn chhuak kha mak ka ti hle. Assembly Committee chhunga member ni lo-

in Assembly chhunga kan rorelna, Governor Speech lawmthu sawina Motion-a a rawn sawi kha 

chu Governor Speech 'legacy' kan vawn nunna turah hian min hlawhchhampui deuh a ni. 

 

Tichuan, sorkar flagship programme - Bana Kaih (Hand-holding) scheme chungchangah 

ngaihdan hrang hrang a awm thei a. Opposition bialten ruling bial ang maia an rawn ngiat ve 

pawh hi an tih tur a nih rualin, 'vun chhah' chu a ngai ve dâwn hlein ka hria a ni. Member 

pakhatin CM Special Package chungchangah kan mi leh sate thlavang a lo hauh sak leh a 

duhsak thu a sawi hi chu sorkar flagship program chhunga thil pakhat a nih avânga tarlang a 

nih ka ngai a ni. 

 

[Dar 4 a ri a, sawihona chhunzawm chungchangah House decision lak anih hnu in sawi 

chhunzawm a ni a.] 

 

Pu Speaker, sorkar hmasaah khan kan biala unit president-te chhungkua member 4 (pali) khan 

SEDP kha an vaiin an hmu a, unit kha an insual lo chauh a ni. Tichuan state level-a kan Hand-

holding chungchangah Adviser to CM hova mumal tak leh 'standard' taka engkim an process chho 

thei hi an fakawm a. Tin, Pu Speaker, i veilama mite pawhin kal chak turin min duh a, district tinah 

hian Hand-holding establishment-te hi awm thei sela chu kan chak leh zual dâwn a ni. 

 

Pu Speaker, phek 4-na para 4-naa sum enkawl lama State dangte tehkhina kan langsar kan 

nihna leh 'efficient and transparent management' a rawn sawi hi a mawi ka ti a ni. Finance 

Department leh a enkawltu Minister-te an hah hle a. Nimahsela an hlawhtlinna thlir hian 

chhunglama inrintawnna he sorkarah hian a lang a ni. Finance Officer pakhat ka kawmnaah 

chuan, “Finance Department hi he sorkar kal mekah hi chuan kan thla a muang; sum kan hman 

tawhna kan hria a, kan hman mek kan hre bawk a, kan hman leh tur pawh kan hria a, a 

thlamuanthlak kan ti,” a ti a. Officer-te ngei pawh an thla a muan thu an sawi a ni. 

 

Tin, Governor thusawia ngaihtuahna tithui tak chu zalenna chungchang a ni. Sorkar lakah pawh 



'Mipui Aw' leh CPG-RAMS aṭangin complaint tam tak a rawn lut a. 'Mipui Aw' aṭang hian 

81.72% chinfel a ni a, CPG-RAMS aṭang hian 90.27% tihfel a ni tawh a ni. Inkâlpawhna kan 

siam te hi social media-ah kan hmu chamchi a, mipui an lawm a, scooter leh rickshaw khalhtute 

thlengin an lawm a ni. Chutih rual chuan Lengpui Airport pawh 99.20% hna an zo tawh a, a 

hmel pawh a 'cute' chho dâwn ta niin a lang. 

Law & Order-ah hian ngaihtuahna ka nei deuh a. Hachhek lamin kuhva leh smuggling kan 

check hi an tuipui viau mai a. Hmanniah khan Zokhawthar-ah meeting ka nei a, chutah chuan 

an nundan an sawi a. Pu Clement-a bialte a nih avânga sawisak ka duh chu, kuhva smuggling 

awm lai khan nikhatah ₹3,500 mimalin an hlawh thei a, kumin chhoah chuan ₹350 chauh, a 

hmaa hlawh 10% chiah an hlawh ta a ni. Thil dik avânga diklo hlawk ṭhinte chan hi Assembly 

hian ngaihtuahna kan sen a tul hle-in ka hria a ni. 

 

Sawi tur tam tak a awm a. Pu Speaker, a tawp bera ka sawi duh chu zirna lama hmasawnna hi 

a ni. Samagra Shiksha hnuaia sorkar laipui tehna hrang hrang – Vidyanjali, Kala Utsav, 

Rangotsav, leh Rashtriya Avishkar Abhiyan avângin hmasawnna kan hmu a. MBSE leh 

NCERT-in 'Teachers Training' leh programme hrang hrang an siam mekte avâng hian Mizoram 

zirna kawl a eng zel dâwn a ni. Textbook thar phei chu kumin session tharah Class I – IV a 

rawn chho ang a, nakumah Class V – VIII chhunzawm a ni ang. Tin, NAAC accreditation-ah 

hian Mizoram hi India ram pumpuiah 87%-in kan sang ber a ni. 

 

ICT Department lam hmasawnna te, district tina ei leh bar nghet nei tura ruahmanna hrang 

hrangte hi a lawmawm ka ti a ni. He Governor Speech Motion of Thanks hi ka rawn thlawp a 

ni e. Ka lawm e. 

 

DR. R. LALTHANGLIANA :  Pu Speaker, kan ram rorelna hun pawimawh tak 

maia a term 7-na atana in zinga ka lo ding chhuak thei hi ka lawm hle mai. Min dahtu Pathian 

chungah lawmthu ka sawi a, tin, min thlang tlingtu Dampa bial mipuite chungah House kaltlang 

hian lawmthu ka sawi bawk a ni. Mizoram chhung leh ram pawn hmun hrang hrang aṭangin 

inthlanna felfai leh entawntlak a awm theih nân ṭawngṭaina mi tam takin an hmang a ni tih kan 

hria a, chuvâng chuan vote tla pawh a ṭha hle a, 83% lai a ni. 

 

Tin, Mamit District hi an fakawm viau a ni. Election Commission of India-in 'Model Code of 

Conduct' implementation leh enforcement-ah "Best Election District Award, 2025" a hlan a, 

chu chu House-ah hian ka han tarlang duh a ni. Tin, kan State Chief Electoral Officer hian he 

district hi "Best Election District Award" chi hnih a pe a—pakhatna chu Model Code of 

Conduct kalpui ṭhaah a ni a, tin, voters turn-out ṭha leh vote thlak ṭhat 'awareness' lamah 

entawntlak ber district an ni tih a tarlang a ni. 

 

Kum 39 lai pianpui unau ang taka amah pawhin min bel tlattu, keipawhin ‘ka nau’ tia ka lo koh 

fo ṭhin, engkima inkawp tlat ṭhin Pu Lalrintluanga Sailo chu nikum July 21, 2025 khan ropuina 

ramah min kalsan ta a. A hmun ruak vawiina ka han luah ta mai hi mak ka ti hle a ni. Kawng 

lehlamah chuan ka mumangah pawh hetiang hi ka luah ang tih ngaihtuahna ka seng ngai lo a. 

Tun term hi chu Assembly House-a lut lova paltlang a, Pathianin rem a tih chuan 2028-ah te 

kan la ding leh ang chu ka tih laiin, in zinga rorelna khawl kilho tura Pathianin min dah hi 

lawmawm ka ti a, Pathian chungah lawmthu ka sawi a ni. 

 

Vawiinah hian Governor thusawi kan sawi lai hian Pu Speaker, thil ṭhenkhat loh theih loha han 

tarlan ngai a awmin ka hria a. He House-ah hian kum 30 kan lo ṭhu ve tawh a, ka vawikhat 

hriatna a ni. Kan Governor pawh hian House hi zahawm se a duh hle a, ‘This House has an 

outstanding legacy of maintaining the highest standards of parliamentary decorum, debate and 

discussion’ a ti a. Chutih mek laiin kan member ṭhenkhatin Assembly Committee hrang hranga 

thil thleng ngai miah lo, Petition Committee Chairman-in a 'authorize' ngei petition member 



chunga thil thleng hi a vanduaithlak ka ti hle. Tin, news reporter-te nupui thlenga action kan la 

hi chu a fel lo ka ti khawp mai. He thil hi repeat tawh lo se ka duh a ni. 

 

A dang lehah chuan MUHCS chungchang hi a ṭha khawp mai. Amaherawhchu sorkar-

hnathawk leh pensioner hlawh kan cut tawp mai hi anmahni duh avâng a ni em ka hre lo a. Tin, 

kan hun lai nena a inan lohna chu, inziahluhna man (Basic Plan) kha cheng ₹100-₹200 bawr a 

ni a, tunah chuan ₹2,500 a ni ta dawrh mai a ni. Standard Plan te hi ₹5,000 a ni a, Private Plan 

phei chu ₹10,000 a lo ni a. He thil hi keini khan lo ti ve ta ila chuan thiltih a awl dâwn mang e 

ka ti a ni. 

 

Engpawh ni sela, Mizoram State Cancer Super Speciality Hospital, Zemabawk-a awm hi kan hun 

laiin a lung kan phum vek tawh a, Governor Speech-a a la lang lo hi Health Minister hian lo en se a 

ṭha khawp mai. Chutih laiin Asian Development Bank (ADB) loan crore 1,000 kan lo tihhmin tawh 

kha loan agreement-te sign tawh a ni a, a lawmawm ka ti hle. Tin, cancer treatment-ah hian 

‘immunotherapy’ hi a bill theih lohna turah an 'exempt' tlat mai a, hei hi chu ngaihtuah nawn leh a 

ṭha khawp mai. Life-saving medicine a nih avângin ka ngaipawimawh hle a ni. 

 

A tawp berah chuan, Lengpui ram hralh chungchangah zawhna chhan hleih theih loh a awm a. 

Kan Chief Minister zahawm tak interview ka en a, sorkar hmasate thil tih sawisel kual reng hi 

a dik lo ka ti a ni. Nikum February thlaa a thusawi vawiin niah hian 'pawm' anga a kal leh mai 

si hi a mak ka ti hle. Chuvâng chuan ‘a ṭha lo’ kan tih tawh chu kalpui loh mai tur a ni a, "an lo 

ti laklawh tawh" tia inpuh kual mai hi a ṭha lo a ni. He House hi i kaihhruaina hnuaiah zahawm 

taka a kal zel nân duhsakna ka hlan a che. Ka lawm e. 

 

PU TBC LALVENCHHUNGA :  Pu Speaker, ka lawm e. Ninth Mizoram 

Assembly Session tum ruknaa Governor thuchah hi a funkim hle-in ka hria. ‘Accountable, 

responsible, transparent’ kan tih lai hi a tichiang hle a ni. Opposition-te thusawi aṭang hian he 

sorkarah hian beiseina an la nei lian hle tih ka hria a, a ropui ka ti hle. 

 

Tin, dawt sawi thawthanga Governor kan puh deuh mai leh 'dawt' tih thumal vawi 6-7 lai 

member pakhatin a hmang kha chu ngaihtuah nawn a ṭul hle-in ka hria a ni. He sorkar hi 

engvângin nge rintlak leh langtlang sorkar a nih? Healthcare-ah hian cashless-a kalpui a ni a, 

January thla tawp khan damlo 83,000 chuang man chawi lova enkawl an ni tawh a ni. Golden 

Card neitute tân January 31 thlenga he sorkar sum senso hi crore ₹47 a chuang tawh a, Central 

sorkarin min pek lêt aia tam kan sorkar hian a harsa zâwkte tân a hmang a ni. 

 

Administrative reform-ah sorkar-hnathawk aikal tihtawp te, 'under-performers' laka action lak 

te hi langtlang sorkar kan nihna a ni. 'Mipui Aw' leh CPGRAMS aṭanga mipui harsatna 80-90% 

sutkian a ni te hi a lawmawm hle. Tin, sorkar-hnathawkte hlawh a hun takah a chhuak thei a, 

GP Fund lak chhuah nana percent pek ngai ṭhin kha a bo ta. Contractor-te pawhin bill lak nân 

cheque thi nun leh a ngai tawh lo a ni. Power bill phei chu kan pek hmat avângin crore ₹7 zet 

lawmman kan dawng lêt tawh a ni. 

 

Sawhthing (Ginger) thlengin sorkarin a lei nghal thei a, Hand-holding-a sum kan dah te hian 

mirethei leh mahni kutkawiha eizawngte a ṭanpui tak zet a ni. MLA-te hnena miruang 

thlenpuina dil ngai tawh lova sorkarin ruahmanna a siamte hi hmasawnna nasa tak a ni. He 

Governor Speech Address hian he ram kalphung leh he sorkar mizia a rawn phawk chhuak ṭha 

hle-in ka hria a, chuvângin he Motion hi ka thlawp a ni. Ka lawm e. 

 

PU C. NGUNLIANCHUNGA :  Pu Speaker, kan ngaithla tam tawh khawp mai a, 

a lehlam lehlamin sawi dân a inang lo viau a ni. Hei, vawiinah hian Governor Speech, Tipa 

bialtu-ina a sawi ang khan a bu hi en ila, number awm lo hi chu a buaithlak khawp mai a; 



hetianga kan han buatsaihsak hi chu, ‘a tu lam fel loh nge maw ni dâwn ni?’ tih laia kha ka’n 

sawi hmasa ber duh a ni. 

 

Kha, kan sawi teuh tawh hlawm a. A pakhatna a ka’n sawi duhna chu, tuna kan han sawi tak, 

‘Today, before august Assembly, I once again reiterate my government’s commitment toward 

providing efficient, responsible,’ tiha ‘responsible’ tih lai takah hian, he sorkar hi a responsible 

tak tak em aw, ka ti a ni. Chawhma lama Pu Speaker, ka zawhna ka zawh khan ban ka phar a, 

min zawhbelh tir leh ta si lo a, pawi ka ti khawp mai a. Kan Minister zahawm tak Agriculture 

Minister khan a thu leh hla chiang tak pawh awm si lovin, Zoram mipui hriatah ‘sawhthing 

man crore 40-50 vel a chingpen a ni’ a ti a. Vawiina chhanna ah khan, ‘a pawisa tak kan la pek 

hma a ni a’, a ti leh ta mai si a; a efficient lo mang e aw, mahni department thilah khan ka ti a 

ni; Zoram mipui hnenah hian thupha chawi se a dikin ka hria. A chhan chu… (Speaker: A 

sawifiah tawh kha maw le.) 

 

Ni e, chu taka chu; ‘hrechiang lovin ka lo sawi mai a’, a tih kha. Engatinge a minister khan a 

department chungchangah khan chiang lo takin mipui ah a puan mai mai? Zoram mipui a ti 

phawklek a sin! E khai, crore 4-5 chingpen chu khawi ah nge ni ta ang? ‘A pawisa kan lo la 

release lo a’, tih vel mai mai kha chu Pu Speaker, Minister efficient tak a ni lo tih chu a langin 

ka hria. Chuvang chuan, Pu Speaker, helaiah hian kan Governor hi thu belhchian dâwl lo hi 

kan sawi tir em aw, ka ti a ni. 

 

Tin, ‘transparency’ han tih te kha; kan sorkar hi a transparent-na chin zawng a awm ang a, a 

transparent lohna awm ve bawk a ni. Vawiin ah hian he Governor thusawi kan sawiho, a phek 

26 ah hian a awm a. Chutihrual chuan belhchian dâwl lem lo pawh hi a awm ve lo em maw ni 

le? ‘Mahni infak leh sakhi ngalah chhung tlai a bet lo’, tih Mizo upa tawnga lo awm tawh ang 

deuh kha vawiinah pawh hian a niin ka hria a. A phek hmasa ber aṭang khan kan famkim lohna 

deuh te pawh a awm ve lo maw? Tin, a phek 2-na ah hian kan dinglama mite khan, ‘kan sem 

ve lo’ an han ti a. CM - Special Package hi kan bial angah te chuan keini ang chuan dil ve chi 

ah pawh kan ngai lo; dil pawh ni ila an hmu dâwn chuang lo bawk a. 

 

Tin, member pakhat khan, ‘a semin kan sem lo’ a ti a. Ka’n ngaihven deuh chhin a, ‘engzat nge 

an lo hmuh ve’ ka ti a; Lawngtlai District ah sawn tlema zawng chuan an lo hmu ve ngei mai 

a. Amaherawhchu, a hmute khan kut an thlaka, an eizawnna tura leirem an rahna tur ang zawng 

chi an awm ka hre tlat lo, Pu Speaker. A thlawnin an ba-no-ei mai mai niin a lang. Pakhat phei 

chu buh chin, lo siam tanpuina atana pek kha a ni a; mahse, khawtlangin lo inchi khat a vah 

pawh an hre lo a ni. Chutiang chuan ar vulhna te, vawk vulhna te a ni a, an vulh pawh an hre 

bawk lo. Chulai chu kan House Leader zahawm tak khan, “ngun takin kan vil ang a, department 

officer-te pawh kan sawn lo ang a; he Bana-kaih leh special package kan kalpuina ah hian kan 

strict dâwn a ni” a ti a, beiseina sang tak kan lo nei a ni. 

 

Kan kut-hnathawktu thiam nei ve lo, loan la tur pawha guarantor tur sorkar aṭanga dawn mahse, 

bank hovin an han enna ah beisei awm lo deuha lang mirethei zâwk leh harsa zâwk te hnena 

CM - special package han pek te kha kan lo lawmpui a, kan lo beiseina a sang khawp mai. 

Mahse, vawiin nia kan kaldan ah chuan a dil tute kha, ZPM office phei chu khami dil hun lai 

khan Lawngtlai ah phei chuan a lun khawp a; ZPM office ah khan an dil a ni. Chutiang chu kan 

kalpui dan a ni a. Kan sorkar a din tirh pawh khan Synod Conference Hall ah te kan House 

Leader zahawmtakin, “mipui sorkar kan din dâwn a, tumah thlei bik kan nei thei dâwn lo a ni; 

Pathian lalram kan din dâwn a ni”, ti khan mipui ah min fah a nih kha. Amaherawhchu, kum 

hnih an kal ta a, nichina kan ngaihthlak, ‘tun sorkar anga inthleibikna awm lo’, tih kha chu, 

keini lam lo thlir dan aṭang chuan Pu Speaker, tun sorkar tluka Mizoram sorkar ding tawh ah 

hian inthliarna a awm kan le hre lo a ni. 

Hna pek chungchangah nise MNF sorkar kal ta kha sawilan loh theih a ni lo a; khatih hun lai 



khan restricted tender a tam khawp mai a. Vawiina kan House Leader ngei pawh hian he House 

ah pawh hian, ‘point 5 in bawhchhiaa a ni; restricted tender in tih hian’ a ti a. Amaherawhchu, 

tun sorkar kum hnih kalah hian, sorkar liam ta kum 5 chhunga restricted tender an pek aia pe 

tam tawh zâwk, a blanket hiala pe sorkar a ni ta a ni. Heta thawktute hi contractor pangngai an 

ni em? Open tender theih mai si, restricted tender chu hmu tur chiang sate hnena pekna mai a 

ni a. Hei hi transparent sorkar a ni thei ang em? A transparent em? Nichinah kan ngaithla tawh, 

liaison contractor ho mi ṭha tak takte’n thawh tur nei lova an hawi-haih laiin, contractor hming 

hawh tur zawngin kan invak siak luai luai a, contractor tu hming emaw kan hawh a, chu mite 

hming chuan tender kan chhang a, hmu ngei ngei tur chiang sa in; chu chu kan kalpui dan a ni. 

 

Chu mai ni lo, sorkar lo kal tawh zawng zawngah departmental ti a, supervisor tur party-mi 

ruat tuk tuk hi a awm ka la hre ngai lo. Tun sorkar ah chuan a tam em em mai a ni. Kha kha em 

ni kalphung-thar chu ni dâwn? Nakinah question te pawh a la rawn chhuak ang. Kan bial ve ah 

te pawh Education Department-ah school building sak te, repair te a ni a, a chhe em em a; Pu 

Speaker, i hnenah thlalak ngei pawh ka pe che a. Chutih lai chuan, kan Chief Minister, kan 

House Leader zahawm tak chuan ‘hna thawk ṭha lote chungah action kan la ang’, a ti a, a lak 

kan hre lo a, thawh nawn tir a ni bawk lo a. Vawiinah hian a ngai ngaiin a hmunah kal pui ka 

duh che u a ni. A thawktu an thlak a nih pawhin, khalam kha chu ka hre lo a. A thawktu thlak 

lam ai khan, a hnaa zâwk kha siam ṭha se a dik a ni mai a. Chuvang chuan, Pu Speaker, kan 

han insawi thianghlima, kan han insawi ṭhat viau lai hian, kan ni bik chiah em le? Kan aia an 

ṭhatna pawh a awm ang a, kan aia an ṭhat lohna pawh hi a tam ve tho a nia. Chuvangin, serafim 

anga inngaiha insawi bik hi chu a dik vek lo ang a.. (Speaker: A Governor speech-ah khan 

cheng deuh ang aw.) tih lai kha a pawimawh lai ber.  

 

Tin, ₹5,000/- khan tute chhungkua nge maw kan chawikan dâwn le? Tute chhungkua eizawna tur 

nge maw kan siam ang le? Aizawl khawpuia mi hausa deuhte chhungkua an nikhat bazarna pawh 

a tling lo ang. ₹5,000/- khan engnge kan tih tir dâwn; engtinnge an ban kan kaihchhuah dâwn le, 

kan sorkar hian? Loan component ni se, loan an dil a, an han verify tak tak mai chu; loan kha chuti 

mai maia pek theih a ni lova. Sorkar guarantor ah tang dâwn pawh ni se, bank hovin an certified a 

ngai; an lungawia kan rinngam a ngai. Chuvang chuan, kum hnih kalah hian loan hi mi 2,000 em 

pawh kan pe tawh em, ka hre lo a, nakinah zawhna te pawh a la rawn chhuak turah ngai ila. 

Chuvang chuan, Bana-kaih pawh hi kan han sawi vul chuk na a, chutih el-ual chu a lo ni lo a nih 

hi, Pu Speaker. Governor kan han sawi tir a, ropui viau ang chuan a lang a. 

 

Tin, Pu Speaker, phek 7-naah hian Transport Department district 3-ah hawn thar a ni a, ka 

lawmpui khawp mai. Chutih rual chuan, Lawngtlai ah Transport office kan nei ve a, MVI hi 

kum khat chuang kan nei tawh lo a ni. Tawm kan nei a, hei kan Minister pawh ka hrilh ṭhin a, 

a chhuak tep, a chhuak tep a ti reng mai a. Lawngtlai hi Mizoram ah motor tamna pawl tak 

pawh kan ni mai thei a, Aizawl leh Lunglei te chu tluklo mah ila a pathumna vel chu kan ni 

ang. Kan mamawhna a sang khawp mai a, hei pawh hi min hriat sak se ka duh hle mai. 

 

Tin, Pu Speaker, Governor speech phek 2-naa ramri venhimna chungchang hi kan Home 

Minister pawhin min hriat sak se ka duh chu, kei ni hi Pastor Chhawna Inlarna ang deuhin 

kawtchhuah hi a inthlak tawh a ni. Ni khatah hian motor 100 chuang Burma-ah hian a tlan tawh 

a ni. Chutiang chuan, Lawngtlai-ah hian lo kal teh u; Myanmar-a kan unaute, a bik takin 

Rakhine ho hi zan dar 8 vel aṭang chuan traffic a jam a ni, bungraw load ringawt mai hian. Tin, 

chumi piahah Aizawl an rawn direct a, Silchar an thleng a, an zalen em em mai a ni. Tawng 

thiam lo si khan tawng thiamte an ruai a, chutiang chuan keini lam pawh kan va tlan lut a. 

Hmanni lawk pawh khan Melbuk aṭanga Lawngtlai-a rawn pem driver, Salachhuah ah a boral 

a ni. Chumi boral dân chu tlang kam kan hriat a ni a, ka va chiang a, an sawi ka hriat a ni. A 

motor khan Rakhine motor a tai a, ‘chuvang chu a ni awm e’ an ti; tuiah thiin an hmu. A zalen 

lutuk. Khilai khi en deuh chu a ṭha awm mang e aw; ngaihven deuh a pawimawh khawpin ka 



ring. Free Movement Regime-ah khan km 15 vel kha kal theih a nih laiin, border aṭangin 

Silchar, Aizawl aṭangin zalen takin an rawn bazar a ni. Khilaiah khian security engmah a awm 

lo niawm tak a ni a, ‘ngaihven a pawimawh khawp mai’ tih ka’n sawi duh a. 

 

Tin, Pu Speaker, PWD chungchang te pawh phek 5-naah khan a sawi a, a lawmawm khawp 

mai a. Aizawl khawpuia kan siam mek a. Kan House Leader-in a sawi ‘petrol leh diesel in thun 

rualin, kawngpui siamna ah kan thawh ve a ni tih hre rawh u’. Mipui pawisain kawng hi kan 

siam a ni ti rawh u. Chutih rual chuan, Aizawl chauh hi Mizoram a ni lo, Lunglei te, Lawngtlai 

te, Siaha te, Champhai te; hmanniah champhaiah kan han kal a, an khawlai kawngte chu a chhe 

em em a ni. Aizawl AMC kan inthlan dâwn avang hian mipui tihlawm nan kan ti mai em ni? 

Pu Speaker, Governor Speech-ah hian a tel avangin ka’n zep lawk a ni. 

 

Tin, helaiah pawh kan sawi uar em em, ‘restricted tender kan ti lo ang; kan ti ang’ tia a tawpa 

restricted tender ni leh ta, Ramrikawn - Sakawrtuichhun, cheng nuai 483 man pawh tunah hian 

thawh zawh a la ni lo. Ni 19.1.2024-a work order kha an mangang khawp mai. La thawk reng 

se chuan a pawi lo a; an kalsan ti tihin an hria a, a khaw mi te. Chuvang chuan, Pu Speaker, 

PWD lama kan Minister pawn min hriat zui sak se. 

 

Tin, pakhat chiah Pu Speaker, a tawpna atan. Ka biala Saibawh - Vathuampui PCC pavement a 

ṭha lo khawp mai a, an repair a, Pang zirlai pawlte’n hna a ṭhat loh avangin hna an chawlh tir a 

ni, tunah hian. A zahthlak khawp mai. Thenkhat min hrilh dân phei chuan, contractor chuan, 

‘opposition MLA in a tih tir che u a ni lo maw?’ te min ti a; ka tih tir lo. Vawiinni ah hian he 

House-ah pawh hian ka sawi duh. Amaherawhchu, a khaw mipuite an lung a awi lo a, an 

hahdam lo a, an kawng siam chhe leh mai tur an hmuh hian an chawlh tir a ni. Kan Minister 

zahawm tak hian hma min lak sak se la. Saibawh - Vathuampui PCC pavement, nikuma an 

zawh tuna repair leh ngai, kum 15 daiha siam tur kha, kum khat pawh a daih lo a nih hi. Pu 

Speaker, ka lawm e. 

 

PU LALNGHINGLOVA HMAR, MINISTER :  Pu Speaker, ka lawm e. Ka sawi 

dâwn nge dâwn lo tih ka inngaihtuah a. Amaherawhchu, kan lo note-down ve nual a. 

 

Pakhatnaah chuan, ka sawi hual deuh Pu TBC Lalvenchhunga khan a han sawi a, he House 

zahawm takah hian Un-parliamentary language, ‘dawt’ tih te, ‘dawt sawi tir’ tih te, eng eng 

emaw ka lo zawt a, hman loh atan a ṭha mang e aw, ka ti a. Kan duh loh ṭhin kha a ni a. ‘Nawh 

reh tur nge, pawm tho tur’ tih lai kha pakhatnaa ka sawi duh chu a ni a. 

 

Kan din chhan deuh ber chu, ‘ruihhlo hluar’ tih kha a ni a. Police Department in a crore 1,047 

chuang hu an man a, Excise khan ‘ruihhlo vangin mi 652 kan man’ a tih te kha an ziaka kan 

Governor thusawi ah khan a tel a. Ka’n sawi belh duh laia chu - kan ngaimawh te kha a ṭha vek 

a, a lawmawm ka ti a; ‘I ṭang ho ang u’ tih hi a ni. Heti zat man tura kan police te thawhrim zia 

te, Excise Department te thawhrim zia te, Central YMA kan thawhpuite MTP te, YLA te nena 

kan thawh hona ṭhat zia te, kan zavai a kan thawh hona rah avangin heti zat hi kan man a. Kan 

member zahawm tak takte sawi ang khan, man loh pawh tam tak a awm. 

 

Kan ram dinhmun kan en hian, tanrual a ngai a ni. Inpuhmawhna chi a ni lo, Pu Speaker, hei 

hi. Theihpa-tawp kan chhuah ve a, kan tling lo tih pawh kan hria a. Kan Chief Minister-in min 

tuipui avangin Excise & Narcotic Department ah hian ZPM sorkar kan ti sa sa bawk a; ka hman 

duh vak lo ṭhin a ni a. Amaherawhchu, min puhna deuh kha ni ah ka’n hmang ang a. ZPM 

Sorkar hnuaiah hian thawktu mi 69 tun kum 2 chhung hian kan la tawh a, lirthei 21 a thar kan 

nei tawh a ni. Pu Speaker, kan han ṭan dâwn chiah a, Aizawl ah operation neihna tur lirthei 

pawh kan lo nei mumal lo a ni. Chu chu he department dinhmun hi a ni ṭhin. Chuvang tak 

chuan, Hawh u, i ṭangho ang u. Party thliar loin, Central YMA in Ruihhlo do kum a puang 



bawk a, tichuan ‘I ṭang thar leh ang u’ tiin vawiin ah hian he House kaltlang hian Pu Speaker, 

ka sawi duh a. Kan ram a chheh vela min runtu, ram chhunga mite pawh kan ni bawk ang, 

thenawm ram heti hi a ni a, ‘kan tanrual hle a ngai a ni’ tih han sawi tel kha a ṭha in ka hria. 

Kan ngaimawh thlangin ka hria a. Tin, Pu Speaker, remchang ah sorkara ka thawhpuite an 

thawk ṭha em em a, an thil tih thenkhat, kan Governor in a sawilan chin ho a hi ka’n sawi lang 

duh bawk a ni. 

 

Pakhatna ah chuan, kan sawi lan loh Cooperation Department-a hmasawnna hi kan ram hian a 

tel dâwn. Governor khan a sawi lang a, ‘tun aṭanga kum 2-3 ah chuan Cooperation hnathawh 

hi a lo par chhuak dâwn’ tih chin teh ah ka’n duh tawk ang a. 

 

A dawt leh ah chuan, flagship policy kha kan sawi nasa khawp mai a. Kan flagship kha ka’n 

zir ve nual a. Nichin khan mau sawi a ni a, Sorkar hmasa khan ‘mau leh rua hi kan flagship a 

ni’ tih ah khan an sum hman ang chi ah te pawh, a hmasa khan mau chi nuai 9.7 chuang leina 

atan crore 6.83 hman a ni a, Brandasi atan bik crore 3.32 hman a ni a, a hlawhtlinna hi kan 

chhiar tam loh vang pawh a ni a, kan la hmu tam lutuk lo a. Keini kum 2 chhung ah kan flagship 

policy sawhthing aṭanga kan lei zat ringawt te, kut-hnathawktute kan chhawmdawlna te pawh 

hi a khaikhin ral ah chuan Pu Speaker, tehna a inang tak tak thei lo a, kan tichhe lo hle chuan 

kan hre ve a ni. ‘Kan ti ṭha zâwk e’ chu kan ti chiam lo mai ang, mipuiin an hria ang a kha lai 

kha chu. Amaherawhchu, kan phak tawk ah, la sorkar ngai lo, experience pawh nei lo kan ni a. 

Min hrilh ṭhin fo angin, min hrilh nawn leh fo bawk a; first timer te kan ni bawk a. Chuti chung 

chung chuan ka thawhpui, kan hotute hian an thawk ṭha hle in ka hria a. Aikal 5,000 tih tawp 

hi a na a sin. A then chu kan mi leh sa, lam hnai kan campaigner te, chhungte pawh an lo ni ve 

a, amaherawhchu dan a ni lo a. Aikal hi khawi hmunah mah an ti ngai lo. Chuvangin, ‘engtin 

nge kan tih ang’ tia sawihona ah chuan Pu Speaker, kan hotupa ber, kan House leader in ‘sazu 

mei chu khawi aṭangin nge a zuih tan, a bul aṭanga tan mai tur’ a ti a, a vaiin tih tawp a ni a. 

Mizoram ah hian chu chu a chawr chho mek a, chu chu ‘Responsible Government’ kan 

Governor in a sawi chiah pawh hi niin ka hria a ni. 

 

Tin, Pu Speaker, a tawp dâwn lam ah chuan, a huna hlawh lak te, hlawh lak loh te pawh kha a han 

ziak a; amaherawhchu, ka duh tawk ang a. Pakhat kan sawilan duh chu, (Tourism hi chu Demand 

sawi ni ah te kan la sawi ang a,) nichina an han sawilan zâwk, Pu Speaker ruangphurh chungchang 

hi; ṭhingtlang MLA-te an hah zia kan hria a. Ka rilrua awm tak tak ah chuan, kan thi dâwn tawh a, 

damdawi-in ah kan awm a; kan hlauhthawn ber chu, thih a ni. Thiha hnu ah, ‘engtin nge kan ruang 

kan phur lêt ang kan khua ah’ tiin. Chutah chuan, (saptawng han hmang ila) MLA te, mihausate 

mercy ah kan awm a ni. Kan chhungte ruang pawh kan in kan thlen thei lo. Chu harsatna chu he 

sorkar hian a hria a, (ka’n repeat leh mai ang e.) he ZPM sorkar hian a hria a, MLA thlirna ni lovin, 

mipui-sorkar a nih angin tu ruang pawh, tu bial pawh a zavaiin a phur ta a. Hei hian danglamna 

nasa tak, Responsible Government chu a thlen niin a hria a. 

 

Pu Speaker, tun tuma a tawp berna a tana ka sawi duh chu, kan healthcare chungchang hi a ni 

a. ‘MUHCS’ kan tih hian rah ṭha a chhuah chho zel a. Nichina kan han sawi sorkar-hnathlawkte 

kha, tihluihna aimahin contribution a ni a, Chhiat Ni fund ang deuh hi a ni a. Kan hotute 

sawifiah thiam dan ang deuh hi ka’n repeat ang a, kan hmang loh a nih chuan a lawmawm a ni. 

Chhiat Ni fund hmang lo theia kan awm te hi a lawmawm a, midang kan kep theihna remchang 

a ni bawk a, chungte avang chuan leh sorkarin a ruahmanna fing tak a neih avangin he MUHCS 

hi a kal ta a. Nichina kan member zahawm tak pakhatin a a sawi tak ang khan, sorkar hmasa 

nena kan khaikhin dâwn ralah chuan leiba kha a tam em em a kum 2 hnuah te vaibelchhe eng 

emaw zat kha ba kha a awm a. 

 

Entirnan: Pu Speaker, February Ni 14, 2020 khan, helaia document a lan dan ah chuan mi sing 

23,031 damlo bill sorkarin a bat zat kha healthcare hmasa hnuai ah vaibelchhe ₹5,96,49,278 



(₹5.96 crore chuang) a ni. Chu chu thil awm dan a nih laiin tuna cashless tih theih a ni ta hi a 

lawmawm a. Tute emaw contribution an lo neih hi phurit ni loin, kan zavaia kan inchhawk 

tawnna a ni a. Tlem a nei deuhin a nei lo deuhte kan inchhawk tawnna; harsa ngawih ngawihte 

chu MLA te pawhin hmun thenkhatah chuan an lo pui ve bawk a. He ruahmanna hi a ṭha hle 

niin ka hria a. Pu Speaker, Minister te demand sawia va tel ve kha a rem chiah lo a, Governor 

in a lo sawi lan takah chuan a ṭha ka ti a. He Motion of Thanks hi ka thlawp e. Ka lawm e. 

 

PU LALCHHANDAMA RALTE, OPP. LEADER :  Pu Speaker, ka lawm e. 

Vawiin ah kan Governor zahawm tak he House a address, Lunglei South bialtu Pu Lalramliana, 

Pu Papuia’n thiam tak, tawi fel takin an move a lawmawm ka ti a. Chutihruala sawi loh theihloh 

chu, vawiin kan House ah member senior, amaherawhchu 9th Legislative Assembly ah chuan 

member thar ni si Dr. R. Lalthangliana kan han nei a, he House tan hian a vanneihthlak a, Tin, 

a bik takin MNF member i veilama awmte tan kan senior a lo awm hian kan thla a muang hle 

a ni. 

 

Kan Governor thusawi hi phek 26 zeta thui a ni a, thil tam tak inziak a. Thil ṭha tam tak sorkar 

hmalaknate a inziah rualin, a lanna tlang dang atanga han thlir ngai, sorkar hi ṭang zual tura 

kan fuih duhna avangin chung lampang hawi zawng chuan kan tarmit te pawh kan hman a ngai 

dâwn a ni. 

 

Phek khatna a, a last para kha ah khan vawiina sawi hlawh tak mai state sorkar ‘efficient, 

responsible, accountable and transparent’ tia a rawn dah kha, kha thu a chhiar lai khan kan 

Governor kha a thinlung takin a tui lo awm mang e te ka lo ti mai mai a (ngaihtuahna a nih 

chu). A chhan engnge kan tih chuan, he sorkar hrechiang berte zingah a awm ka ring a. He 

sorkar hi efficient loh zia chu Zoram thalaiin an hria ang. Nimin piah lawkah Mizoram Civil 

Service Combine result lo chhuak en ṭhat ngaia awm te kha efficient sorkar a ni ngai em? Chu 

chu thalaite lo chhan tur atan leh, kan MPSC pawh vawiinah mipui rinna a hlauh phah ang tih 

ka hlau khawp mai. Sorkar efficient a ni em? Responsible Government a ni ngai em? Thil kal 

tawh eng emaw hlekah ‘sorkar hmasa tih; kan tih a ni lo; kan mawhphurhna a ni lo’ eng emaw 

hlekah tih zel mai. Responsible, mipuiin thuneihna 2022 December thla a min pek atang khan 

kan kovah kan phur tawh a ni tih ngaihtuah lova midang bel ching sorkar hi responsible sorkar 

a ni ngai em? 

 

‘Transparent, (langtlang) sorkar’ a ti a. Cabinet meeting thu pawh zepa puang ṭha duh lo chu 

chu transparent a ni ngai em? Tin, tunhnaia sawi hlawh em em Lengpui ram hralh pawh RTI in 

an zawt a, chhanna an pe ṭha duh lo a. CIC ah an zualko a, CIC in DC te a koh hnuah pek tur 

chin a hrilh a, thuneitu sang Chief Information Commissioner inrawlh ngai a ni. Chu chu 

transparent a ni ngai em? 

 

Kan House Leader berin an sorkar tir ah “he sorkar hi transparent a ni dâwn a, tumah kan enhrang 

dâwn lo che u. Opposition te pawh in biala development lo kal leh sorkar programme pawh kan 

hriattir zel ang che u” a ti a, a thu a ṭha khawp mai. Vawiin thlengin chu transparent chu pakhatmah 

hmuh a awm lova, min kalkan char char. Khawnge mipui-sorkar transparent chu, ka ti a ni. 

A dawt lehah chuan, phek 2-naah State sorkar dinhmun hrang hrang a rawn sawi a. vawiina 

sawi hlawh tak mai kan Governor-in ‘highest standard of parliamentary decorum’ a rawn tih 

kha. Kum 50 zet he House hi a kal tawh a, lungrual takin he House-ah kan kan kal a, i dinglam 

leh i veilamte Pu Speaker, kan inhnial ṭhin. Amaherawhchu, ram tan chuan Assembly 

Committee peng 20 chhungah hian kan lungruala kan ti ṭhin a ni. 

 

Vawiinah kalphung thar sorkar awmah Committee on Petition-in ring tawkin an chairman 

authorized-a committee minute thlapa i hnena an present, sorkar official PR in chhuah anga 

chanchinbute’n an puan a, chuta chanchinbu-mi lokal te nupui leh zel kan hrem a, km 300 



deuhthaw turah transfer a ni hi, he sorkar hi sorkar ṭha a ni em? Chu chu ka zawt duh a ni. 

‘Highest standard of parliamentary decorum’ kha kan tichhia a, kan Member zahawmtak a 

privilege kan tichhe lutuk a; party pakhat an lo inrawlh avanga hrem turin an rawn ti mai mai 

nge ni? ZPM party hian he hmunah hian Members’ privilege-ah sawi tur an nei lo, Member-te 

sawi tur a ni, kan privilege chu. Chu chu a kal dan tur a nih avangin, vawiinah hian chu decorum 

chu tihchhiatin a awm a, Pu Speaker, a pawi ka ti khawp mai. 

 

A dawt lehah chuan, state sorkar flagship programme Bana-kaih kha, Legislature Party ZPM 

te uluk em emin an han thukhawm a, CM Bungalow ah nge, khawi ah nge an sawi ka hre lo. E 

khai! kumthar atang chuan 2nd phase-ah an ti a niang chu,’ ZPM chauh pe tawh ang’ an ti a, 

kan MLA pakhatin chhung inkhawmah a sawi ta mai a. Kha kha a viral nasa lutuk a, a sawifel 

thiam an leader-in, ‘kan ti lo’ a ti leh tan ta a, a mam leh thlup mai a. Mahse, kan MLA khan in 

rel loh hi a sawi ka ring lo reng reng. Chuvangin, kei chuan an MLA sawi, he dinglam sorkar 

kal te’n an sawi an pass a ni tih hi ka ring nghet bur a ni. 

 

A dawt leh phek 3-na ah khan ruihhlo leh smuggling chungchangah ‘crore 1,047 man man’ tih 

kha ka lawm khawp mai a. Kan thawktu kan police te, kan excise force te, kan NGO te tanhona 

avanga kan rama ruihhlo khati zat kan man avanga kan tanrual a ngaih zia Excise Minister-in 

a sawi kha ka thinlungah a lian a. Legislators-te a bik takin kan tan lehzual a ngai hlein ka hria. 

Hemi kawnga ngaihtuah tur awm chu, a hnuai lawka thil inziak awm chu, illegal Areca-nut 

(kuhva) tawlh chungchang te pawh kha, ‘a la tawp lo’ tih kha a lo lang dek dek a. Ngaihtuahnaa 

awm chu, tunhnai news-ah pawh kuhva hi an la tawlh nasa, an man nasa tih kan hria. Ka 

ngaihtuah let chu, kum khat leh a chanve vel kal ta a Vairengte daiah zan khat thil thua kuhva 

bag 5,000 bo, vawiin thlenga la chhui chhuah loh hi, he sorkar hi chuan Session leha Home 

Deptt. demand chungchang kan sawi hunah chuan chhui chhuah a ni tawhin, man a nih tawh 

hi sawi a ṭha awm mang e, kan Governor kan sawi tir bawk si a, ka ti a ni. 

 

A dawt lehah chuan, phek 4-na, second para-ah khan ‘vigilance’ a rawn ziak a, lawmna deuh 

ka nei a. Chu chu, Lok Ayukta tihchak hi party tinin kan duh a ni. Kan sorkarin Lok Ayukta 

tichakin Enquiry wing a rawn siam hi a lawmawm ka ti khawp mai. Amahin independent-a 

Enquiry wing a nei hi. Mahse, thuamchak a ngai khawp. Vawiinah hian SP hovin Addl. SP, 

DSP, Inspector pakhat leh Constable pakhat, panga chiah kan la nei. Case a tam si a, engtin nge 

an chhui ang? Kan state tiatpui Nagaland-ah chuan Enquiry wing-ah Police 34 an awm tawh 

nia! Keini ah 5 kan awm a, bul kan la tan a ni ang a. Kan House Leader te, kan Home Minister 

ten khawngaihtakin lo note thei se, he Vigilance chhunga Lok Ayukta Enquiry Wing hi rang 

taka tihchak a nih hian, corruption emaw, thil dang tam tak malpractice zawnga check turin an 

pawimawh avangin, hei hi uar takin ka sawi duh a. 

 

CBI general consent pek chungchang ah sorkar chu pha pha mah ula, a chiang tawh e. CVO-

ah kan han thlen a, CM approval-an la a, ‘CM-in chhui ni rawh se’ a ti ta a. A hma chuan general 

consent chu ni se, CM-a dil a ngai hleinem maw le. Buichhia laih lovin a inpuang tawh; kha 

kha chu debate pawh a ngai tawh lo. Vawiin ah chuan, ‘rawn thlen ngai lovin, chhui zel rawh 

u ka tih tawh e’ a tih kha, he House-ah a sawi tawh kha maw le; tv interview-ah te pawh kan 

hre tawh a nih kha. 

 

A dawt lehah chuan, phek 5-na ah khan inkalpawhna kawng ṭhat chungchang a rawn sawi a, a 

lawmawm a. Amaherawhchu, a bik takin hei ka dinglama thu hi ka sawi sak a ngai a ni. Kolasib 

District - Silchar lam kan main road a chhe lutuk a, kan Dy. Speaker pawh a che vel zing si a, 

a kawng te pawh a nat phah tawh a nih hi. Kawng a chhe lutuk khulam pang khu. ‘Kan Minister-

hi a damloh avangin, a puitu mi pahnih tal hian chak takin monitor rawh se’ tiin he House-ah 

hian kan sawi a ni. 

 



Phek 7-na ah khan Bairabi - Sairang rel lo thleng chungchang a rawn tarlang a, a lawmawm khawp 

mai. Kan Prime Minister-in Ni 13th September-ah a hawng a, hetah hian tourist tam tak kan nei ta, 

kan sorkar hian. Fimkhur takin ILP check post kan neih te, dan lo anga hnam dang lo lut tam ta 

lutuk te hi kan welcome ang. Amaherawhchu, ‘kan ram himna turin helaiah sorkarin eng measure 

nge a lak’ tih hi ka zawt duh a. ₹6,79,607/- zet a lo thlena, nikum chhunga khatianga mikhual kan 

neih lai khan vawiin ah hian sorkar hian fimkhur takin a kalpui ka duh a ni. 

 

Phek 9-na ah khan healthcare cashless a rawn sawi a, a ṭha khawp mai. Kha, mihring khati zat 

48,761 ram chhungah, ram pawnah 804 kan hmu a ni. Amaherawhchu, khang kha PMAGY 

hnuaia mi a tlangpui central PMJAY hnuai atanga enkawl khan state sorkar hnuaia mi pangngai 

chu 17,839 chauh tih kan hria a. 

 

Engpawh nise, a ṭha e. Ka rawt duh chu, engatinge private hospital lian te tun thlenga offer 

pawh an rawn pe tawh a, willingness pawh an submit tawh a; engatinge sorkar hi a ngawih tlat 

si le? Mipuiin kan hman tangkai tur sorkar hi hei ai hian thla zar zo leh deuh rawh se. An rate 

a to deuh a nih pawhin, 10% emaw, 15% emawa tih hniam pawh an huam a. State pawhin a 

rate aia tlawm deuhin an enkawl thei reng a, engatinge kan tih duh loh? Chutih rual chuan, 

kohhran thenkhatte kan tih sak lawi si hi a fair lo a ni. Kan House Leader hi NGAM te pawhin 

an kawm a, ka hriat sual loh chuan; House Leader pawhin ‘a awm khawp mai’ a ti a. Mahse, 

‘khawi khawi emaw ah a kal a, ‘pu in ṭha a ti a, a piin ṭha a ti lo’ tih hi a lo chhuak a ni. Chu 

chu zawhna tam tak a awm a nih chu. 

 

A dawt leh ah chuan, phek 10-na, school education ah khan, sorkarin thil tam tak thlak te pawh 

a neih rualin school upgradation sorkar hmasa in kan tih te, tunhnaiah cabinet-in tihpuitlin nual 

nual a nei a, engchen nge a kal dâwn pawh kan hre lo a. A hmasa kha engtin nge in kalpui tih 

kha kan hre lova. Lawm lo deuh leh lungngawi lo deuh tam tak an awmin ka hria, hei hi sorkar-

in ennawn se ṭha in ka hre ngawt mai. 

 

A dawt lehah chuan, phek 11-na ah khan vawiin ah ngei ngei a tarlan tura ka rin, Mizoram State 

University chungchang kan Governor speech-a a lang reng reng lo hi a mak ka ti a ni. Nikumah 

kan pass a, kan sawi a, establishment tur kan ti a, political ball-ah kan university kan zirna in a 

chhuak a. Kan Chief Minister chhimlam zin pahin kal pahin a hmun te an sawn thul. A va 

rapthlak em! Hei hi chu i ngaihtuah chiang ang. Kan university priority kan pe lova, sorkarin a 

ngaih pawimawh Governor a sawi tirah pawh kan han telh loh hi, he sorkar priority hi 

khawngaih takin ennawn hram rawh u, tiin ka ngen a ni. 

 

A dawt leha ka’n sawi tel duh chu, hei vawiin ah hian rilru te, mit te pawh hi a fiah lo zo dâwn 

dâwnna ka hriat chu, tunhnai ah thil tam tak Lengpui ram hralh chungchang kal a awm a. 

Revenue chungchang kha phek 16-na ah khan a awm a. Kan Revenue Minister press conference 

te kan Chief Minister interview te pawh kan hmu a, party leader thenkhat thusawi te kan hmu 

a. Tin, social media huangah (AI avang te nge ni) hei vawiin ah pawh hian kan Chief Minister 

ka va en ṭhin a, rangkachak rawng luan kawr a ha emaw ka ti deuh thawthang a, a ak nalh 

khawp mai a. Hei, Mara kawr nge, Lai kawr nge ka hre lo, rangkachak luan kawr hi an hak tir 

nasa lutuk a. Hei hi dikna haichhuah ran a tulin ka hria. 

 

Helaiah hian kan sawi duh chu, he sorkar hian insawifel ringawt a tum hi dikin ka hre lo. Sorkar 

hmasa kal tawh chuan thil tam tak a ti ang, a tak taka he ram lakna hi preliminary notification 

Ni 15.5.2025 kha a taka bul tanna a ni. 

 

Ni 21.2.2025 nikum kan session-ah khan kan House Leader ngei hian khatiang ram leina tur 

awm ang kha an hria a, an sawi a, ‘an va hlawk dâwn em’ an ti a, hralh tawh ang khan a sawi 

a. Ka rawn ding a, ‘inhralh a la awm lo; khatia sawi tur kha a ni lo; thudik i sawi ang’ ka ti a, 



‘kept in abeyance-in ka dah tir nghal dâwn’ a ti a, House-ah a puang a. Mahse, RTI in an zawt 

a, CM Office emaw, GAD atangin emaw, DC-ah emaw hian kept in abeyance dahna tur order 

pakhat te mah a awm lo. Chutianga hnekin Ni 15.5 ah preliminary notification tih a nih hnu ah 

pawisa vaibelchhe tam taka kha Ni 27.6.2025-ah in sorkar hnuaiah in account-ah a luh ni; 

pawisa lo thleng tawh thuak thuak. Thudik tawk lo a ni. 

 

Ni 21 July-ah Chief Minister-in approval a pek hnuah a tuk Ni 22-ah engkim tih phalna final 

notification a chhuak; a tuk tuk leh Ni 24-ah pawisa final award ram neitu tak tak khan 

vaibelchhe 70 dawng; a tuk lehah ram neitu chiah lo middle-man in vaibelchhe 117 vel a dawng 

leh. Heti taka kal chaka sum awm hi ka ngaihtuah let a, Ni 21-a ‘an va hlawk dâwn em’ ti tute 

khan a hlawkna chan hi an chak nge chak lo le? Engnge CBI in chhui rawh se kan ti kha? CBI 

hian ti vat rawh se kan ti a ni. Pu Speaker, … (Speaker :  Minute 5 in a pel ta. I zo 

thei dâwn tawh em?) E a ni maw? 

 

Pu Speaker, a tawpna atan chuan, a tawpna tak tak ah chuan, he sorkar hian kan Governor 

thusawia a tarlana ka rin, a rawn tarlan loh thenkhat ah khan, a dawt lehah chuan rawn ti tawh 

se. 2400 mW pe chhuak thei Darzo bula mi tur kha a nghahhlelh awm hle mai. Vapar Tlang-a 

tuikhuah tur hi kan nghakhlel hle mai. Chung te chu Governor a dawt leh a sawi theih ngei tur 

kumin chho ah hma la turin kan inngen a, kan insawm e. Ka lawm e. 

 

PU LALDUHOMA, CHIEF MINISTER :  Pu Speaker, a hmasain - ka thawmhnaw 

hak hi a chhan ka’n sawi ang a. Vawiin hi Nilaini apiangah hnam incheinaa inthuam tur kan ti 

a, a zawm thei thei in kan zawm a, a ṭhenin kan lo theinghilh bawk ṭhin a. Hemi ka kawrchung 

hak hi kan Bawm unaute min pek a ni a, vawiinah hian chhuang takin ka rawn ha a ni. Ni e, in 

mit fiah lovin in lo hmu ṭha thei lo a. Thil reng reng hi inhmu rangkachak vek mai a a ṭhalo 

khawp mai. In tarmit hi inthlak a ngai a ni. 

 

Tin, Pu Speaker, ka’n sawi leh duh chu, kan zinga member senior Dr. Lalthangliana a lo tel ve 

a, kan lo welcome a ni. Ani hi kan zingah chuan a senior ber, keini aia experience ngah tawh 

zawk a lo awm hi kan thlamuanpui a, sorkar kal sual tur pawh min veng thei turah kan ngai a. 

A experience tam takte lehlam lehlama mite tan hian hlawk taka kan hman theih ka han beisei 

a, lawm takin kan lo welcome a ni. 

 

Tichuan, member ten eng emaw zat kan sawi kha hrilhfiah ngai a awm nual a. A hmasa berin Pu 

RM Chakma khan flagship programme chungchang kha a rawn sawi a, kan member dangte pawhin 

an sawi nual a. Phase-II kan kalpui tawh tih hre chauh te pawh kha kan awm a. Hei chen kan kalpui 

tawh hnu ah mi tam takin a hlawkna an dawna success story youtube ah te hmuh tur a tam em em 

tawh hnu ah, helai roreltute hre tlaiah khan kan lo ṭang a. Tin, flagship reng reng term khat chhunga 

tihlawhtling thei te, term hnih chhunga tihhlawtling thei te te leh, an tihhlawhtling chin chu sawi 

ngai lovin kan hria a. Tunah term khatmah a ral hmaa a tir atanga flagship programme kalpui nghal 

thei awm chhun, sorkar kan hmuh thei awmchhun chu a ni. 

 

Tin, zawhna kha a awm nual a. Member dangte atang pawhin fiah deuh hlekin kan sawi law 

law ang a. Loan component a awm a, special package a awm bawk a. Kan hriat angin, loan la 

tur hian Credit Information Bureau India Limited, CIBIL score hi 700 chin neih a ngai a, kha 

mi loan la turin a bank account-a awm zat, credit a lo kalpui dan, loan la leh tlak a ni em tih vel 

kha endik leh phawt a ni, loan la leh tur reng reng chu. Chutah, loan lak lai mek la rulh zawh 

loh a nei em, tih te kha en leh a ngai ta a. Tin, a hmunah endik vek a ni a, hmun hma an nei ṭha 

em, tih te a ngai. Hmun hma ennaa kal ngam mang lo te an lo awm a. Chutiang te chu hnawl 

loh theih a ni ta lo a. Mahni party an nih avang sangha dil nei lo pawh kha pek tho ang kha a 

nih ve tak loh avangin, a tling lo kha chu tu party pawh ni se, an tling lo mai a ni. Tin, ṭhenkhat 

an awmna chin hriat loh, an address hmuh tur awm lo, an phone number dah atang pawha biak 



pawh theih loh te an lo ni a. Tin, an project leh loan amount dil in ang lo lutuk, 50 chin dil theih 

a nih avang khan 50 an han ti deuh vek a. Chu chu nuia 10 a tawk ang an lo tihsak a, an lungawi 

lo lek leh a. ‘Heti chuan motor ka lei thei nang’ te an ti a ni. Khami rilru chhungril piangsual 

tawh kha kan titha thei si lo a, khatiang khan kan ram mipuite hian loan an lo la zing tawh lutuk 

a, kan rehbun sak a ni. Khatia kan rehbun sak la duh lo in, withdraw leh te kha eng emaw zat 

an awm bawk. Chu chu a loan lak dan kha a ni a. 

 

Tin, interest subvention kan nei a ni. ‘A pung kan rulhsak ang’ kan tih kha, loan pung pe ṭha ho 

kha chu, kha September thla tawp leh March thla tawp apiang, thla 6 danah chhut a ni. Khami 

chhung loan rul thate kha chu a pung kan rul sak ve leh ta a ni. Chu chu interest subvention chu 

a ni a. Tunah kan kal tan dâwn chauh a la ni a. ₹15,92,138 kan rulhsak tawh a ni. 

 

Tin, Guarantor chungchang hi scheme 14 hnuai ah a ni a, chu chu central scheme awmsate nena 

convergence kan kalpui te a awm a. Khangah khan kan intiam angin guarantor ah kan tan sak a ni. 

Scheme hranpa, guideline hranpa kan va tel ve theih lohna chi kha a awm ve hranpa a. Guarantor-

a kan va tan theih loh tlem a awm a, ranvulh lam loan, national lifestock ₹10,00,000 chunglam late 

service sector hnuaia ₹2,00,000 chung lam late, agriculture term loan te an ni a. Hemi 3 ah hi chuan 

state sorkar te guarantor ah kan ṭang thei lo a, a ma guideline ang khan a kal a ni. Kan sem lo petlak 

te hnenah kan pe a ni. ‘Sem a ni ve lo’ tih hi chu kan chiangin ka ring. 

 

Tin, dawng si, thawk ṭha lo an awm. Tichuan, ‘min endik pui rawh u’ kan ti a, party tin te, unit 

tin te pawh, ZPM party mai ni lovin, in area chhunga hetiang thil dawng, hna thawk ṭha si lo 

an awm chuan, endiktu ah lo ṭang vek rawh u, kan ti a. Kha, Lawngtlai West ah te pawh khan 

dawng si, thawk ṭha lo an awm a nih chuan, a bialtu MLA te nen kan tan tlanna tur a nih ka 

ring a. Khatiang kutah khan awm lo se, kan duh a ni. 

 

[Interruption] 

 

(Pu C. Ngunlianchunga :  Pu Speaker, khawngaih takin a dawng leh dawng lo kha 

a copy min pe ve bawk si lova, engtinnge kan lo en ve ngawt theih dan tur?) 

 

E, rawn dil ula, kan lo pe ve mai ang che u. 

 

(Pu C. Ngunlianchunga :  Keini chuan kan rawn dil ngawt lo ang che u.) 

 

Kan bial chhung te chu kan ngaihsak a, kan dil ṭhin a lawm. 

 

(Pu Lalmuanpuia Punte :  Pu Speaker, a dawngtu hre si lo, nichinah khan 

engatinge engmah dawng lo kha a tih theih si le?) 

 

Ni e, a hre lo bawk si lova. 

 

(Pu C. Ngunlianchunga :  Pu Speaker, ni e; kan han ngaihven leh ta a ni. Nangni 

chuan thawk ngei ngei, ti ngei tur intih avang khan, an ti ta si lo laia kha a ni, Pu Speaker, ka 

han tih ni.)  

 

E, i lo ngaihven chhunzawm zel dâwn nia. 

  

[Speaker-in sawi chhunzawm tir turin a ti a.] 

 

Aw le; kha kha flagship chungchang kha chu a ni a. 

 



Tin, Pu K. Hrahmo kan member zahawm tak khan kan Governor Address hi Esopa thawnthu 

nen khan a rawn tehkhin a, a lawmawm ka ti khawp mai a. Esopa thawnthu hi thawnthu fing, 

thawnthu tawi te te, zirtirna pawimawh tak nei hlir a ni a. Khatiang nena a rawn tehkhin kha a 

lawmawm khawp mai. 

 

Tin, healthcare in tih hi “hmun thuma ṭhen hmunhnih hi chu kan pu Modi-a rawn pek vek a ni 

tho; pek vak in nei lo” minti deuh khan ka hria a. Central-in a rawn pek hi chu nichinah khan 

inngai thla tawh a, ka’n sawi nawn ang a. 

 

PMJY hi Central scheme hnuaiah a ni a, heta inziak lut hi golden card nei ho kha an ni a. 

Chhungkua 2,16,514 kan nei a, heta ṭanga damlo rawn inreport tawh hi 55,575 kan nei tawh a 

ni. Heti zat ina an dawn turah hian central ina min rawn tumpui chu vaibelchhe 24.50 chauh a 

ni. Chuvâng chuan, golden card nei hi central atanga scheme lokâl central tum tur a ni a. 

“Central-in a rawn tum chinah hian kan rek bung ang che u. A dang hi chu kan healthcare 

scheme ah hian rawn lût ve mai ta che u; hei, central-in a rawn tum theih loh china hi chu a 

huap thei lo ang” ti ta ila, thil awm lo a ni miah lo. Amaherawhchu, kan sorkar hian kan ti lo a 

ni. ‘Kan tum kep ang che u’ kan ti a. Tichuan, Mizoram sorkar hian vaibelchhe 24.20 a daih 

lohna, central sorkarin a rawn pek daih lohna kha kan lo tum sak ve a, kan senso hi a inzat tawk 

vek a ni. Chu chu a ni a. Chuvâng chuan, hei hi kan State sorkar hian kan sumin lo tumlo ni 

ilang chuan, kan golden card nei tam tak, a zatve dâwn lai hi an tilh a ngai dâwn a ni. 

Chuvângin, helai House-a thil kan sawi hian, hriatchian deuh te pawh hi a ṭha a. Thil hi kan hre 

dik teuh thei viau mai a. 

 

Tin, ni 100 inhlawhna chungchangah khan ‘Ni 100 turah Ni 57 chauh an la inhlawh’ kha a ti 

bawk a, kha figure kha November, 2025 thleng a ni a. Heti hian kartin inhlawhna a awm chho 

zel a, a pung zel a, a period a la tâwp lo hrim hrim a. Tichuan, tuna ka han sawi theih chu tun 

thla vawiinni Ni 18 thlenga khaw hrang hranga mi Ni 100-Inhlawhnaa inhlawh tawh average 

chu 82.55% a ni a. Financial year a la tâwp lova cent percent tih thei ngei kan inbeisei a ni. 

 

Tin, kan member zahawm tak Er. Pu Zira khan ‘D-A-H a lang lo’ a ti a. D-A-H hi a theih loh 

min tih sak ṭhin a. Tunhma zawng zawng khan kan vahvaih pui a, tunah heti tak maia min tuipui 

hi ka lawm takzet a. Kan sorkar hnuaiah budget ah hian kan la dah ziah a, tun kum kal lai ah 

pawh hian crore 350 vel emaw ni kha kan dah a. ‘D-A-H tih a inziak lo’ tih kha a ni leh a. 

Chuvâng chuan, tun financial year tharah hi chuan ‘D-A-H’ kan rawn ti vang tawh dâwn a ni. 

A tum erawhchu a thuhmun reng. 

 

Tin, special package nuai khat kan han tihhniamna chhan hi, pe thei turah kan inngai a ni, 

nuaihkhat hi. Amaherawhchu, kan hriat lawk loh, sawi loh theih loh sorkar hmasa hun kha 

insawichhiatna lam a ni lova, thudik a ni a; committed liability kha kan lo ngah em em mai a, 

tihian kan inrul chho zel a, kum thum chhûngin rulh zawh theih kan inbeisei a, kha khan 

ngaihtuahna thar min pe ta a. ‘Hei hi kan sum dinhmun a lo nih si chuan, 1 lakh hi chu kan tlin 

lo ang a; tiam si, pe leh thei si lo ang khan kan awm ve palh ang’ tih kan hlauh avângin, kan tih 

thei tawk chin nia kan ngaih, sing 5 ah kan cut down a. Tin, hemi special package dawng ho hi 

chu project ropui tak tihna tur kha a ni lova. Entirna: Sangha dil nei ina ‘a repair-na tur sing 2 

hi chu han dawng ila, ka ding chhuak ve mai tur a ni’ tih ang deuh, khatiang han phuhrukna tur 

thil kha a ni. 

 

Tin, committed liability kan sawi hian, labour pangngai nen a inang lova, kan leibat pangngai 

hi chu Central sorkar pawhin budget a present a, ‘loan chuti zat kan la dâwn’ an ti a, State tinin 

kan ti vek a. Kha kha a loan ṭha mi phei chu a la tam thei nih hi kan intlansiakna a ni a. Entirnan: 

SASCI te, ADB loan kan han tih ang te. Amaherawhchu, leiba ṭha lo chi - Contractor leibat te, 

supplier lei bat te, healthcare bat te, electric bill bat te, khatiang leibat ṭha lo chi kha. Committed 



liability kan tih tam lutukin kan hisap a tihbuai avângin hei hi kan lo thleng ta a, chu chu budget 

presentation lamah a tul leh kan la sawifiah lehzual ang a. 

 

Tin, kuhva chungchanga kan Home Minister leh thawhpuite hmalakna hi sawi nawn sawi nawn 

tlak a ni a. Kuhva tawlhruk tihbo nan DC te kan transfer ve lo a, kan hrem ve lem lova, keini 

chuan, theihtawpin hma kan la a. 

 

Heroin man hi khilai Saitual, Keifang-ah kan police ten 15 kgs an man a, chu chu kan hriat 

chinah man tam ber a la ni a. A tir khan 6 kgs an man a, an rinhlelh avângin motor kha an va 

phelhdarh vek a, 9 kgs a lo awm leh a ni. Khatianga thawhrim te kha a ngai khawp mai a. Tunah 

hian core committee Sorkar hmasa chhûnga kum hnih chhûng committee lo nei ngai tawh lo 

kha kan han dinthar leh a, budget ah pawisa te kan dah thar a. Tichuan, ngawrh takin kan han 

ti a. Assam Rifles te, Army te, BSF te, SIB te thlengin hmun khatah kan committee ho a, kan 

excise leh police bakah a tul tulte nen; Intelligence pawh kan in share tlang a, chuvâng chuan 

kan hnathawh a lo chak ta a. 

 

Tunah hian, Operation Jericho kha NGO - Central YMA te nen kan han ti chho a. Khaw 20-ah 

operation kan nei a, a effective hle a. Champhai lamah phei chuan a lo lût vak hlei thei tawh 

lova. Saitual District lamah a kawng an lo zawng thar leh a, chu chu pin leh dan tunah hian kan 

Home Minister hovin kan ngaituah mek a. Tin, Central YMA hian ‘CADS’ an tih kha an dinthar 

leh a, Aizawl khawpui zone 10 ah ṭhenin ngawrh takin tunah hian an ti mek a ni. Tin, a letin 

heroin hi a man a to tawh a ni, tunah chuan. A tlem/a van tawh avângin, a man hi a sang em em 

tawh a, an adulterate bawk a ni. Thildang nen an pawlh dal ve leh chhawng tawh, chutiang chu 

thil awmdan a lo ni a. 

 

Tin, Pi Prova khan bial chhûng kawng vel kha a rawn vei a, a lawmawm a. Sawlai saw a hmun-

hma ka hre chiang vak lo a, tam tak ka sawi thei lova. Amaherawhchu, Tlabung Division hnuaiah 

khan Cyclone tihchhiat vel han repair-na tur kha nuai 800 NABARD atanga buatsaih a ni a. 

Cyclone tihchhiat bik han thawmṭhatna tur kha chuan a tawk thawkhat tura ngaih a ni ve a. 

 

Tin, internet service mamawhna san zia a sawi a, a dik a. Tunah hian tlema kilkhawrah hian 

internet service a la awm ṭha lo a, chu chu a mamawh zual lai an area te pawh kan identify tawh 

a. A Minister pawhin ka office-ah min rawn hmu tawh a. Kan mamawh kha a list tunah khian 

CMO-ah kan kawl mek a, min rawn tihbelh an intiam a. Khang a mamawh zual area-ah khan 

priority kan lo siam ang a, tihbelh kan tum dâwn a nia. Chuti chung chung chuan Northeast-ah 

Tele-density ah hian a ti ṭha ber, hmahruaitu kan la ni ve tho a ni Mizoram hi; kan duhthu a sam 

lo hle na in. 

 

Tin, Tlabung hospital heritage atana hman chungchangah khan kei pawh min rawn dawr tawh 

a, an duhdan leh kan duhdan kha inang lo deuh hlek a. Hei Serchhip te pawh Jawaharlal Nehru-

an a rawn hawn kha a ni a. Serchhip Hospital te pawh upa ve tawh tak a ni. Amaherawhchu, a 

hawn laia awmdan ang khan tidanglam lovin kalpui ila chuan kan chhawr vak dâwn lo a ni. 

Chutiang bawk chuan, Tlabung Hospital hi a nih anga dinthar leha khatia dah ringawt kha an 

rawn sawi dan a ni a. ‘Ngawirawh u; in tih dan a uiawm em mai; hei DC office te pawh a ngaiin 

tikhian kan preserve a, office-ah an la luah reng a, kan hmang ṭang kai a ni. A building kha 

hospital-ah kan hmang ṭangkai ang a, a chhehvelah kan theih ang angin kan sak belh bawk ang 

a, quarter-te nen; Chutiang chuan i kalpui zâwk ang u’, tiin rawtna ka lo siampui a. Kha kha an 

pawm tehchiam lo deuhin ka hria a. Kan MLA pawh khan an kalpui dan turah khan ruahhmanna 

min han siampui sela a ṭha ngawt ang. 

 

Tin, Member zahawm tak Pu Robert Romawia leh kan member dangte, kan Opposition Leader 

thleng khan tun hnaia Petition Committee thutlukna Speaker hnena thehluh a leak-out 



chungchang in rawn sawi chhuak thliah thliah a, a pawi kan ti khawp a. Hetiang hi kan la hriat 

ngailoh thil a ni a. Assembly hnuaiah Committee hrang hrang a awm a, chuchu House-a a copy 

kan lay hma hi chuan confidential a ni, sawichhuah awih a ni lo. Sawichhuah a nih chuan, 

action pawh lak theih a ni. 

 

Pu Speaker, khawngaihin, ‘thil hi kan hresual thei em aw’ ka tih lai chu, khami theh luh ni khan 

Government zawkin PR kan siam a. Tin, khami thu action lak tur kha Assembly atangin 

department-ah a pe thla tawh a, department-ah a lûtthla a, dan angin bawhzui nghal ngai a nih 

vangin. Chuvângin, puanchhuah tih kawngah chuan Government PR zâwk a ni. 

 

SPEAKER :  Khalai kha; ni e. Thil sawi tur a tam thei a. Eng pawh ni se, kan House 

Leader i ngaithla chhunzawm zel ang aw…. 

 

PU LALDUHOMA, CHIEF MINISTER :  Kan Dan Bu kha en ula a chiang khawp 

mai a. Tin, hei chen Assembly hi kan nei ve tawh a, kan Member-ten Committee thuruk an 

puanchhuah kan la hre ngai lo a ni. Chanchinbu-ah khati khawp khan vawrh darha viral a ni a. 

Hei hi chu pawi kan ti a. Chuvâng chuan, kan Speaker-in a ngaihtuah ang a… 

 

[Point of Clarification] 

 

(Pu R. Rohmingliana :  Pu Speaker, khawngaih thin; kha kha Pu Speaker, tlawmngai 

tura Chairman-in a hma ni tlaia mi rawn ngen a ni a, telephone hmangin. Ka thiam ve lo ang 

te pawh ka ti a. Tin, “an guide dâwn che; officer ka hrilh vek tawh. Rawn inchei la nalh takin, 

tv ah te pawh zanah i lang nasa dâwn si a” a ti a. Chutiang chuan, officer guide-na hnuaiah 

write-up min peka kha Pu Speaker, i hnenah kha mi ni khan ka chhiar chhuak mai a ni. Tichuan, 

tlai lamah govt. PR a awm.) 

 

Pu Speaker, a thehlût tu kha chu tu pawh lo ni se; theh lûh mai tur a ni a, ṭha tak khan. Tin, 

chanchinbu ah hian pek chhuah chin Speaker pawh hian a nei thiang a, ‘Petition committee in 

chumi, khami chungchangah chuan report an rawn theh lût’ tih chin te kha sawi a pawi lo a ni. 

A chhûng thu sawi a han comment zui a, ‘action an la dâwn’ han tih chhoh zawng zawng ang 

kha a vawi khat thlenna a ni a. Chuvâng chuan, hei hi kalpui thui pawh kan duh chuang lo a. 

‘Speaker hian dan bawhchhetu kan Member hi lo ko sela, Privilege Committee hiala inthlen 

lovin a ṭha ang a,’ te kan ti zâwk a ni, keini chuan. 

 

[Interruption] 

 

(Pu Lalchhandama Ralte, Opp. Leader :  Pu Speaker, kan Member hian dâh a 

bawhchhiatna khawi Section ah nge a awm? Dan bawhchhetu anihna kha? A thusawi kha 

record a awm vek a, chu chu en ni se a ṭha ang a…..) 

 

(Pu R. Rohmingliana :  Pu Speaker, i hnena ka lo kalin i room chhûngah media an lo 

awm tawh a; ka room a ni lo a, ka hnawhchhuah thiang pawh a ni lo a. ‘Kan ti thei tawh em?’ 

ka ti a, ‘thei tawh e’ i ti a…) 

 

(Pu Lalmuanpuia Punte :  Pu Speaker, ngaihthlak ngam loh chuan, chhuahsan mai 

a ṭha zâwk. I ngaithla ang u, a ngam chuan.) 

 

Pu Speaker, a thehlûh kha ṭha te khan rawn thehlût mai sela engmah buai a awm lo. 

Amaherawhchu, press conference ang hial deuh thawa puanchhuah a ni kha fel lo lai a ni a. 

Kei hi Privilege Committee hmaa din tir ṭhan ka ni a, a hrehawm khawp a; a hrehawm zia ka 

hre tawh. Chuvâng chuan, kan Member zahawm tak hi Privilege hmaa a din kher pawh hi kei 



chuan ka duhsak hauh lo a ni. Pu Speaker, nangman i ngaihtuah ang a, ṭha taka in sawi tlang 

thei a nih chuan, tih tâwp a ṭha. Amaherawhchu, ṭha taka sawi tlan theih loh a nih chuan, 

Privilege Committee-ah a kal zel pawh a ngai maithei. Chu chu i kut a awm a ni. 

 

Aw le. Thil dangah kal i la. Hei, experience la nei lote kan ni a, inhriatthiam te pawh a ngai a. 

Nikum lamah pawh khan Assembly question zawhna lo lût tawh chin chiah hi ballot a ni ṭhin a. 

Kan Member pakhat bawk hian, ‘Zawhna la lût lo pawh kha ballot tel rawh u’ a lo tih tlat avângin, 

kan official-ten an hnial ngam si lo a. Tlai lutukah program a tuk leha mi tur kan hmuh phah tawh 

te kha a ni a. Chuvâng chuan, kan inrawlh lohna turah hi chuan fimkhur hram hram i la a ṭha ang 

e. Heng thu han sawi hian min disqualify lai te pawh kha ka hrechhuak rum rum e a. 

 

Tin, Lengpui Airport kan sawi kan sawi mai a; Member tam takin kan sawi a, sawi law law a 

ṭha a. Lengpui ram lei zâwk kha maw? Hemi social impact assessment exemption rawn pek 

chungchang kha dem awm takin kan rawn chhuah a, MNF Sorkar khan tun term ral ta chhûng 

khan exemption hi vawi 120 a lo pe tawh a, Home Ministry hnuai ah te, Defence Ministry 

hnuaiah te a lo pe teuh tawh a. Kha kha ka sawisel a ni lo, ram venhimna leh thil pawimawhah 

chuan, exemption min dila danin pek theihna dan a siam thliah a, kha Acquisition Act (a tawi 

zawngin sawi mai i la) Section 40-ah te, Section 9-ah te a awm vek a. Khatiang khan Sorkar 

hmasa pawhin a tul a ti a, a lo pe a ni mai a, ka zuk dema ka zuk sawisel a ni lo. Engati nge kha 

ti zat zat an ni pawhin an lo pe a, keiniin pakhat kan han pek ve heti tak mai a thil sual tia kan 

inpuh bik le, tih lai kha ka sawi duh chu a ni. 

 

Tichuan, kan Revenue Department hian SIA exemption pek awm ni hliah hliaha an hriatna chu, 

Sorkar hmasa hun lai ah “he ram hi barren land, thlaler ram a ni; thil to pawh a awm lo; mihring 

cheng pawh an awm lo” an tih vang a ni. Tin, “record zawng zawng kan en a, neitu dik tak, 

chuh buaitu awm lo a ni tih kan chiang” tih lamin an thehlûh avângin, khatiang khawpa Sorkar 

hmasain a lo endik tawh hnu ah te chuan, engah nge exemption kan pek loh ang? Anni pawhin 

kha zat an pe a lawm; chu chu a ni zâwk a. Tin, a dan ah chuan a ram man leh khang zawng 

zawng, a rate te pawh preliminary notification chhuah hnua tih tur a sin; engatinge preliminary 

notification vawikhat mah la chhuak loa khang zawng zawng kha an lo tih fel? Ti fel mai ni loa 

an in negotiate-na, ‘a man tur pawh hi chumi chuan chuti zat a dawng ang a, a dang chu chumi 

account ah a lût ang a’ tih affidavit leh khang zawng zawng lo ti fela, “a ram leitu hi chumi 

khami chu a ni a, chuh buaitu an awm lo; non-encumbrance engkim a free a ni. Tin, VC lehkha 

pawh kan thil tel e; Branch YMA lehkha pawh hei, kan thil tel e; social engnge, mipuiina an 

pawmna pawh kan thil tel” tih zawng zawng kha, engati nge preliminary notification em pawh 

chhuah hmaa a man tur te nen a an tih fel vek? Kha kha chhang zâwk rawh se. Khang zawng 

zawng kha an ti fel a, kan hunah a mana chu an rawn dah ta bawk si a; a man hial kan dawn 

tawh hnu ah chuan, ‘hei hi chu prelim i ti ve leh ang’ kan ti ve ta chauh a ni. 

 

[Point of Clarification] 

 

(Dr. R. Lalthangliana :  Pu Speaker, nikum 21st February ah hetah hian chiang takin 

kan CM zahawm tak hian a sawi a, ‘khatiang a dik lo leh ṭha lo thil a lo awm a nih chuan, 

engatinge tuna kan Sorkar a kalpui tlang’ a tih kha min hrilhfiah se ka duh khawp mai.) 

 

[Interruption] 

 

(Pu Lalchhandama Ralte, Opp. Leader :  Pu Speaker, kan House Leader khan a 

hresual palh nge ni, ‘pawisa dawn hnu ah preliminary kan ti’ a ti a. Nichin khan a date nen ka 

sawi vek a, preliminary ZPM sorkarin a tih hnu ah pawisa hi sorkar account-ah a lût chauh. 

Ka sawi chu, preliminary notification tih hmain khawiah mah a rate an final ngai lo; a chhuah 

hma in preliminary hi tlai khaw hnuah outright purchase (direct purchase) a nih lohna tura 



regularize a ngaih avângin an ti mai a ni. Chuvângin, khang ‘a dik, chumi, khami, engmah 

buaina a awm lo thubuai hla buai a awm lo; GPS coordinate thlapin hei a map pawh…’ tih 

zawng zawnga thehlûh tawh anih avâng khan keiniin a dik lo tih kan hre lo, sorkar hmasa thil 

tih kha a dik turah kan ngai a. Amaherawhchu, outright purchase hi kan duh lova; a ram hralh 

hi kan duh ve loh avângin lease a tih tir kan duh a, kan boruak nen lam an lo hralh tep mai kha 

a ni a. Chuvâng chuan, a ram hralh tel ve kha kan duh loh avângin, ‘lease system hian i ti teh 

ang u’ kan ti a ni.) 

[Interruption] 

 

(Pu C. Ngunlianchunga :  Pu Speaker, khawngaih takin. Helaiah hian party 

pahnihte hi in inpuh tawn a, ‘a dik lo tih kan hre lo’ tih lai kha; kan Revenue Minister in press 

statement a neihah pawh khan dan an lo zawm loh thu leh tih tur an lo tih loh thu kha a sawi 

a, a diklo a ni tih kha chu sorkar chuan a hria a ni. Helaiah pawh kan Chief Minister-in 

February Ni 24 or 25, 2025 ah a sawi a. Entirnan: sorkar hmasain Kolkata ah Mizoram House, 

Ballygunge a mi a hralh a, a diklo a ni an ti a, Court-ah kan khing hial a ni. Engati nge dik lo 

ti si khan ‘an lo ti vek tawh si a..’ kan tih mai? Kha kha chu Pu Chairman, in sawifelna chi ni 

pawhin a lang lo.) 

 

SPEAKER :  A sawi fiah dâwn a; kha kha a sawi dâwn mek e. 

 

PU B. LALCHHANZOVA, MINISTER :  Pu Speaker, a revenue minister ber pawh 

ka ngawi tang tang a ni a, kei aia hre chiang lo zâwk kha in han ding zel a. Sorkar hmasa in outright 

purchase correspondence anga an lo indawrna kha kan hmu chhuak a, chu chu thil thui tak kal tawh 

hnu a ni. Keini chuan Article 371(G) au au ve lovin, ram dan, he ram leilung chhanchhuaka IAF 

hnena a pulunga hralh kha kan remti ve lova, file pawh kan delay lui ngar ngar a ni. A delay lui 

ngar ngar tuk kan ni a. MNF tihsual puang hmasa lova kan ṭang hrim hrim pawh hi, party kal ta 

khan lawmthu min hrilh rawh se. A dik lohna kan hmu a, ‘hei hi kaltlang pui zel tlak a ni lo’ tiin, 

press conference te ko ta ila, sorkar hmasa tan kha chuan a lungawi thlak … 

 

[Speaker-in House Leader thusawi ngaihthla chhunzawm turin memberte a ngen a.] 

 

PU LALDUHOMA, CHIEF MINISTER :  Pu Speaker, a zalaia han indek hi 

chuan… in hrethiam ila.  

 

Pawisa a lo thlena, dawngtu tur account-a a han luh thliah thliah khan a ram neitute khan, ‘ka 

ram man hi a tel ve a ni’ an rawn ti a, khami hnuah khan an rawn complain tan chauh a ni. Chu 

pawh chu sorkar ang chuan complain kan dawn ka la hre lo, kei chuan. Chutah chuan, khalai 

ram 2004-2005 vela LSC te a an lo leh daih tawh kha helai ah an lo inlei chhawnna kha chu 

anmahni mimal inkar thil kha a ni ta a ni; sorkar lam thil pawh kha a ni ta lova. Chu chu, pawisa 

khatianga an lo dawn takah chuan, ‘ka ram kha a tel ve si a, ka dawng ve si lova’ ti kha a lo 

awm ta a, chu chu pawisa an dawn hnuah chauh khan kan hria a ni keini chuan. A hma kha 

chuan sorkar hmasain ‘a fel vek e’ a tih kha ring ve lo thei kan ni lo, kha kha chu, a fel lohna 

kha kan zuk hmu tlat lova. Amaherawhchu, thil tih loh tur an tih erawh chu, outright purchase 

turin NOC an lo pe a, ‘hei hi chu a tha lo, i siam tha ang’ kan ti a. 

 

Tin, ‘preliminary notification awm hmaa a rate an lo fix fel vek hi a dik lo; a hnu ah tal i pe leh 

ang’ kan ti a, tichuan kan pe a. Preliminary notification leh final notification hi ni 62-na ah kan 

pe a ni. Chu chu a kal dan a ni a. 

 

Chuvang chuan, kan buaina ber hi chu, ‘a ram man dawngtu leh a lo commission tu ina a dawn 

ve hi khawiah nge a kal tak ang’ tih laiah khan ngaihtuahna chu a kal thui a ni mai a. Sawma 

pakhatah te pawh an pe ve duh mai thei a, (ve tho a na) kha kha chu CBI kan chhui tir dawn a, 



an account atang khan khawiah nge a luh, khawiah nge a chhuah; an reh reh an rek tawh mai 

ang. Helaia lo insawi vak hi a ngai lo.  

 

Tin, CBI chhui chungchangah chuan, kan pe lo. Amaherawhchu, kan han study khan thil kha a 

nih tur a lo ni fel vek tawh a; man inhlan tih loh kha chu a nih tur kha a lo ni deuh vek tawh 

mai a. Chuvang chuan, tihngaihna kan hre lo a, kan pe let leh tawp a ni. Kan pek leh let tawp 

hnu ah a man kha a lo thleng ta a, tichuan, an rawn put-up chho ta a, July Ni 18-ah ka lo dawng 

a, e-file a ni a. File thlawkthei te kan sawi a. E-File a lo kal a ni a, tihdan pangngai aia 

hmanhmawhin kan ti miah lo a, kan delay zawk a ni; chuti ni lova a kal dan ang khan ti ila 

chuan a liam puat mai ang, mahse notification te chhuah ve kher loh chuan a fel dawn lo. 

‘Outright purchase-a a kal tlang chuan a fel dawn lo’ kan tih avangin kan ram dan, sorkar dan 

hnuaiah kan tichhuak a. Tin, khalaia central Act, 2013 kha helai ah lungrual takin kan adopt 

tlang a nih kha; engmah kan sawisel lo a ni.  

 

A hma khan kan sorkarin Land Acquisition Act, 2016 a lo pass ve a, chu chu high court in min 

paih sak ta si a, dan dang kha hman tur kan nei tawh lo a. Tin, a hrim hrimin Land Acquisition 

reng reng hi Central-ina Dan an siam aia chhia tu state mahin kan siam thiang lo. Central Act 

kan hmang dawn lo a nih chuan, a ai tha kan siam a ngai. Central Act aia tha siam tur chuan 

pawisa sen a ngai tam viau dawn a ni. Chuvang chuan, khami leh Land Acquisition Act, 2016 

helaia kan lo pass te pawh kha, Dan kan lo hre chiang lo hle tih kha a chiang a, paih leh mai 

mai tur kha kan lo pass ve a, hman theihloh tur si kha.  

 

‘In appeal em?’ te kha min ti a, appeal chi a ni lo. Tu state mahin Central Acquisition Act aia 

chhia an siam thiang lo a ni ringawt. Chuvangin, hengah te hian inpuhna tur a awm lo tih kha 

kan sawi duh a….  

 

[Interruption] 

 

(Pu B. Lalchhanzova, Minister :  2016 dan kha MNF bawkin a appeal a, an chak 

chuang lo a ni.) 

 

Tichuan thil dangah, State University chungchang sawi rik a ni bawk a, ‘Governor hian ava 

sawi tel lo ve’ tih kha a ni a. Ni e, sawi tel sen a ni lo a; a sawi chipchiar leh, ‘chipchiar lutuk’ 

kan ti a, a sawi tel loh leh, ‘hei a sawi tel lo’ kan ti bawk si a. Zawhte thing lawn ang deuh kan 

ni a, a buaithlak ang reng a. Mahse, tun session-ah hian a bill an rawn pu lut dawnin ka hria a, 

hei hi chu a sawi tel emaw, tel lo emaw a bill te pawh lungrual taka pass tlan tura chhawpchhuah 

a ni dawn a ni. 

 

Tin, Thorang bialtu member zawhawm tak khan ‘Pu Tlunga-sih ah pawisa a van avangin a 

huhovin lungphun an tum’ tih kha a sawi a, pawisa a van avanga a huho a han tih chuh, a senso 

te a tam duh zawk mai awm e tih te kha ka rilru-ah a lo lang a. Engpawh nise, he kan kan Hand-

holding policy avang hian kohhran thawhlawm pawh a pung tih hi kan chiang em em a ni. 

 

Tin, tunlaiah g-pay, online tih te a tam tawh a, zin pawhin pawisa kan ak tun tun tawh lo a, a 

taka a cash-a hetia pawisa tih vir vel hi chu a la tlem tial tial ang a; a tawpah phei chuan tihtawp 

te a ni an sawi thawt thawt tawh ni. Kha kha pawisa vang ni lovin a transaction a kha chu a 

online zawngin a kal reng a ni tih kha kan hrethiamin ka ring a. Tin, MRI chungchang kan sawi 

a, kan home minister hmalakna avangin kha chen MRI Civil Hospital-a neilo khan a thar kan 

han nei ta a, ka lawm hle a ni hei hi. Tichuan, Lunglei lamah pawh kan mamawh tih kan hria 

a, kan theih angin kan sum dinhmunin a tlin ang zelin kan ngaihtuah zel ang. 

 

Journalist-te chungchang kan sawi a. Ni e; invuipui te hi kan sam deuh hlek thin a. Engpawh ni 



se, journalist-te pension petu hi kan sorkar hi a ni tih kha ka’n sawi lang ve hrim hrim duh a ni. 

 

Tin, Tuipui East bialtu Pu Ramthanmawia’n a zinglam pawha a sawi tawh, khilai Lianpui khua 

‘ZPM chauh pek tur’ tih vel kha kan han zawt fiah nghal a. An hotupa khan, ‘kan bialtu MLA 

in term hmasa a a tihdan kha a ni a, I han ti ve chhin teh ang an huat atan, kan ti a, fiamthu 

deuhin kan ti na ih kha’ a ti a. Engpawh nise, tunah khian Lianpui ah sawhthing an la mek a, 

kg ah 32 in an hralh mek a MNF ho pawh an lawm khawp mai an ti….  

 

[Interruption] 

 

(Pu Ramthanmawia :  Sawhthing kan la ve lo a nia. Term hmasa khan tumah kan thliar 

lo; sawi tur pawh a awm lo.) 

 

Tin, Pu RS-a khan road map te kha a rawn sawi a. Ni e, research-base hian kan theih chin chin 

kan kal a, kan kal vek thei lo a. Thil thar a ni a, research neih chho zel a ngai a. Road map kan 

neih ang chuan kan minister-te hian a theih chin chinah min kalpui a ni a. Amawherawhchu, 

heng kan road map ami pawh, hei kan flagship te kan han ti cho mawp mawp a, kum 2 chhung 

hian thil zawng zawng a tih hman rih loh a ni, tih kha in hriatthiampui ila. 

 

Tin, loan lak chungchangah hian kan tawngkam ni chiah lo, a hrul hi kan sawi thin a. ‘Loan 

kan la ve lovang an ti’ tih hi an sawi leh thin a. Loan la lovin tu sorkar mah an awm thei lova, 

Central sorkar pawh. Amaherawhchu, leiba tih tlema pawisa puk tul lo tih tlem erawh hi chu 

kan tum a. Nikumah kan ti tlem tawh a, kuminah pawh kan ti tlem leh dawn; budget kan han 

pharh ang a in hre mai ang. Kha zawk kha a ni a. Chuvangin, loan lak hrim hrim ‘kan la lovang’ 

tih te chu sawi chi pawh a ni lova.  

 

Tin, ‘restricted tender kan ti ve lovang an ti’ te hi kan in ti thin a. Restricted tender ti lovin tu 

sorkar mah a awm theih loh a. A manual ah a tihdan tur a inziak thlap a, ‘Dan angin kan ti ang’ 

kan ti a ni. ‘Kan ti lovang’ kan ti lo, ‘Dan angin kan ti ang’ kan ti a ni. Chuvang chuan, kan 

tawng hrulah hian insawi sak lo ila a tha ang a. 

 

Tin, Mau hriak sawrna khawl kha tih rawn tumtu company khan ngawrh takin hma a’n han la 

a. Amaherawhchu, mau lak an tumna area ah khan forest clearance leh environment clearance 

kha la thei dawna an inhriat loh avangin an bei chhunzawm ngam tawh lova; thui tak an 

inbuatsaih hman a, khami company khan. Tihngaihna a awm lo a nih hi an ti a. Tin, foreign 

atanga rawn ti te kha an ni a. Kan central sorkar hnuaiah khuan foreign atanga thil tih hi a harsa 

ta em em a. Hei ruihhlo chungchangah te pawh kan sorkar tir kha chuan min rawn dawr ve nak 

nak a, kohhran ang te pawhin. Mahse, foreign contribution hi hei kan damdawi-ina kan lo hman 

thin te pawh min tihtawp sak vek ta a, khatiang kha a tih hleihtheih ta lova. Amaherawhchu, 

kan enterpreneur ho hi an mak khawp mai a. Hmanni kan kalna ah khan mau hriak la thei hi an 

lo awm der tawh mai a ni. A hnah atang tein an la a, a bur in, mawi takin, keimahni nula leh 

tlangval te ngeiin an lo siamchhuak ve thei reng tawh mai a, a lawmawm tak tak a ni. 

 

Tin, Development Bank hi kan vei tlang a, kumhnih chhunga han din thut theih a ni lova, hma 

kan la mek zel a. Deposit bank a ni dawn lova. Chuvang chuan, RBI atanga harsa taka licence 

va lak buai ngai tur ang chi kha kan tih hi a ni lova. hemi development bank din tur hian hma 

kan la thui viau tawh a, nakumah te chuan kan hawng thei tawh mai awm mang e kan ti thut 

thut tawh a ni. 

 

Tin, Vantawng Falls atana sanction te pawh hi tihfel vek a ni tawh a. Amaherawhchu, a 

procedure hi a har a. Hetah Salicyclic an tawn tlang phawt a, chutah inter-ministerial an tawn 

tlang leh a, chutah Niti Aayog an tawn tlang leh a. A lo let leh a, kan hnen a rawn thlen meuh 



hi chuan thla tam tak te a lo vei thin a. Chuvang chuan, khulama a thang chhung khu a rei ve 

em mai a. Tunah erawh hi chuan a fel thawkhatah kan ngai a. Vapar Dil project hi tangkai hle 

tur a ni a, water supply ah ringawt pawh nasa taka min relief theitu tur a ni a. Tunah hian a 

kalkawng atan DPR rawn thehlut phawt turin kan inti a. A kalkawng kan sial phawt ang a, hetah 

pawh hian kan buai lehna tur chu forest clearance a la ni a, chu chu kan hmachhawn mek a. 

Irrigation Department atangin an rawn buaipui ang a, tichuan, environment clearance kan neih 

theih chuan a project khi a tihna tur sum remchang hmasa ah kan dah ang a, kan thawk zui 

tawh mai dawn a ni. Chutiang thil chu a ni a.  

 

[Interruption] 

 

(Pu Pc Vanlalruata, Minister :  Pu Speaker, kha kha ka’n sawi belh lawk. Tunah hian 

Finance lampang chuan environment clearance tihna tur kha min rawn pe tawh a, A titu tur 

pawh Kolkata Company kan thlang fel tawh e.)  

 

(Pu C. Ngunlianchunga :  Khawngaih takin khalai kha sawifiah law law se kan 

House Leader hian. Vapar leh Ngur inkarah khan, tlangah nge an tih dawn, a kawr ruamah?)  

 

Tlangah.  

(Pu C. Ngunlianchunga :  Hmanni kan va en chuan, ‘ruam ah’ an ti si a.)  

 

Tlangah khan ruam a awm a lawm.  

 

(Pu C. Ngunlianchunga :  Tlangchhip a ni lo; ‘ngaw chungah’ tih a nih si chuan 

‘ruam’ a ni thei dawn em ni?).  

 

Hei hi a ramin a chim tur leh a chheh vel ram khi ngaw a la neih zui zau tak kan duh dawn a, 

chu chu forest ram a ni lo hlauh a, mimal ram a ni a. A neitu pawh tunah hian biak fel mek a ni 

a, chu chuan environment clearance pawh a ti awl chho zel turah kan ngai a ni. 

 

Tin, Darzolui pumping system hi member zinga mite ngei pawhin ‘khawvelah mW 2500 

chhuak thei a awm kan hre lo’ te kan ti a. Kan thil sawi reng reng hi inzawhfiah a awm lova, ti 

hian dawt sawiah hian kan inpuh nghal deuh ringawt zel mai a, media ah hian. Hei hi kan 

project pawh a ni lova, Power minister nena kan inhmuh hmasak berna ah kein lamin a point 

of discussion atana kan telh pawh ni lovin, anmahni zawkin an ngaihpawimawh ah khan an 

rawn theh chhuak a. A contractor pawh an thlang vak mai a, SAVM a ni a. Tichuan, 

‘presentation an rawn pe ang che’ an ti a Mizoram House ah an rawn tir phei a. Presentation te 

an ti vek a, mW 2400 tur a ni. “Kawng pawh saw kan lai tha vek ang; lei pawh saw kan dawh 

that sak vek ang che u” an ti a. Amaherawhchu, kan duh ang hian an rawn thawk chak leh thei 

si lo a. Keimahni project pawh ni chiah lo, Central lama power ministry project zawk kha a nih 

vangin, kan han nawr a. Tunhnaiah hian SJVN hi a tlachhe nasa em em a, an ti leh thei dawn 

lo a ni ang a. ….  

 

[Interruption] 

 

(Pu Lalmuanpuia Punte :  Pu Speaker, ka lo inrawlh leh lawk. ‘Helai hi Chief 

Minister hian a hresual a ni ang; MW 240 a ni lo maw’ tih kha, social media-ah nasa takin a 

awm a. Kan House Leader-in a sawi ang khan Delhi-ah a room-a company-in an rawn present 

lai hian ka awm ve a. Powerpoint presentation an ti a, MW 2400 hi an ti ngei a ni.) 

 

(Pu F. Rodingliana, Minister :  Pu Speaker, lawk. ‘Engatinge a va muang ta ve’ tih kha, 

a muanna chhan chu, Northeast Power Ministers Conference-ah khan kan State Share theuh 



tur kha a tlem lutuk a, chu chu a guideline ennawn leh turin kan ngen a. Entirnan: Khati zat ti 

turah khan chanvo kan neih tlem avangin Power Minister-in guideline ennawn leh tur a kan 

ngen avangin tunah hian tlemin a muang deuh hlek a. A guideline kha trade tan a tha lova, chu 

chu a muan chhan a ni tih kha ka sawifiah ve duh lawk a ni.) 

 

(Dr. R. Lalthangliana :  Pu Speaker, ka bial hlui a ni a, South Tuipui bial hi. Darzo Lui-

a tih kha chu a rintlak loh a ni. A te lutuk a, thal ah a kang ti tih deuh a. Chuvang chuan, a 

hming kha in hresual palh a nih ka ring a. Sawmi Chhimtuipui luang zel khuahna a nih kha 

chuan thu dang a ni a. ‘Darzo Lui’ tih kha kan nei ve si a maw, sawlai bial ah sawn. ‘Darzo 

Lui’ tih kha chu a dik thei tlat lo.) 

 

(Pu Lalmuanpuia Punte :  Pu Speaker, kan hresual lovin ka hria. Kaladan Lui 

pump tur ka tih pawhin, ‘a bul rawn fin tur lui hi a ni’ an ti tlat a ni.) 

 

Aw le. Hresual chu kan awm a ni. Chhimtuipui Lui, Chhimtuipui tui saw an hmang dawn lo; 

an mamawh lo. Darzo Lui tetakte saw a tawk an ti.  

 

[Interruption] 

 

(Dr. R. Lalthangliana :  Darzo Lui tetakte han khuaha kha…) 

 

A chhan chu reservoir lian tak kha a base-ah khan an dah dawn a. Kha kha khitah Darzo tlangah 

khan reservoir a awm leh dawn. Tah chuan pipe-in an pump chho mai dawn a, a in circulate 

dawn a ni. A tui ngai kha rei deuh a ring dawn a. Evaporation-a tlem tlema ral kha chu tlem 

tlema replace a ngai dawn a. Tui a ngai tam lova. Chutiang chiah chuan, tunah hian Tuichang 

Lui ah hian keimahni sorkar hian tih kan tum mek a, tunah hian kan enfiah mek a ni. Mizoram 

condition atan a tha dawnin ka hria.  

 

[Interruption] 

 

(Dr. R. Lalthangliana :  A lui hming, khami khuah tura an tih kha chuan a theih loh a 

maw.) 

 

(Pu Lalmuanpuia Punte :  Pu Speaker, a powerpoint presentation ah khan an tel ve 

tlat lova, an ring lo hi a awm a. Amaherawhchu, an ti ngei a ni.) 

 

Ni e, tui tam an mamawh lo helaiah hian. Tui kha a ngai leh a ngaia hetia in circulate-a rotate 

chho tur a nih avângin a evaporation loss kha han recharge leh hlek hlek a ngai chauh a, tui a 

ngai tam lo hrim hrim a. Chu chu tunlai khawvel thiamna rawn ken chhoh a ni a. Engatinge 

tuikhuah lampangah hian kan lo tih bur bur le te pawh kan ti deuh a. Ram tichhe zau lovin 

pumping system zâwk hi kan kalpui dan tur pawh niin a lang a. Chutiang tur chuan kan 

department te pawh potential kan ngah ang a, lo explore rawh turin kan inti a ni. 

 

Tin, Cancer Research Institute chungchang kha, a kawng saw a ṭha lova, ka va tlawh tawha 

hman deuh tawhah khan. A kawng kan siamṭha tawh a. Khum 200 awm theihna tur kha a niin 

ka hria a, ka hresual em aw. An peih tep tawh a tunah hian. Hei hian kan healthcare hi nasa 

takin a rawn ti phuisui leh dâwn a, kan peih tep tawh a. 

 

Tin, healthcare atana ADB loan kha a fel thei lawk lova. Sorkar hmasa in thui tak hma a lo la 

a. Chu chu, an indawr chhûng kha kum tam tak a ni. Tihian kan Minister-ten an han bawhzui 

a, hmanni khan kan sign fel ta nghe nghe a, kan lawm khawp mai. 

 



Tin, ‘kan inzawrh dan a inang lo’ tih kha, a dik khawp mai. Keini chu kalphung thara kal kan 

ni a, ‘kan danglam bik tur a ni’ tih hi vawiin thlenga kan thupui a ni. Inthlan laia kan inzawrh 

dan pawh kalphung hluite inzawrh dan kha a ni ve lova, kan danglam bik tur a ni kan ti a. Party 

dang neih loh Valupa-Council te kan nei a, kan chhuang em em a, tifuh pawh kan inti a. Vawiin 

thleng hian kan Valupa-Council te hian min vil reng a, kan kalsual hi an hlau a. A tul chuan aw 

an lo thian a, min ko a, min zilh a, min hau a; tiang khan min vil reng a ni. 

 

Tin, Pu Nguna hian ‘Serafim’ tih tawngkam hi a rawn hmang ṭhin a. Serafim-sorkar kan din 

ang kan ti ngai reng reng lo. Mi famkim lo kan ni tih hi kan hai lova, tihsual kan nei fo ang tih 

pawh kan hria a. Tin, kan hnathawktute zingah pawh hian keimahni mi leh sa ngei pawh lo ti 

ṭha tawk lo hi an awm thei a, kan inveng seng lo. Hmun kilkhawr deuhah phei chuan an lo 

ngampa a ni. Kan hnena an lo thlena, kan mi leh sate an nih ngat chuan, kan party mi chungah 

hian vawi hnih action kan la tawh a ni. An nihna atangin kan ban nghal thak mai a ni. ‘Mite 

hmahruaitu tur, an entawn tur in nih laia, engatinge hetia in tih’ kan inti a. Kan duhthusam ang 

chuan thil chu a kal lova. Amaherawhchu, theihtawp kan chhuah zel a. 

Tin, Rakhai ho Lawngtlai vela an tam lutuk saw kan vei a. NGO-te pawh kha ka sawipui tawh 

a. An District Administration te nen theihtawpin hma lo la u la kan ti a, BSF hote. Assam Rifles 

an General a lo kal pawhin kan sawipui ziah a, chutiang chuan sawlai ramriah sawn kan strict 

a ngai a. Chuvâng chuan, saw KMTTP road saw nakuma hawn tur a ni tawh si a, kan lo 

inbuatsaih theihna turin Impact Study Team pawh kan lo din lawk dim diam tawh a. Chutiang 

chuan, kan theih ang tawka kan inven a ngai a. Bialtu MLA-te, NGO leh District 

Administration-te nen he thilah hian kan tan ho a ngai a, social problem a thleng mai ang tih 

pawh a hlauhawm tawh, sawlai ah sawn. Saw saw a serious khawp mai. 

 

Tin, kawngpui hi Aizawl chauh tih kan tum lo a, tunhnaiah khan District Capital-ah te pawh 

khawlai an lo siamṭhatna tur kha kan sum neih ang ang kan pechhuak leh vek tawh a. A vaia 

khawih hi kan tum a. Tin, sum hi kan beisei loh hi kan seng kan seng mai a, Sairang kawng 

nikuma a han chhe vak pawh kha kan chan a ni lo a, kan mawhphurh pawh a ni tawh lo a ni. 

NHIDCL mawhphurhna liau liau a ni a, a sum pawh anmahni sen tur a ni a. A hna pawh 

anmahni thawh tur a ni chungin keimahni kha min puh tlat mai si a, mipui fuihpawrh te kha 

kan thiam tlang bawk si a. Crore 7 vel kan seng a ni khatah khuan. Keimahni sum kan tum tur 

ni hauh lovah ‘i pui ang u’ kan ti tâwp mai a, nikumah khan kha kha kan zuk ti a. Tin, Saibawh 

- Vathuampui PCC pavement ṭha lote pawh kha chiang takin hriat kan duh ang a, endik kan 

tum ang a. Khang kha chu tih ṭhat leh kan tum ang. 

 

Tin, ‘Cabinet rorel pekchhuah phal loh’ tih kha kan Opp. leader khan a sawi a. RTI an rawn dil 

hi chu kan la phalsak zelin ka hria a. Thil eng emaw phal theih loh chi hi classified a awm ve 

hrim hrim a. Chung te a nih ngawt loh chuan Cabinet rorel hi kan MLA-te ho pawh hian an 

rawn dil ṭhin a, kan pechhuak nasa tawh viuain ka hria. 

 

Tin, Vairengte-a kuhva bo hi kan sawi leh ṭhin a. Ka hriat dan chuan, kha kha sorkar-in a man 

hnua bo ni lovin, mimal smuggler ten an dahṭhat, sorkarin an man an hlauh avânga zan thim 

hnuaiah, khawvar hmaa an lo tawlh chhuah leh a ni a, mimal ta a ni. Tin, kan man sa hnawk 

lutuk, tunah hian kan man sa pawh dahna kan hre tawh lo a, custom-in ‘min rawn pe tawh suh 

u, kan khat vek tawh’ an ti bawk si a, kan mangang a, thawkkhat lai khan. Khami a nih avâng 

khan District magistrate-in a thuneihnain a lilam thei a, chutiang chuan an lilam a. Tiang khan 

kan tih ral tir ve bawk a ni. 

 

Tin, Lok Ayukta hi theih ang angin kan tiphuisui a, tunah pawh hian investigation wing te an 

awm ve tawh a, post pawh hi kan create belh ve zauh zauh a, kan duh ang erawh chuan hna 

kan thawk chak thei bik lo a. Chuti takin tunah hian hna an ngah lem lo a ni. 

 



Tin, CBI general consent pek dan hi ti tâwpa pe nawn leh angin kan insawi hram hram zel a, 

thudik chu - kan sorkar atanga ni 20-naah general consent kan pe nghal a. Amaherawhchu, 

central sorkar-in major act 3 a revise a. Chutiang chuan, dan thar ang teh chawk a chan tak 

avângin khan, kha dan thar hnuaiah khan pek nawn leh a ngaih avângin rawn pe nawn leh rawh 

u an ti a, a pek nawn lehna dan tur a form lamin min rawn thawn thlap a, chumi hmang chuan 

kan pe nawn leh mai a ni. Ni khat pawh a inkarah pek loh lai a awm lo. Khami inchhunzawm 

zel kha a ni a, ‘kan ti tawh miah lo’ tih kha ka’n sawi duh a. Amaherawhchu, general consent 

kan pek hi central sorkar hnuaia hnathawkte leh central sorkar hnuaia public sector undertaking 

a thawkte an nih chuan dil ngai lovin kan pe sa a ni. Amaherawhchu, kan state hnuaia sorkar-

hnathawkte erawh chu an duh duh a an rawn dil nghal ngawt emaw, an rawn investigate ngawt 

kha ṭha kan ti chuang lo a. 

 

Tin, Delhi Police special establishment act section 6-na a niin ka hria a, hemi hnuaiah hian 

‘State hnuaia hnathawkte chu consent dil tur a ni ang’ tih a inziah avângin chumi dan dungzui 

chuan keini pawhin kan state hnuai ami chu phalna rawn dil ṭhin turin kan ti ve a, an rawn dil 

chin hi chu kan la pe zel tho a, pek zel kan tum a. Tin, hemi Lengpui ram chungchang bikah 

phei chuan note-ah khan ka ziah khalh sa a, helaiah hian ‘kan state sorkar hnuaia hnathawkte 

an lo involve ve a nih chuan, phalna hi pek nghal tur a ni ang’ tiin decision kan siam nghal a, 

kha kha file-ah khan kan ziak sa diam a ni. 

 

Tin, ILP hi, mi an lo tam chuan a buaithlak a, chuvâng chuan helai kan ILP portal kan lo siam 

tak leh railway hovin portal an neih kha i integrate ang kan ti a. Tichuan, hetah rel ticket an lak 

atang khan ILP tih dan tur engkim kha an hriat nghal theihna turin a fel zawngin hmalak ni se 

kan ti a, chutiang chuan kan kalpui a ni. 

 

Tin, MUHCS chungchang hi kan sawi tam a, han comment tawh lo ila. Eng pawh nise, 

MUHCS-ah hian tuna kan private hospital hi a rawn zawm duh apiang chu kan welcome reng 

a, kan nghak reng a. Amaherawhchu, nunna atan hlauhawm, zai nghal ngaite, khatiang 

emergency thilah khan min zawm lem lo hospital-ah pawh refer kan awih a ni. Achhan chu ….. 

 

[Interruption] 

 

(Pu Lalchhandama Ralte, Opp. Leader :  Pu Speaker, kha kha mipui tana 

pawimawh a ni a. ‘A rawn zawm duh apiangte kan welcome’ tih kha, willingness an submit vek 

tawh hlawm si a. Sorkar khan a va final har si ve?) 

 

Chulai chu ka chiang lo a, ka chhang dik lo palh thei a. Tunah hi chuan min zawm duh apiang 

khan min zawm se kan duh dan a niin ka hre reng mai. Amaherawhchu, khalaia willingness an 

rawn tihah khan a condition velah inbiakrem leh ngai te pawh a awm a ni maithei a, an lo theh 

lut a nih pawhin. Tichuan, ka’n sawi tum chu, private hospital-te hian damlo an enkawlna rau 

rauah hian natna inangah hian bill a lo chhuah hian sorkar hospital-a an sen hi a tlem a, private 

hospital-ah chuan a senso hi a sang vek a ni. A damloa khan Sorkar hospital-a kan admit chuan, 

pawisa kha hman tur a ngah ta a ni; a hman bang kha a tam ta a ni. Khami rau rau kha private-a 

a luh chuan a ei hek ta a, a nuai ₹5 kha a ral chak bik ta a ni. Khatianga refer case kha a tam ta 

em em mai a. Private hospital kha a hlawk ta tho a ni tunah chuan; min rawn zawm ngai lo hian.  

 

Chuvangin, kan ngaihtuah ngai zawk chu, nunna atana hlauhawm te, ICU-a dah nghal ngai te, 

operation theatre-a luh pui ngai te, khatiang chi bikah chauh khan kan doctor-te hian refer sela 

chuan kan tlahniam hawk ang. Amaherawhchu, khatiang kha a ni seng lo. A tam dan hi a za tel 

tak tak a nih avangin; chu chuan kan pawisa pawh a ei hek ta em em mai a. Hei hi inenfiah a 

ngai kan ti a. Hetiang hian tih kan tum.  

 



[Interruption] 

 

(Pu Tbc Lalvenchhunga :  Pu Speaker, khalai kha zawhna a awm a, ‘private’ tih lai 

ah khan; Opp. Leader zawhna te kha. Private ten willingness an rawn pe a ni lova. Khatah 

khanin ‘hmun danga in sign angin’ tih kha lehkha an rawn telh a, example pathum an rawn 

thil tel a. Phai lama rate kan rawn negotiate-na an rawn thil tel ah khan, entirnan: Manipal 

Hospital te, Max Hospital te, Spinal Injury of India te, khang super-speciality hospital angah 

khan normal procedure zawng zawngah khan CGHS rate, tuna kan rate aia tlawmin min pawm 

sak vek a. Amaherawhchu, an super-speciality bik, entirnan: Spinal Injury of India te kha 

awmlo anih avangin, khang kha chu anmahni rate pangngai aṭanga 10-15% discount khan 

agreement ka sign a ni. Chumi beisei chuan an rawn quote laia kha hrilhfiah tawh an ni a. 

Khatianga anmahni rate ang anga 10-15% a tih ve kha an rawn ti a. An rawn sawi tel loha 

chu, khung phaia agreement sign-ah kha chuan an rate, normal procedure zawng zawng erawh 

kha chu CGHS rate, Mizoram rate aiin a hniam zawk a ni.  

 

Mizoram Private Hospital-te hi kan standard rate +30% offer an ni a. Anni phai ramah ve 

thungah chuan, 40% an qualified laiin, Max Hospital te khan CGHS rate-in procedure leh 

medicinal case zawng zawngah min pawm sak. Amaherawhchu, kidney transplant te, super-

speciality required-ah erawh chuan kan rate kha chu a hniam deuh avangin, anmahni rate 

atanga discount anga tih khanin, chutiang tura an rawn tih kha chu State healthcare-ah Vice 

Chairman ka nihna angin, MUHCS Society-ah hian. Tunah hian private hospital te hi lehkha 

pêk leh vek an ni a. An rate duh ang min pe turin kan ngen nawn leh a ni e.) 

 

Heng hi chu demand discussion lamah te pawh chiang zawkin kan la inhrilhfiah chho zel turah 

ngai ila.  

 

Tin, State University kha kal paha puang ang te khan kan insawi a, a ni lova. Cabinet- ina ngun 

taka a ngaihtuaha thutlukna a siam tawh hnu ah kan puang chauh a ni, tih kha ka’n sawi duh 

bawk a.  

 

[Interruption] 

 

(Pu Lalchhandama Ralte, Opp. Leader :  Pu Speaker, kha kha mipui tana 

pawimawh a ni a. ‘A rawn zawm duh apiangte kan welcome’ tih kha, willingness an submit vek 

tawh hlawm si a. Sorkar khan a va final har si ve?) 

 

Chulai chu ka chiang lo a, ka chhang dik lo palh thei a. Tunah hi chuan min zawm duh apiang 

khan min zawm se kan duh dan a niin ka hre reng mai. Amaherawhchu, khalaia willingness an 

rawn tihah khan a condition velah inbiakrem leh ngai te pawh a awm a ni maithei a, an lo theh 

lût a nih pawhin. 

 

Tichuan, ka’n sawi tum chu, private hospital-te hian damlo an enkawlna rau rauah hian natna 

inangah hian bill a lo chhuah hian sorkar hospital-a an sen hi a tlem a, private hospital-ah chuan 

a senso hi a sang vek a ni. A damloa khan Sorkar hospital-a kan admit chuan, pawisa kha hman 

tur a ngah ta a ni; a hman bang kha a tam ta a ni. Khami rau rau kha private-a a luh chuan a ei 

hek ta a, a nuai ₹5 kha a ral chak bik ta a ni. Khatianga refer case kha a tam ta em em mai a. 

Private hospital kha a hlawk ta tho a ni tunah chuan; min rawn zawm ngai lo hian. 

 

Chuvângin, kan ngaihtuah ngai zâwk chu, nunna atana hlauhawm te, ICU-a dah nghal ngai te, 

operation theatre-a luh pui ngai te, khatiang chi bikah chauh khan kan doctor-te hian refer sela 

chuan kan tlahniam hawk ang. Amaherawhchu, khatiang kha a ni seng lo. A tam dan hi a za tel 

tak tak a nih avângin; chu chuan kan pawisa pawh a ei hek ta em em mai a. Hei hi inenfiah a 



ngai kan ti a. Hetiang hian tih kan tum. 

 

Heng hi chu demand discussion lamah te pawh chiang zawkin kan la inhrilhfiah chho zel turah 

ngai ila. 

 

Tin, State University kha kal paha puang ang te khan kan insawi a, a ni lova. Cabinet- ina ngun 

taka a ngaihtuaha thutlukna a siam tawh hnu ah kan puang chauh a ni, tih kha ka’n sawi duh 

bawk a. 

 

[Interruption] 

 

(Pu Lalchhandama Ralte, Opp. Leader :  Pu Speaker, kha lai chu Cabinet minute 

phek zawng zawngte kan rawn dil a, min rawn pe vek tawh a. By circulation te kan en vek tawh 

a. Cabinet decision-ah vawikhat mah ‘State University Aizawl aṭangin Lunglei ah sawn tur’ tih 

hi hmuh tur a awm lo.) 

 

Cabinet kha kan ṭhu a, Assembly question pawh a lo kalin, ‘Chief Secretary a tel em’ tih te 

rawn zawh a ni a, “Tel e”, kan ti a. Khami nia Cabinet Meeting khan kan rel a ni. 

Amaherawhchu, memorandum te rawn thehlûh sa a nih ve loh avâng hian tiang khan decision 

kan siam na in, hei hi chu memorandum te khatianga rawn buatsaih sa an ni lova. Helaia, ‘tho’, 

kan ti a, kan tih chawp te a nih avângin ‘minute-ah pawh i telh loh mai ang, helaiah a 

hmanhmawh tho si a; puan theih tawh tho a ni a, by way of circulation in kan ti mai dâwn nia’ 

kan ti a. Circulation-in Council of Ministers remtihna kha chu kan obtain leh vek tho a ni, a 

hnu lawkah khan. 

 

[Interruption] 

 

(Pu Lalchhandama Ralte, Opp. Leader :  Pu Speaker, House Leader khan a hre 

sual ang. Kar hmasa deuh lawkah khan ka dil tawh a, min pe a. Nikum November thla vela in 

tih tawh kha a ni a, tun thlengin ‘by circulation’ kha a awm lo.) 

 

(Dr. Vanlalthlana, Minister :  Pu Speaker, ka’n chhang lawk mai ang a. ‘By 

circulation’ kha a awm tawh a, Assembly zawhna ah pawh a awm a. Kan rawn chhang tawh a, 

hmuh tur a awm ang.) 

 

(Pu Lalchhandama Ralte, Opp. Leader :  Tun hnai mai ah khan?) 

 

(Dr. Vanlalthlana, Minister :  Aw, tun hnai ni e. Tun hnai rate chu a ni chiah lo a, a 

chhan chu, ka’n sawi lawk ang a. Bill tih ṭhat dâwn hian drafting committee a hrana din leh a 

ngai a, a hmaa mi a tâwp tak avâng khan. Hetia ni khat thil thua tih thut theih a ni lo a. Bill 

Drafting Committee kan din leh a, chung te chuan an ngaihtuah ṭha leh a. Tichuan, Cabinet-a 

lût tur chuan a procedure kha in hre vek a; khami a rawn kal avâng khan duh angin a tih rum 

rum theih loh; tihsual kan hlau ve a ni keini pawh. ‘Lunglei’ tih ngawt kha a ni lova, ‘Lunglei’ 

tih bakah khan en ṭha leh duh kan nei a, chu chu kan en ṭha leh a. Chutiang chuan a lût a, 

Cabinet pawhin a pawm tawh a ni. Assembly tuna, A&Q-ah pawh hian kan chhang a ni.) 

 

A location a danglam avangin a bill kha siamṭhat ngai a nih taka chuan, khang khan kaihhnawih 

neuh neuh a nei a. Kha a bill kha Cabinet-ah chuan a lo luh leh a ngai a. Khami a bill an peih 

hmaa lo ṭhut khan awmzia a nei lo a ni. Chu chu nghah a ngai ve a. A bill a lo peih hnuah khan 

Cabinet-in kan pawm leh a ni. Chu chu a kal dan a ni.  

 

Tin, provincialisation chungchangah khan, Sorkar hmasa lamah provincialized-te lo kal pui a 



ni tawh a. Amaherawhchu, kan han enchiang a, Finance-in a pawmpuina te a lo awm lova. Law 

te a lo kal tlang lova, dan mumal a lo awm bawk si lova. Chuvang chuan, kan ti duh lo nilovin, 

dan angin kalpui ang hei hi chu kan ti a, a dan te kan han siam leh te te a. Tichuan, Finance 

aṭanga phalna te lak an nih hnuah Law-in min han ‘vet’ dawn khan Law khanin “helaiah hi 

chuan in ti thei lovang”, min ti ta tlat mai a. Chuvang chuan, rei deuh mai kha kan delay phah 

ta a. Mahse, ‘a dik thei lovang, Mizoramah pawh Sorkar Sikul eng emaw zat a awm a, state 

dangah pawh a awm thleh thluah a. Engvangin nge Sorkar ve reng-ruang in kan sikulte kan 

provincialised theih loh ringawt ang, a dik theilo’ kan ti a. Kan han enchiang a, study team te 

kan indin a, kan provincialized theih loh ringawt ang kan ti a.  

 

Law an an rawn sawi kha chu, sikul mal bik, zirtirtu dan lo anga lo lakte, naupang nei mumal 

lote, building pawh awm mang lote, qualify lo hrim hrim an lo hnarna kha a ni. Chuvang chuan, 

kha kha kan tih that leh vek a ngai ta a, chu chuan hun a duh ta a. Tunah chuan kan peih tawh 

a, Chuta kan principle chu, “sorkar hmasa in a lo tih tawh kha chu telh leh vek tur; 

amaherawhchu qualify lo erawh chu kan telh tur a ni lo. A hmasa a tel pawh an telh loh zingah 

pawh, qualify lo na na na, school hmuh tur pawh awm mang lo te, naupang awm mang lo te, 

lo telh te a awm niin a lang a, khang na na na kha chu kan paih tur a ni”, kan ti a, chu chu a 

chhuak tep tawh a ni.  

 

Aw le, ti khan Pu Speaker, kan memberte sawi tlangpui kha kan han react tawhin ka hria a, 

sawi belh tur chu a la tamin ka hria a. Mahse a rei tawh a, ka sawi belh bik tawh lo ang a. Pu 

Papuia, kan member zahawm takin a motion rawn put luh hi thlawp vek turin kan insawm a ni 

e. Ka lawm e. 

 

SPEAKER : Aw le, tunah chuan Motion neitu member zahawm tak Pu Lalramliana 

Papuia sawm ila, tul a tih ang te sawia adopt han dil nghal turin ilo sawm ang u. 

 

PU LALRAMLIANA PAPUIA :  Pu Speaker, ka lawm e. Hei hun a rei tawh a, thu 

thui ka sawi tawh lo mai ang a. Kan House Leader-in chiang takin sawi tur tulte a sawi tawh 

bawk a. 

 

Amaherawhchu, kam hnih-khat leka kan sawi duh chu, vawiin ah hian he motion ka rawn put 

luh hi member ten ṭha takin min sawipui a, lawmawm ka ti a. I dinglam atangin 14 velin kan 

sawiin ka hria a, vei lam atangin 10 vel zetin min sawipui bawk a. Veilam atang khan tlema 

han inpawmpui harsa tih deuh te pawh awm mah sela, rilru taka dodaltu, dodal lui tlat thawm 

tawngka hriat tur an awm lo te kha lawmawm ka ti a. Kan sawi tam ber chu I veilam a mite 

pawh in kan Governor in a sawi tel loh thilte ah khan, a sawi lan loh avânga kan lungawi lohna 

leh kan pawm lohna kha a ni deuh hlawm a. Amaherawhchu tuna kan motion hi chu a sawi loh 

ni lovin, a rawn sawi ho atang khan ‘lawmthu min sawipui rawh u’ tiin ka rawn ngen a ni a. 

Chuvâng chuan, he House zahawm takah hian kan member zahawm tak te hian kan Governor 

in a thusawi atanga lawmthu sawina ‘Motion’ ka rawn put luh hi khawngaih taka min pawmpui 

a min pass pui turin leh min adopt sak turin ka rawn ngen a ni e. Ka lawm e. 

SPEAKER :  Le, Governor thusawi chungchanga lawmthu sawina Motion, “That the 

Members Mizoram Legislative Assembly assembling in this session are deeply grateful to the 

Governor for the address, which he had been pleased to deliver to the Assembly on the 17th 

February, 2026,” chu kan sawi ho ta a. Adopt remti apiangin, ‘Remti’ ti rawh u le. Remti lo kan 

awm chuan ‘Remti lo’ ti u la.  

[Remti lo an awm lo a.] 

A lawmawm e. Kan awm loh chuan, kan Motion sawi ho te chu House hian lungrual takin a 



adopt ta a ni. 

(Pu Lalramlian Papuia: Pu Speaker, ka lawm e.) 

Aw le. Kan Motion discuss chungchangah kan muk ren-run riau in ka hre mai a; report kha 

ngaithla leh lawk ang aw. 

Top 3 te kan sawi ang a, (kan House Leader leh Opp. Leader te kha chu lo dah ṭha ta ila.) 

Discussion Time Report: 

Rank Members Speaking Time 

1st Pu C. Ngunlianchunga 14:08 minutes 

2nd Pu V. Malsawmtluanga 12:43 minutes 

3rd Pu Robert Romawia Royte 12:33 minutes 

 

A sawi tawi zualte: 

Rank Members Speaking Time 

1st Pu Lalnghinglova Hmar 7:45 minutes 

2nd Dr. Lorrain Lalpekliana Chinzah 8:06 minutes 

 

Ka record ang chuan member 25-in an sawi a ni. 

Aw le. Vawiina kan business chu kan zo ta a, naktuk February Ni 19, 2026 (Ningani) chawhma 

dar 10:30 ah kan thukhawm leh dâwn nia. 

Sitting is adjourned 

